
	“Улсын Хэвлэлийн Газар” Улаанбаатар хотноо 1979 онд эрхлэн хэвлүүлсэн “ЛЕВ ТОЛСТОЙ : ГУРВАН ТУУЖ” номоос

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

МОРИН ЦЭРГИЙН ХОЁР ДАРГА

	(Гүн ахай М. Н. Толстойд зориулав)

	 

	... Жомини, Жомини ч яах вэ,

	Архины тухай харин ам ч ангайхгүй юмаа даа...

	Д. ДАВЫДОВ

	 

	Төмөр зам, засмал зам, хийн юм уу, царц гэрэл, олбогт намхан сандал, маажингүй модон тавилга, нүдэндээ шил зүүсэн, гансарч гиюүрсэн залуу, бөөрөнхийлмөл үзэлт гүн ухаант бүсгүйчүүл, манай өнөөгийн үед хэмээс олширсон аальгүй нялуун зант хатагтай нарын аль алин нь ч байгаагүй байсан 1800 оны тэр үед, Москвагаас Петербург орохоор хөсөг тэргээр юм уу, сүйх тэргээр гарахдаа бүхэл бүтэн гал хөсөгтэй гарч шавар шавхайтай юм уу, тоос түйрэн боссон зөөлөн замаар найман хоног явж, шарсан бөөрөнхий мах, Валдайн хонх юм уу, эвэр боовонд итгэж байсан тэр хөнгөн гоомой үед, намрын урт орой өөхөн дэн сүүмэлзэн хорь, гучин хүнтэй өрх айлынхныг гэрэлтүүлж, багт наадмын үеэр том сууринд суулгасан лаван юм уу загасны тархины тосоор хийсэн үй олон лаа асаан, гэрийн доторх тавилгыг хоёр эгнүүлэн тавьж, бидний эцэг нүүрэндээ ганц ч үрчлээсгүй, толгойдоо ганц ч цагаан үсгүй цэл залуухнаараа байж, бүсгүйн хойноос гүйлдэн, санаандгүй юм уу, тэгэхээс тэгэх гэж унагасан алчуурыг нь авч өгөх гэж өрөөний нөгөө булангаас год үсрэн босон харайж, эхчүүл маань халхгар ханцуйтай, бэлхүүсээрээ бие барьсан хувцас өмсөж, гэр орныхоо ажил үйлсийг сугалаа сугалах юм уу, шодон байж шийдэж байсан тэр үед хээнцэр ганган аальгүй бүсгүйчүүл өдрийн гэрлээс нуугдаж байсан үед, Масоны салбар байгууллага, мартинчуул, тугенбүндийн хөнгөн хийсвэр үед, Милорадович, Давыдов, Пушкиний үед мужийн К. хэмээх нэгэн хотод газрын эздийн чуулган болж, тайж нарын сонгууль болж дөнгөж дуусаад байлаа.

	 

	I

	Үстэй пальто, хөнгөн морин цэргийнхний саравчтай малгай өмссөн залуу офицер аяны чарганаас буумагц К. хотын шилдэг нэгэн зочид буудалд орон:

	— Танхимд ч хамаагүй, хаа л бол хаа орж л болох газар байвал оръё? гэж дуугарав.

	Хөнгөн морин цэргийн даргын нэр ус нь гүн Турбин гэгч болохыг хөтчөөс нь дуулж амжсан учир эрхэм дээдэс гэж хүндлэн дуудаж буй гудамжны сахиул:

	— Эрхэм дээдэс ээ, ямар мундаг чуулган болсон гэж санана. Афремовын газрын эзэгтэй охинтойгоо орой тийшээ хөдөлнө гэсэн, тэгэхээр түүний өрөөг сулармагц арван нэгдүгээр өрөөнд орно уу хэмээн гудмаар гүнгийн урд орон бөндгөнөх зуур эргэн эргэн харан байж өгүүлнэ.

	Нийтийн танхимд жижигхэн ширээний урд, эзэн хаан Александрын өнгө нь харласан зогсоо том хөргийн дэргэд шампан дарс уун хэдэн хүн суугаа нь эндхийн тайж нар агаад тэднээс зайдуухан үстэй хөх пальто өмссөн явуулын байж таарах хэдэн худалдаачин бас сууна. Турбин өрөөнд оронгоо өөрийг нь дагаж ирсэн Блюхер нэртэй бүдүүн бор тайга нохойгоо дуудсанаа, зах нь цан хяруу болсон шинелиэ авч чулуудаад, архи авчрагтун гэж хэлэн, хөх атлаасан тэрлэгтэйгээ ширээнд очиж суумагц тэнд суугсадтай тэр дорхноо яриа хөөрөө дэлгэж гарав. Тэд нь ч саяын хүрч ирсэн, гоёмсог сайхан царай, намбархуу байр төрхтэй тэр хүнд дорхноо тал засаж хундага шампан дарс барив. Гүн эхлээд хундага хатуу архи ууснаа дараа нь шинэ танилуудаа дайлахаар бүтэн лонх архи авчрагтун гэж тушаалаа. Улаач архины мөнгө гуйхаар орж ирэв.

	— Сашка! Наад хүндээ архи өгөгтүн! гэж гүн хашхирав.

	Улаач мөнгө барьсаар Сашкатай цуг эргэн орж ирснээ, 

	— Эрхэм минь, би байдгаараа хичээсэн шиг санах юм. Та нэг зоос өгнө гэж хэлсэн байтал эд чинь хорин таван мөнгө өгч байна шүү дээ! гэвэл.

	— Сашка, наадахдаа нэг янчаан өгчхөөч гэв. Сашка уруу царайлан улаачийн хөл рүү харснаа

	— За яах вэ, өгүүз. Гэтэл би чинь өөрөө мөнгөгүй болоод байна шүү дээ гэж бүдүүн баргил хоолойгоор өчив.

	Гүн түрийвчнээсээ өөртөө байсан ердөө хоёрхон хөх дэвсгэртийг гаргаж ирэн нэгийг нь улаачид өгвөл тэр нь гарыг нь үнсээд гарч одлоо.

	— Сүүлчийн таван рублийг минь ингээд хамчихдаг байна шүү гэж гүн хэлэв. Тайж нарын нэг, дуу хоолой, ширвээ сахал, хөлөө эрээгүй алцайн суусан байдал сэлтээс нь үзвэл чөлөөнд гарсан морин цэрэг бололтой хүн инээмсэглэж

	— Гүнтэн та ч ёстой цэргийн хүн шиг загнаж байх шив дээ гэснээ, — Гүнтэн та энд удах бодолтой юу? гэж асуув.

	— Мөнгө олох хэрэгтэй. Тэгээгүй бол үлдэх ёсгүй байсан юм. Тэгээд бас сул өрөө байдаггүй, чөтгөр долоо чамайг! Энэ заваан зуушны газар...

	— Гүнтэн та соёрхогтун! хэмээн морин цэрэг санал зөрөн, — Та миний өрөөнд орж болохгүй сэн бол уу? Би энүүхэнд, долоон номерын өрөөнд байгаа. Сэжиглэхгүй бол цуг хонож болно шүү дээ. Манайд хоёр гурав хоноод яв л даа. Өнөөдөр тайж нарын тэргүүний багт наадам болно. Очвол ямар их баярлах сан бол доо! гэв.

	Хажууд суусан өөр нэг ганган залуу:

	— Нээрэн тэг л дээ. Гүн та айлчилж очооч. Танд яараад байхын хэрэг юу бил ээ? Сонгууль чинь гурван жилд ганцхан удаа болдог эд шүү дээ. Манайхны эзэгтэй нарыг ядаж харахгүй юу даа, гүнтэн та! гэв.

	— Сашка, алив, солих дотуур хувцас аль! Явж усанд оръё гэж гүн босонгуут хэлээд, — Тэгсэн хойноо юу болох нь вэ, нээрэн ч тэргүүнийд очмоор санагдах нь уу гэлээ.

	Дараа нь буудлын газрын жижүүрийг дуудаж нэг юм ярилцвал цаадах нь инээмсэглэн байж «Хамаг юм танаас л хамаарна шүү дээ» гэж хариулаад гарч одлоо.

	Гүн тэгснээ хаалганы цаанаас

	— Би чемоданаа таны өрөөнд оруулж тавигтун гэж хэллээ шүү гэж хашхирвал морин цэрэг хаалга руу гүйж ирэн

	— Тэгж соёрхогтун. Тэгж баярлуулж хайрлагтун. Долоодугаар өрөө шүү! Бүү мартаарай гэж хариулав.

	Тэгээд хөлийн чимээ сонстохоо больсон хойно морин цэрэг суудалдаа эргэн ирж, түшмэлд ойр сууснаа нүүр өөд нь эгцлэн жоготой инээмсэглэн харснаа

	— Энэ чинь нөгөө хүн шүү дээ гэж хэлсэнд

	— Нээрэн үү? гэв.

	— Нөгөө буудалцаач морин цэргийн дарга чинь гэж би чамд хэлж байна шүү дээ, яагаа вэ дээ нөгөө нэр цуунд гарсан Турбин чинь. Намайг танина бил ээ, бүр яриа байхгүй таньсан, мөрийцсөн ч болно. Би Лебедянинд засварын ажил үзэхээр очих үедээ түүнтэй гурван долоо хоног сэхээ сэвгүй архидсан юм. Тэнд нэг хөөрхөн согоо байсан юм. Бид хоёр хамт нүгэл үйлдэхгүй юу даа. Тэгсэн гээд ийм тийм юу ч болоогүй юм шиг л байна. Эр хүн байгаа биз?

	— Эр хүн. Ярьж хөөрч байгаа, байж байгаа намба төрх нь нүдэнд ямар дулаахан хүн бэ! Өөлөөд баймаар юу ч алга гэж нөгөө гоёмсог залуу хариулснаа, — Бид хэл амаа ямар амархан ололцов оо. Хорин тав хэрийн л настай байх даа, түүнээс илүүгүй байх. Тийм үү? гэв.

	— Үгүй, тэгж санагдаж байгаа юм. Түүнээс биш илүү. Ямар хүн билээ гэдгийг нь л мэдэх хэрэгтэй. Мигуноваг хэн аваад арилсан бил ээ? Саблиныг энэ хүн алсан. Матневыг цонхоор толгойгоор нь унжуулж байгаад энэ хүн л чулуудсан. Ван Нестеровын гурван зуун мянган рублийг хожсон. Юу ч хийхээс сийхгүй эр гэдгийг нь мэдэх хэрэгтэй. Мөрийтэй тоглоомчин, буудалцаач, хүнийг уруу татагч байгаа юм. Харин цэргийн хүний хувьд ч хүн юм шүү. Ёстой хүн шүү. Ёстой цэргийн хүн гэдэг чинь ямар байдгийг хүмүүс ойлгодог сон болоосой. Бурхан минь бид л харин ойлгодог нь яамай. Сайхан ч байж дээ, хөөрхий!

	Тэгснээ морин цэрэг хэзээ ч байгаагүйгээр барахгүй, байж ч чадахгүй нөгөө Лебедяниний архидааны тухай цаадуулдаа ярьж гарав. Тийм архидаан байж чадахгүйн учир бол урьд гүнг ерөөсөө хараагүй байсны дээр өөрөө гүнг цэргийн албанд орохоос өмнө хоёр жилийн урьд чөлөөнд гарчхаад байсан, хоёрдугаарт, өөрөө тэр байтугай морин цэргийн алба ерөөс хаагаагүй, харин Белевийн хороонд хамгийн жирийн морин цэрэг байсан, тэгээд бага дарга болмогц чөлөөнд гарчээ. Харин арван жилийн өмнө өв залгамжлах хөрөнгө өвлөж аваад үнэхээр Лебедянин очиж засварчдынхаа хамт долоон зуун рублиэр архидаж морин цэргийн албанд орохоор ягаан захтай морин цэргийн даргын мундир өөртөө оёулах шахаж бил ээ. Морин цэрэгт орох гэсэн хүслэн, засварчидтай цуг Лебедянинд өнгөрүүлсэн гурван долоо хоног амьдралд нь хамгийн гэгээн, аз жаргалтай үе болон хоцорчээ. Юу гэвэл тэр хүслэн нь эхлээд бүтмээр болсноо, дараа нь дурсамж болж, урьд морин цэрэг явсан хэмээх бодолдоо хатуу итгэх болж, зөөлөн сэтгэл, үнэнч шударгыг нь харваас ч морин цэрэг гэх газаргүй ажээ.

	— Морин цэрэгт алба хаагаагүй хүмүүс бол биднийг хэзээ ч ойлгохгүй гэснээ сандлаа унаж суугаад, түшлэгийг нь эрүүгээрээ тулан байж бүдүүн баргил хоолойгоор ярьсан нь, — Сумангийнхаа урд ороод явж байхад морь биш, модон морин дээр ингэж суугаад гэлдэрч яваа юм шиг санагдах үе байдаг сан. Тэгтэл сумангийн дарга үзлэгээр хүрч ирээд «Бага дарга аа, тангүйгээр юу ч бүтэхгүй нь. Сумангаа ёслолын цуваагаар явуулаач!» гэдэг сэн. Ёсоор гүйцэтгэе! гэж хэлчхээд эргэхдээ өөрийнхөө хэдэн ширүүн сахалтад хашхираад л гүйцэх нь тэр шүү дээ. Мөн ч сайхан үе байж дээ чөтгөр авмар чамайг!? гэнэ.

	Гүн халуун усанд ороод, нүүр царай, чих хүзүү нь час улайчихсан, үс нь нов нойтон гарч ирснээ долоодугаар өрөөнд шууд явж орвол тэнд нөгөө морин цэрэг халаад өмсчихсөн оготор гаанс зуун, нэр цуунд гарсан Турбинтэй нэг өрөөнд суух аз таарсан тухайгаа сэтгэл бахдан, бас яльгүй эмээсхийн бодож цэгнэж суулаа. «Тэгтэл гэнэт барьж аваад нүцгэлж, шалдан чигээр минь заставаас цааш аваачиж цасанд нүцгэн суулгавал яана. Эсхүл... давирхайгаар шавж, эсхүл ерөөс... яаж орхивол яана...» гэсэн бодол орж ирснээ: «... Үгүй дээ, яалаа гэж тэгж нөхөр бусаар хуншгүй загнах билээ» гэж бодогдоно.

	—... Блюхерт хоол өг, Сашка! гэж гүн захирав. Аян замын алжаал тайлж, аяга архи хүртэж зэгсэн шиг согтоод байсан Сашка орж ирэв.

	— Чи ч тэсэж чадалгүй залж орхив уу, өөдгүй хар шидэл!.. Блюхерийг хооллуул!

	— Ингээд байсан ч өлбөрч үхэхгүй дээ. Хар л даа. Хондлой нь толийгоод гэж нохойг илэнгээ Сашка хариулав.

	— Олон юм битгий яриад бай! Явж хооллуул.

	— Танд ч нохой л цатгалан байвал бусад нь падгүй юм шив дээ. Хүн ганц хундага архи уусны төлөө загнаж байдаг.

	— Үхтэл чинь балбана шүү! хэмээн гүн цонхны шил доргитол зандарвал морин цэргийн хүртэл айдас хүрэх шиг болоод явчхав.

	— Өнөөдөр Сашка хэлэн дээрээ юм тавьсан уу, үгүй юу гэдгийг та асуудаг ч болоосой. Нохой чинь хүнээс илүү чухал юм бол зод л доо яах вэ гэж Сашка амандаа гүвтнэв. 

	Тэгтэл нүүрэн дундуур нь зангидсан гараар цохисонд тэртээ тэнд үсрэн унаж, толгойгоороо хашлага түсхийтэл мөргөн нэг гараараа хамраа дарж авснаа хаалгаар год үсрэн гарч, гудамжинд тавиастай байсан хайрцаг дээр савж унав.

	— Шүд булга цохичихлоо хэмээн Сашка гонгинон, нэг гараараа цус болсон хамраа арчин, нөгөө гараараа өөрийг нь долоож буй нохойны нурууг маажин, — Блюшка минь, эзэн шүдийг минь булга цохичихлоо. Тэглээ гэхдээ миний эзэн юм хойно, би түүний төлөө зүтгэхээ л зүтгэнэ, түүний төлөө гал дотор ч орж чадна! Ийм л байна шүү дээ! Яагаад гэвэл эзэн минь хойно, ойлгож байна. Блюшка чи минь, юм идмээр байна уу? хэмээн нохойтойгоо ярилцав.

	Яльгүй жаахан хэвтэж байснаа босож нохойдоо хоол өгөөд эрүүл шахам болон сэргэж, эзэндээ үйлчлэх, цай уух уу гэж асуухаар явж одлоо.

	Хашлага дээр хөлөө тавин орон дээр нь хэвтэж буй гүнгийн өмнө зогсон морин цэрэг мятрамтхайдуу

	— Та намайг ердөө л гомдоож байна шүү, би бас хуучин цэргийн хүн. Анд нөхрөө гэж хэлж болно. Та өөрөө хүнээс мөнгө зээлсэн дор бол би танд хоёр зуун рублиэр тус хүргэсэн нь дээр, би тэгэхдээ баяртай байна. Би мөн одоо гаргаад өгсөн ч болно. Та намайг ердөө л гомдоож байна шүү, гүнтэн! гэж өгүүлэх ажээ.

	— Баярлалаа, эрхэм минь гэж гүн хэлээд, тэдний хооронд ямаршуу маягийн харилцаа тогтох учиртайг шууд гадарлан, морин цэргийн далан дээр хэдэнтээ алгадаад, — Баярлалаа! Хэрэв тийм юм бол тэр багт наадам дээр очууз. Одоо харин юу хийх вэ? Танай энэ хотоор сонин юу юу байгааг яриач. Ямар ямар сайхан хүүхэн байна? Цуг архидчихмаар хүн байна уу? Хөзөр тоглодог хүн байна уу?

	Сайхан хүүхнүүд багт наадам дээр бишгүйдээ ирнэ. Саяхан дахин сонгогдсон цагдаагийн газрын дарга Колков л архи сайн даана даа. Харин жинхэнэ морин цэргийн цог хийморь байхгүй. Гэхдээ хүний мөсөөр сайн хүн. Цыган нарын Илюшкиний найрал дуучид сонгууль эхэлснээс авхуулаад энд дуулж байгаа. Стешка дуулж байгаа. Тайж нарын тэргүүнийхээс өнөөдөр бүгдээр тийш очно гэдгийг морин цэрэг тайлбарлав.

	— Тоглох сайхан тоглоом ч бий. Явуулын Лухпов мөрийтэй тоглож байгаа. Наймдугаар өрөөнд байгаа. Морин цэргийн бага дарга Ильин бас мөрий их алдаж байгаа даа. Одоо тэдний өрөөнд тоглож байна. Орой болгон тоглож байгаа юм. Гүн танд гэж хэлэхэд, тэр Ильин гэдэг ямар гайхалтай хүн гэж санана. Нарийлна гэдгийг ч мэдэхгүй дээ. Сүүлчийнхээ цамцыг тайлж өгөх хүн дээ гэж ярилаа.

	— За тэгвэл түүн дээр чинь очъё, ямархуу хүн болохыг очиж үзье гэж гүн хэлэв.

	— Тэгье, очъё очъё! Тэд учиргүй баярлана даа.

	II

	Морин цэргийн бага дарга Ильин саявтархан сэрээд байлаа. Урьд орой нь найман цагт хөзөр тоглохоор сууж авсан хүн өглөөний арван нэгэн цаг хүртэл арван таван цаг дараалан хожигджээ. Осолгүй л учиргүй олон рубль алдах нь алдсан, тэгэхдээ чухам яг хэчнээн болохыг эс мэднэ, юу гэвэл өөрийн гурван мянган рубль, сангийн арван таван мянган рубль байсныг хооронд нь аль хэдийнээ хольж орхисон, тэгээд сангийн хэчнээн мөнгө дутааснаа мэднэ гэхээс зүрх алдах учир тоолохоос айх бүлгээ. Бараг бага үд болж байхад унтахаар хэвтээд, гагцхүү нас залуу, цус шингэн хүн л, бас тэгээд мөрий машид их алдсан хойноо л тийнхүү унтаж болох бөх нойроор нам унтжээ. Оройн зургаан цагт, гүн Турбинийг дэн буудалд ирж байх тэр үеэр сэрээд, шалан дээр эргэн тойрон бутрах хөзөр, шохой, өрөөний гол дахь заваарсан ширээг хармагц өчигдөр оройн тоглоом, таван зуун рублийг нь ганц амьсгаагаар суга хожсон сүүлчийн хөзөр — боол хөзрийг санаснаа дотор нь палхийгээд явчхав. Гэхдээ яг чухам юу болсноо гүйцэд сайн эс итгэн дэрэн дороос мөнгөө гаргаж ирэн тоолж эхлэв. Тэгээд гараас гар дамжин, хэдэнтээ эргэж буцсан зуутын хэдэн дэвсгэрийг танин, тоглоомын бүх явцыг нэхэн санав. Өөрийн гурван мянга тэртэй тэргүй байсангүй, дээр нь сангийн мөнгөнөөс хоёр мянга таван зуу дутаж байлаа.

	Морин цэргийн энэ дарга дөрвөн шөнө дараалан тогложээ.

	Тэр хүн уг нь сангийн мөнгө аваад Москвагаас буцаж яваа нь энэ ажээ. К. хотод хүрч ирэхэд нь шалган өнгөрүүлэгч морь байхгүй гэдэг нэрийдлээр, угтаа бол дайран гарах бүх хүнийг нэг өдөр саатуулаарай гэсэн дэн буудлын эрхлэгчийн аль хэдийний хийсэн ятгалгаар ийнхүү саатуулан барьжээ. Хороондоо очоод орон гэртэй болохдоо нэмэрлээрэй гэж Москвад ирэхэд нь эцэг эхийнхээ өгсөн гурван мянган рублийг дөнгөж өвөрлөчхөөд яваа нас залуу, цус шингэн, хөөргөн хөвсөр, морин цэргийн дарга хөвгүүн сонгуулийн энэ үеэр К. хотод хонохдоо баяртай байсан тул хэд хоног зантай сайхан цэнгээд авъя гэж боджээ. Уг нь энд авгай хүүхэдтэй өөрийнх нь таних нэг газрын эзэн байсан тул тэднийхээр очиж охиныг нь эргүүлэх санаатай байлаа. Гэтэл өөр нэг морин цэргийн дарга залуу өөртэй нь танилцахаар орж ирээд, мөн тэр оройгоо ийшээ тийшээ элдвийн хар муу санаагүйгээр өөрийн танил Лухнов болон бусад тоглоомчинтой аваачиж уулзуулжээ. Тэр оройгоос авхуулан морин цэргийн дарга энэ залуу мөрийтэй тоглож эхлэн, нөгөө танил газрын эзнийдээ очсонгүйгээр барахгүй, морины тухай дахиад нэг ч эс асуун, дөрөв хоног өрөөнөөсөө цухуйсангүй.

	Хувцсаа өмсөн, цайгаа ууснаа цонх руу хүрч очив. Толгойд нь салахгүй эргэлдэх тоглоомын ёозгүй дурсамжаа сарниулахын тулд гадуур жаал явмаар санагдав. Тийнхүү шинелиэ өмсөн гадаа гарвал нар улаан дээвэртэй цагаан байшингийн цаагуур далд орон, харуй бүрий болж эхэлж байлаа. Гадаа дулаахан байх ажээ. Шалбааг шавхай болсон гудамжинд нойтон цас намуухан лавшин орно. Өнөөдөржингөө унтжээ гэж бодохоос тэсэхийн аргагүй уйтгартай болоод явчхав.

	«Өнгөрсөн энэ өдөр хэзээ ч эргэж ирэхгүй» гэж бодогдоно.

	«Залуу сайхан насаа баллажээ» гэж амандаа гэнэт үглэв. Ингэхдээ залуу сайхан насаа баллажээ гэж үнэхээр бодсондоо ч биш, тэр тухай бол ерөөс бодсон юм байсангүй, ердөө л ийм үг толгойд нь орж иржээ.

	«Би одоо яадаг хэрэг вэ?», «Хүн амьтнаас мөнгө зээлчхээд, яваад өгье» гэж тунгаан бодно. 

	Нэг хатагтай явган хүний замаар хажуугаар нь өнгөрөв. «Тэнэг мангуу энэ хатагтайн байж байгааг». «Мөнгө зээлэх хүн алга. Би залуу сайхан насаа баллажээ» гэж яагаад ч юм бодогдов. Яв явсаар зах зээлийн газрын мухлагууд хүрэв. «Тэр бундангийн наймыг сугалаагүй бол би мөрийгөө авах байсан юм» гэж бодогдоно. Гуйлгачин эмгэн араас нь даган гонгиноно. «Мөнгө, зээлэх хүн нэг ч алга» Баавгайн арьсан дээлтэй ноён хажуугаар нь давхин өнгөрөв. Цагдаа манааны шовгор дотроо зогсоно. «Ер бусын явдал үйлдэх үү? Эднийг буудах уу? Үгүй, уйтгартай хэрэг! Би залуу сайхан насаа баллажээ. Бүрэн хэрэглэлтэйгээ сайхан хом дүүжлээстэй байх чинь. Гуравласан морьд хөллөж аваад харвачихсан! Еэ хөөрхий, хонгор минь ингэж ч явах гэж дээ! Буцаж очъё. Лухнов удахгүй эргэж ирээд, тоглож эхэлнэ. 

	Тэгээд өрөөндөө эргэж ирээд мөнгөө дахин тоолж гарав. Үгүй ээ, түрүүчийн тоолсон зөв байна, эндүүрээгүй байна. Сангийн мөнгөнөөс яг л хоёр мянга таван зуу дутаж байна. Нэг хорин тавыг, дахиад нэг буланг... долоо, арван тав, гуч, жар дахин хожих мөрийд тавиад... гурван мянгыг хожууз. Тэгээд хом тоног худалдаж аваад, арилаад өгүүз, гайгүй ээ. Үхээр минь, бүтэхгүй байх даа! Залуу сайхан насаа баллажээ». 

	Лухновыг өрөөндөө нээрэн л орж ирэх тэр үед морин цэргийн толгойд ийм л бодол орж гарч байлаа.

	— Аль хэдийний босоо юу, Михайло Васильич! гэж асуунгаа Лухнов хатангир хамар дээрээсээ алтлаг хүрээ бүхий нүдний шилээ алгуурхан авч, улаан торгон алчуураар хичээнгүйлэн зүлгэв.

	— Үгүй ээ, дөнгөж сая. Сайхан унтжээ.

	— Нэг морин цэргийн дарга ирж, Завальшевскийн өрөөнд буужээ... дуулсан уу?

	— Үгүй ээ, дуулаагүй... цаадуулаас чинь одоогоор хэн ч алга уу?

	— Пряхиныд орцгоосон бололтой. Одоо ирцгээнэ.

	Нээрэн л түдэлгүй өрөөнд орж ирцгээсэн нь Лухновыг тувт талархан дэмжигч, хуарангийн нэг офицер, монхор том бор хамар, бүлтгэр хар нүдтэй, грек омгийн нэг худалдаачин, шөнөжингөө дандаа тал янчаанаар тоглосон, дарсны заводын эзэн, тарган цулцгар газрын эзэн энэ хэд байлаа. Тоглоомоо бушуухан эхлэх сэн гэж тэсэж ядацгаана. Гэтэл тэр тухай голлон тоглогчид юу ч эс ярина. Ялангуяа Лухнов Москвад гарсан дээрэм луйврын тухай хачин уужуу тайвуу ярина.

	— Ширээт хот, нийслэл Москвад маань гэхэд луйварчид төмөр дэгээ барьчихсан, чөтгөр шуламс болж хувцаслачхаад учир мэдэхгүй тэнэг хүмүүсийг айлгаж, эцэст нь замаар яваа хүмүүсийг дээрэмдэж байдаг гэж бодоод үз л дээ. Цагдаа нар ер нь юу харж байна аа? Таарч дээ мөн хөөрхий гэж Лухнов ярина.

	Морин цэргийн дарга дээрэм тонуулын тухай тэр яриаг анхааралтай сонсож байснаа ярианы төгсгөл хавиар босож, хөзөр авчир гэж сэмээрхэн дохив. 

	Газрын эзэн бүдүүн эр түрүүлж ам нээв.

	— Эрхмүүд ээ, та минь, алт шиг цагаа алдаж байна шүү! Ажилд орох л юм бол эртхэн оръё гэв.

	— Та өчигдөржингөө тал янчаанаар татганасан болохоор таны санаанд ч тааралгүй яах вэ дээ гэж грек хэлэв.

	— Нээрэн, тоглоомд орох болсон шүү гэж хуарангийн офицер өгүүлэв.

	Ильин, Лухнов өөд харвал цаадах нь өөдөөс нь харсан чигээр хумс сарвуу бүхий чөтгөр маягаар маяглан хувцасласан дээрэмчдийн тухай паянг уужуу тайвуу ярьсаар байх бөлгөө.

	— Шидэж эхлэх үү? гэж морин цэрэг асуув.

	— Эрт юм биш үү?

	Морин цэрэг яасан ч юм нүүр нь улайгаад, 

	— Белов! Надад хоол авчирч аль... Би юу ч идэж уугаагүй байгаа шүү, эрхмүүд ээ. Шампан дарс авчир, хөзөр аваад ир гэж зандрав.

	Энэ үеэр өрөөнд гүн, Завальшевский хоёр орж ирэв. Турбин, Ильин хоёр нэг дивизийнх ажээ. Тэр хоёр тэр дорхноо танилцаж, хундага тулгаад, шампан дарсаар даруулаад таван минутын дараа гэхэд «чи, би» болчихсон байв. Гүнгийн санаанд Ильин машид нийцсэн ажээ. Ильиний нүүр өөд харан тувт инээмсэглэх зуур түүний хар нялхаараа болохоор нь доог тохуу хийн явуулна.

	— Морин цэргийн дарга аа ч хат даа, хар нялхаараа юм! Бас сахал тавьчихсаныг нь ээ! гэж дооглоно.

	Ильиний уруул дээрх ооч гэдэг нь хэдэн өлөн цагаан үс ажээ.

	— Та нар ч янз нь тоглох гэж байгаа юм аа даа? гэж гүн хэлээд, — За, Ильин чамд хожил ерөөе! Чи ч тоглоно гэж мастер юм байгаа биз дээ! гэж инээмсэглэсээр нэмж хэлэв.

	— Тоглохоор зэхэж л байгаа нь энэ хэмээн багц хөзрийг урах зуур хариулаад, — Гүн та харин тоглож соёрхохгүй сэн болов уу? гэв.

	— Үгүй, одоо үгүй. Тоглох юм бол би та нарыг хуу хоосолж орхино. Намайг мөрийгөө ахиулаадахтай зэрэг хамаг хүний түрийвч аяндаа сулраад ирдэг юм. Хэрхэвч тоглохгүй. Би Болочкийн дэргэдэх нэг өртөөн дээр үхтлээ хожигдож бил ээ. Тэнд надтай том бөлзөг зүүсэн залийн хөрөнгө байж таарах нэг явган цэргийн дарга таараад намайг хуу цөлбөсөн шүү.

	— Чи тэнд өртөөн дээр тийм удаан суусан юм гэж үү? гэж Ильин асуулаа.

	— Хорин хоёр цаг суусан юм. Тэр өртөө санаанаас гардаггүй юм, үхээр чамайг! Шалган өнгөрүүлэгч нь ч мартагдахгүй юм.

	— Яагаад тэр бил ээ?

	— Хүрээд очсон чинь, шалган өнгөрүүлэгч луйварчин үхээр, зальтай нохой давхиж гарч ирээд морь байхгүй гэдэг юм байна шүү. Гэтэл миний зан хойно доо, чамд хэлэх хэрэгтэй, бүр хууль даа, хувцсаа ч тайлалгүй тэр чигээр, шалган өнгөрүүлэгчийн албаных нь өрөөнд биш, гэрт нь шулуухан давхиж ороод, өрөө нь угаартчихсан юм шиг бүх үүд хаалга, цонхоо хуу онгойлгогтун гэж тушаав аа. Гадаа хүйтний эрч тэгэхэд хорин градус хүрч байлаа шүү дээ. Шалган өнгөрүүлэгч эв зүйгээ олохоор юм ярьж эхэлдэг юм байна. Би тэгэхлээр нь нүүр лүү нь буулгаад тавьчихгүй юу. Тэгсэн чинь нэг эмгэн, хэдэн охин, авгай нь бөөн орилоон чарлаан болж, ваартай юмаа шүүрч аваад тосгон руу зугтах юм боллоо... Би тэгэхлээр нь хаалган дээр нь хөндөлдөж зогсчхоод морь өг, тэгвэл зүгээр яваад өгнө, эс өгвөл та нарыг гаргахгүй, бүгдийг чинь ингээд хөлдөөж ална шүү! гэв.

	— Ёстой догь арга байна даа хэмээн газрын эзэн цулцгар эр тачигнатал хөхрөн, — Жоом хөлдөөдөг шиг гээч! гэв.

	— Тэгэхдээ би яагаад ч юм манаж цагдсан ч үгүй гарч одсонд нөгөө шалган өнгөрүүлэгч чинь авгай хүүхдээ дагуулаад надаас зугтаж одсон байв. Ганц эмгэн нь барьцаанд зуухан дээр хэвтэж үлдсэн нь тувт найтаалган бурханд мөргөнө. Дараа нь бид хэлэлцээ хийж гарав. Нөгөө шалган өнгөрүүлэгч хүрч ирээд, эмгэнийг явуулж өгөөч гэж холоос ятгаж гарав. Тэгэхлээр нь нохойгоо тухирсанд Блюхер минь шалган өнгөрүүлэгчийг дорхон нь барьж авдаг байна. Тэр муу үхээр тэгээд маргааш өглөө болтол нь морь өгөхгүй байж дөнгөсөн шүү. Тэгтэл тэр явган цэргийн дарга хүрч ирэхгүй юу даа. Би нөгөө өрөөнд нь ороод тоглож гарав аа, чи минь. Та нар Блюхерийг харав уу?... Блюхер? Пээ!

	Блюхер нэрт нохой нь гүйн орж ирэв. Уг нь тэд огт өөр юм хийхийн хүсэл буй нь илт байсан ч гэсэн нохойг ихэд нялганан илж энхрийлж гарав.

	— Гэхдээ эрхмүүд минь, яагаад тоглохгүй байгаа юм бэ? Тоглоцгоо та минь, би та бүхэнд саад болохоо больё. Би гэж нэг чалчигч юм. Тоглоом бол дуртай ч дургүй ч сайхан эд шүү гэж Турбин хэлэв.

	III

	Лухнов хоёр лаа өөр лүүгээ татаж ойртуулаад, мөнгө пиг дүүрэн чихээстэй пандгар хүрэн түрийвч гаргаж ирэн, ямар нэгэн ид шидтэй зүйл үйлдэх адил ширээн дээр тавин алгуурхан онгойлгосноо зуутын дэвсгэр хоёрыг сугалан гаргаж ирээд хөзөр дор тавив.

	Тэгээд нүднийхээ шилийг засан бүтэн толгой хөзөр задлангаа

	— Өчигдрийнх шигээ хоёр зуугаар банк нээх шив дээ гэвэл, Ильин, Турбин хоёр ярилцаж байх завсраа нааш харалгүйгээр

	— Тэгье ээ гэж өгүүлэв.

	Тоглоом эхлэв. Лухнов машин техник адил хөзрөө гялалзтал шидлэн, үе үе зогсож азнан, явсан хөзрөө яаралгүй бичиж авах юм уу, нүднийхээ шилэн дээгүүр ширүүн харан «Ирүүл, ирүүл» гэж бүдэгхэн дуугаар өгүүлнэ. Газрын эзэн бүдүүн эр ингэж явах уу, тэгж явах уу хэмээн аман дотроо үглэн, бүхнээс чанга ярин, тарган цулцгар хурууныхаа үзүүрийг нулиман норгож хөзрийн өнцгийг хомийлгон сугалж ирнэ. Хуарангийн офицер юу ч эс дуугаран хөзөр дороо гоёхон бичиж тэмдэглэн, ширээн дороос хөзрийнхөө өнцгийг яльгүй хомийлгон татаж ирнэ. Залуу мөнгө баригчийн хажууд суугаад, цэлхэрсэн зовхи бүхий тас хар нүдээрээ тоглоомыг анхааралтай ширтэн, сонин хачин юм болох нь вэ гэж хүлээнэ. Завальшевский ширээний дэргэд зогсож байснаа гэнэт булуу нь халан өмднийхөө халааснаас улаан юм уу, хөх дэвсгэрт сугалан гаргаж ирээд түүн дээрээ хөзрөө чулуудаад түүнээ алгаараа наан «долоогоо аваад ир» гэж үглэн, сахлынхаа үзүүрийг үмхэн, хөлөө ээлжлэн гишгэлж, царай нь улайн, хөзөр гарч ирэн иртэл тогтож байж ядан хавчина. Ильин үстэй даавуун бүтээлэг бүхий диван дээр хажууд нь тавьсан өргөст хэмх хачиртай тугалын махнаас идэн гар хуруугаа тэр дорхноо хөвөнтэй цамцныхаа хормойд арчаад хөзөр давхарлан чулуудна. Эхлээд диван дээр сууж байсан Турбин ингэлээ тэглээ гэж дор дорхон нь анхааруулна. Лухнов морин цэргийн дарга өөд огтхон ч эс харан, түүнд юу ч эс өгүүлэн, харин нүдний шил нь үе үе агшин зуур морин цэргийн гарын зүг гялс гялсхийн байснаа хөзрийнх нь ихэнх хэсэг хожигдоно.

	Лухнов тавьтын зоосоор мөрийцөн тоглож буй газрын эзэн бүдүүн эрийн хөзрийн тухайд өгүүлэн,

	— Надад таарсан бол дарчхаж болох эд санж гэхэд

	— Та Ильинийхийгээ л дарж бай, минийх танд ямар пад байна гэж газрын эзэн үг шөргөлцөлдөнө.

	Нээрэн ч Ильиний хөзөр бусдаас илүү их дарагдана. Тэгээд мөрий алдсан хөзрөө ширээн дор цухалдангуй базлан, гар нь салганан өөр нэг хөзөр гаргаж ирнэ. Турбин диван дээрээс босон, мөнгө баригчийн дэргэд суулгаач хэмээн грекийг босгов. Грек өөр газар очиж суувал гүн түүний сандал дээр очиж сууснаа Лухновын гарыг нүд салгалгүй ажиж гарав.

	Тэгснээ

	— Ильин! Чи наад хожоод байгаа хөзрөө юунд хадгалаад байгаа юм бэ? Чи ч тоглож чаддаггүй хүн байна шүү дээ! гэж ердийн дуугаараа дуугарвал, өөрт нь огт санаандгүй бусад бүх хүний чихийг дөжрүүлэв.

	— Яаж ч тоглоод нэмэр алга.

	— Чи ч лав хожигдох нь бололтой доо. Алив би чиний орноос тоглоод орхиё.

	— Уучлаарай, үгүй дээ. Би дандаа өөрөө тоглоод дуусгадаг юм. Хэрэв тоглох гээд байгаа бол өөрийнхөө орноос тогло.

	— Би өөрийнхөө өмнөөс тоглохгүй гэдгээ түрүүнд хэлсэн шүү дээ. Харин чиний орноос тогломоор байна. Чиний хожигдож байгааг харахаар гол минь гонсойх юм.

	— Тийм л хувь тавилантай хүн юм байлгүй дээ.

	Гүн дуугүй болж эрүүгээ тулан суугаад мөнгө баригчийн гарыг дахин нямбай ажиж гарав.

	— Тусгүй байна! гэж дахин чангаар гаслангуй хэлэв.

	Лухнов өөдөөс нь өлийн харвал,

	— Тусгүй байна, тусгүй байна! хэмээн Лухновын улаан нүүр өөд эгцлэн харангаа Турбин бүр ч чангаар хэлэв.

	Тоглоом үргэлжилсээр байлаа.

	— Муу байна даа, гэж Турбин толгой сэгсрэн Ильиний том хөзрийг дөнгөж дараад байсан Лухновт дахин хэлэв.

	— Энэ таны санаанд нийцэхгүй байна гэж үү, гүн гуай хэмээн мөнгө баригч эелдэг атлаа хайнга асуув.

	— Та Ильинд дан мөрийг нь өгөөд, давхар мөрийг нь хожиж байна. Энэ чинь л тусгүй байна даа.

	Лухнов хувь ерөөлөө л дагахыг бүхэнд зөвлөснөө илэрхийлж мөр дал, хөмсгөө яльгүй хөдөлгөснөө тоглоомоо үргэлжлүүлэв.

	Гүн босох зуураа

	— Блюхер! Туу! гэж зандарснаа, — Түүнийг зуугтун! гэж дорхноо нэмж хэлэв.

	Блюхер нуруугаараа диван мөргөн, хуарангийн офицерыг золтой л дайрч эс унаган тэндээс босон харайж эзэн дээрээ хүрч ирснээ сүүлээ хөдөлгөн хүн бүхэн өөд: «Хэн нь энд дээрэнхийлээд байна?» гэх царайтай архирч эхлэв.

	Лухнов хөзрөө тавиад, сандлаа түрэн хажуу тийш болсноо

	— Ингэж тоглож болохгүй дээ. Би нохойд хачин дуртай. Гэхдээ пин дүүрэн нохой авчирчхаад байхад чинь яаж тоглох вэ дээ! гэв.

	— Ялангуяа ийм ноход байхад гээч. Ийм нохойг чинь хануур хорхой гэдэг шиг бил ээ. Тийм үү? гэж хуарангийн офицер үг нэмэрлэв.

	Лухнов тоглоом эрхлэгчид хандаж

	— Михаил Васильич, энэ чинь ингээд тоглох уу, гэж асуувал, Ильин Турбинд хандаж

	— Бидэнд саад хийж бүү үз дээ, гүн гуай! гэж гуйв.

	— Түргэхэн наашаа гараад ир дээ гэж Турбин хэлээд Ильиний гараас хөтлөн хашлаганы цаад руу очив.

	Ердийнхөө дуугаар ярьж буй гүнгийн үг тэндээс тов тодхон сонсогдоно. Түүний дуу гурван өрөөний цаанаас ч хэзээ ямагт сонсогддог тийм дуутай хүн байлаа.

	— Чиний ухаан солиороогүй биз дээ? Нүдэндээ шилтэй энэ эрхэм чинь их гарын луйварчин байгааг чи харахгүй байна гэж үү.

	— За болоо, болоо! Чи юу ярина вэ!

	— Болоо биш, боль гэж харин ярьж байна шүү. Над бол огт пад алга. Дараа бол би өөрөө өөрийнхөө өмнөөс тоглоод хожоод өгөх сөн. Чиний хожигдож байгааг харахаас нэг л өрөвдөөд болж өгөхгүй юм. Албаны чинь мөнгөнөөс дахиад бий юу?

	— Байхгүй, чи юунд тэгж дэмий юм бодно вэ?

	— Хонгор минь, би өөрөө энэ замаар чинь орж явсан толгой, тийм болохоор, луйварчин бүх ов залийг андахгүй. Нүдний шилтэй энэ чинь луйварчин байна гэж би чамд хэлж байна шүү дээ. Больж үз, би чамд сайн нөхрийн ёсоор гуйя.

	— Би ганцхан тойрог тоглоод больё.

	— Ганц гэдэг чинь юу гэсэн үг болохыг би мэдэж байна даа, за яах вэ, харж л байя л даа.

	Тэгээд хоёул эргэж ирэв. Энэ нэгэн тойрогт Ильин учиргүй олон хөзөр гаргаж, учиргүй их хожигдон зөндөө их мөрий алдав.

	Турбин ширээний гол руу алгадаад:

	— За болоо! Явцгаая гэж хэлэв.

	— Үгүй, би чадахгүй нь; намайг орхиж үзээч дээ хэмээн Ильин цөхрөнгүй хэлэх зуураа Турбин өөд эс харан, мөрийг нь хоёр ахиулсан хөзөр гаргаж ирэв.

	— Еэ, чөтгөр авмар чамайг! Дурлаад байгаа юм бол хуу хожигдохгүй юу даа. Миний явах цаг боллоо. Завальшевский! Тайж нарын тэргүүнийд очъё гэснээ хоёул гарч одов. Бүгд таг дуугүй болж, тэдний хөлийн, Блюхерийн сарвууны чимээ гудамд тасран тасартал Лухнов хөзрөө хуваасангүй.

	— Яггүй толгой дог доо! хэмээн газрын эзэн инээмсэглэн байж өгүүллээ.

	— За одоо саад хийх хүнгүй боллоо гэж хуарангийн офицер шивгэнэсэн чигээр яаруу нэмэрлэн хэлэв.

	IV

	Мөрөн дээрээ цацагтай, далбагар том захтай, хойд хормой оноо бүхий оготор хөх дээл өмсөж, урт оймс богино түрүүтэй гутал өмсөж, энгэр, зах, сахал, нусны алчууртаа зөндөө цацсан мэлрэг цэцгийн үнэртэй усных нь үнэр эргэн тойрондоо учиргүй их ханхлуулсан Завальшевскийг арван хоёр оны үеийн медаль, Владимирийн хэрээс одон зүүж, алтан саагаар хажсан үстэй захтай улаан нөмрөг, жадгар хөх цэнхэр өмд өмссөн морин цэргийн ганган гоё даргатай цуг танхимд орж ирэхэд багт наадамд бэлтгэж зайчлан зассан ууш зуушны лангууны дэргэд хүрмийнхээ ханцуйг эргүүлэн зогссон хөгжимчид тайж нарын тэргүүний гэр орныхоо өгсөн дохионы ёсоор, «Александр, Елисавета» хэмээн эртний польш бүжгийн ая тоглож эхэлбэл лав тосон лааны намуухан тод гэрэлд зүймэл царсан шалан дээгүүр туранхай зэгзгэр хатагтайгаа сугавчилсан екатеринингийн мужийн жанжин захирагч, бас хатагтайгаа сугавчилсан тайж нарын тэргүүн зэрэг мужийн хамаг л эрхтэн дархтан нар авгай хүүхдээ дагуулан зугуухан цуван орж ирж эхлэв. Гүн өндөр биш ч гэсэн бие бялдар үзэмж гоё ажээ. Дүрэлзсэн хурц цэнхэр нүд, гогцоорон долгиотох өтгөн хүрэн үс сэлт нь түүнийг гайхалтай үзэсгэлэн гоо болгох бөлгөө. Багт наадам дээр гүнг ирнэ гэж хүлээж байлаа. Юу гэвэл буудалд гоё ганган залуу иржээ гэдгийг тайж нарын тэргүүнд урьдчилан дуулгасан байжээ. Энэ сургийн төрүүлсэн сэтгэгдэл янз янз байсан авч ерөөс гэвэл тийм ч таатай биш байлаа. «Энэ хөвгүүн хөгөө тарьж золигтоно оо доо» гэж эмгэд, эрчүүд бодож байлаа. Залуу бүсгүйчүүл, хатагтай нарын бодол гэвэл «намайг аваад орговол яах вэ?» гэдэг байлаа.

	Польш бүжгийн ая эгшиглэж дуусмагц олон хос харилцан бие биедээ мэхийн ёслоод бүсгүй нь бүсгүйчүүл өөдөө, эр нь эрчүүл өөд ялгаран очив. Эрдүү бахархуу, аз хөөртэй Завальшевский гүнг гэрийн эзэгтэй рүү дагуулж очив. Морин цэргийн энэ дарга бүхний нүдний өмнө өөртэй нь хэл ам үүсгүүз гэж дотроо яльгүй балмагдсан тайж нарын тэргүүний хатагтай дээрэлхүү ихэмсэг дүртэй ухарсхийснээ: «Маш баяртай байна, бүжиглэх юм байгаа биз дээ» гэж хэлээд: «Чи бүсгүйчүүлийг гомдоох юм бол тун өөдгүй амьтан болно шүү» гэж өгүүлсэн харцаар өөдөөс нь үл итгэн харав. Гэтэл гүн өөрийн эелдэг зан, анхаарал халамж, хөгжил баясгалантай, гоё сайхан гадаад байдлаар тэрхүү урьдчилсан болгоомжийг давж гарсан учир таван агшны дараа гэхэд тайж нарын тэргүүний нүүр царайн өнгө: «Энэ эрхмүүдтэй яаж харилцахаа би мэднэ ээ; хэнтэй ярьж буйгаа энэ залуу сая ойлголоо. Өнөө оройжингоо надтай эелдэг ялдам байх болно» гэдгийг эргэн тойрныхондоо өгүүлэх ажээ. Тэгтэл гүн рүү түүний эцгийг таних жанжин захирагч хүрч ирээд, нэн талархангуйгаар хажуу тийш нь хөтлөн аваачиж түүнтэй ярилцвал энэ нь мужийн энд хуран цугласан олныг нэн тайвшруулан, гүнгийн тухай тэдний бодол саналыг өндөрсгөв. Дараа нь Завальшевский гүнг өөрийн эгч — тарган цулцгар бэлэвсэн залуу бүсгүйтэй танилцуулахаар авч очив. Тэр хүүхэн гүнг орж ирсэн цагаас авхуулан тас хар нүдээрээ цоо ширтэн харсаар байсан билээ. Гүн бэлэвсэн авгайг тэр үеэр хөгжимчдийн тоглосон вальс бүжиг хийхээр уривал гүн өөрийн бүжиглэх ур чадвараар нийтийн урьдчилан сэрдсэн зүйлийг бүрмөсөн арилгаж өгөв.

	Танхим дотуур гялалзан эргэлдэх нарийхан хөх өмдтэй хөлийн хөдөлгөөнийг ажих нэг, хоёр, гурав... нэг, хоёр, гурав... гэж аман дотроо тоолж байгаа газрын эзний гэргий тарган авгай

	— Бүжгийн мастер юм аа! Мастер юм! гэж өгүүлэв. Мужийн олны дотор муу зантай гэж тооцож явсан өөр нэг явуулын авгай

	— Үзүүлж хаяж байна даа, үзүүлээд өгч байна. Давируулаараа яаж шүргэчихгүй ингэж чадна вэ? Гайхалтай, хачин шаламгай хийх юм аа гэж хэлэв.

	Гүн бүжиглэх ур чадвараараа мужийн гурван шилдэг бүжигчдээс давав. Тэр гурав нь гэвэл: маш түргэн бүжиглэж, бүжиглэх хатагтайгаа биедээ их ойрхон барьж явдгаараа онцгой, мужийн жанжин захирагчийн туслах, цагаан шаргал үстэй өндөр залуу; вальс бүжиглэх үеэр уран налархай найган, гунхалзаж, өсгийгөө байн байн зөөлхөн товшиж явдгаараа онцгой морин цэрэг; ухаанаар хол явахгүй ч билээ “гарамгай бүжигчин, бүх багт наадмын амин сүнс” гэж цөмөөрөө ярилцдаг энгийн нэг хүн, энэ хэд байлаа. Үнэхээр ч тэр энгийн хүн багт наадам эхлэхээс авхуулаад дуусан дуустал бүх эмэгтэйчүүлийг суусан дарааллаар нь дэс дараалан урьж бүжиглэхээ ганц ч хурам эс болин, ядарсан авч хөгжил баясгалантай царайгаа юу ч үгүй норсон пансан алчуураар арчихын тулд хааяа нэгтэй л нэг зогсосхийнэ. Гэтэл гүн тэр гурваас давж гараад гол гурван хатагтай, баян чинээлэг, тарган, мангуудуу том хатагтай, эцэнхий, нэг их гоё биш, гэхдээ гоц сайхан хувцасласан дунд хатагтай, гоё биш, гэхдээ маш ухаантай бага хатагтай нартай бүжиглэв. Бас бусад гоё сайхан хатагтай бүхэнтэй бүжиглэв. Гоё сайхан хатагтай харин олон байлаа. Гэхдээ Завальшевскийн эгч, бэлэвсэн авгай л гүнгийн санаанд бүхнээс илүү нийцэн, түүнтэй кадриль, экосес, мазурк бүжиг бүжиглэлээ. Кадриль бүжиглээд эргэж ирэн суухдаа, түүнийг магтсан үгс зөндөөг хэлж, түүнийг Цолмон, Диантай сарнай болон бусад цэцэгтэй зүйрлэснээр тэр яриагаа эхэлжээ. Тэр бүх эелдэг үгсийнх нь хариуд бэлэвсэн авгай цав цагаан хүзүүгээ бөхийлгөн, дун цагаан палажаа ширтэн, уруугаа харан эсхүл гоёмсог том дэвүүрээ хоёр гартаа ээлжлэн барина. «Гүн гуай бол оо, та тоглоом тохуу хийж байна» гэх зэргээр хэлэх үедээ хоолойгоо шахан дуугарах дуу нь хачин гэнэн хуудуу агаад инээдэмтэй тэнэг сонстох учир түүнийг ширтэн суусан үедээ энэ бол хүүхэн биш, харин цэцэг байна. Гэхдээ сарнай биш, аль нэгэн тэртээ хол газар онгон зэлүүд, цасан хунгар дотроос ургасан үнэргүй цайвар ягаан тансаг хээрийн цэцэг юм уу даа гэсэн бодол орж ирэх ажээ.

	Бэлэвсэн авгайн энэ хуудуу байр байдал, ёсорхуу юм юу ч үгүй нь угийн гоё сайхан байдалтай нь хослон гүнд ийм хачин сэтгэгдэл төрүүлж, тэгээд ярианы завсар хооронд түүний нүд, гунагар сайхан хүзүү, савхан цагаан гар сэлтийг дуугүйхэн харж суухын цагт түүнийг юу юугүй шүүрэн барьж аваад зогсоо зайгүй үнсэхийн хүслэн тэсгэлгүй төрөх учир буурь суурьтай байж, биеэ барих хэрэгтэй байлаа. Ийм сэтгэгдэл төрүүлж буйгаа сэтгэл хангамжтай анзаарч байв. Морин цэргийн залуу дарга зулгуйдан ялдам загнахын зэрэгцээ хүндлэнгүй, одоо цагийн ойлголтоор бүр дэндүү хүндлэнгүй байсан ч гэсэн гүнгийн харилцах ярилцаанаас юу ч юм нэг юм сэтгэлийг нь түгшээн, айлгаж эхлэв. Гүнд сэрүүцүүлэх ундаа авчирч өгөхөөр гүйн, унагасан алчуурыг нь авч өгөн, хүүхэнд сандал бушуухан авч өгөн бас л үйлчлэхийг хүссэн, шарлах өвчнөөр өвчилж байсан нэг газрын залуу эзнээс сандал урьтан шүүрч авах зэргээр бөхөлзөнө.

	Гүн тэр цагийн харчуулын эелдэг зан хатагтайд нь даан их нөлөөлөхгүй байгааг үзээд түүнийг инээж хөхрүүлэхийг хичээн, элдвийн хөгтэй явдал ярьж эхлэв. Үүнд: хэрэв өөрийг нь тушаавал толгой дээрээ зогсож, эр тахиа болон орилж, цонхоор харайх юм уу, мөсний цоорхой руу үсрэн орохоос ч сийхгүй гэж үнэмшүүлж байлаа. Тийнхүү хүссэн ёсоор үнэхээр ч хөгжөөн баясгаж чадсанд бэлэвсэн авгай хөгжин баясаж, жижигхэн жигд цагаан шүдээ яралзуулан байж тас тас хөхрөн, залуу хосдоо сэтгэл туйлын хангамжтай байлаа. Гүнд энэ авгай агшин өнгөрөх тусам улам бүр таалагдан кадриль бүжиг дуусахын үед түүнд бүр унаж гүйцээд байлаа.

	Кадриль бүжгийн дараа бэлэвсэн авгай дээр арван найман настай урьдын бишрээч, газрын хамгийн баян эзний албан хаадаггүй хөвгүүн, шарлах өвчин тусаж явсан залуу, Турбиний нөгөө гараас сандал шүүрч авсан залуугийн хүрч ирэхэд хатагтай түүнийг туйлын хүйтнээр хүлээн авч, гүнг хараад зовж ичингүйрч байсан тэр сэтгэлийн аравны нэг нь ч төрсөнгүй.

	— Надад чихэр авчирч өгнө, мориор зугаалахаар ирж авна гэж амлачхаад байдаггүй болдог сайн хүн юм даа. Та ч, их сайн хүн юм гэж бэлэвсэн авгай түүнд хэлэхдээ Турбиний ар нуруу өөд харан, энэ хүрмийг оёход нийт хэчнээн алд алтан саа ор оо бол гэж санаандгүй бодов.

	— Би тэгээд хүрч ирсэн шүү дээ, Анна Федоровна. Гэтэл та өөрөө байгаагүй. Бас хамгийн шилдэг сайхан чихэр аваачсан хэмээн нөгөө залуу их өндөр биетэй атлаа маш шингэн дуугаар өгүүлэв.

	— Та нарт худал хэлэх арга саам ер мундахгүй юм! Таны тэр чихэр надад хэрэггүй ээ... гэж битгий харин бодоорой.

	— Таны зан миний хувьд ямар их өөрчлөгдсөнийг харж байна, юунаас болсныг тань ч мэдэж байна, Анна Федоровна. Гэхдээ энэ чинь тусгүй шүү гэж нэмж хэлснээ уруул амыг нь нэн түргэн хачин салгалах болгосон сэтгэлийн дотоод айхавтар их хямраанаас болоод яриагаа дуусгаж чадсангүй бололтой.

	Анна Федоровна түүний үгийг эс сонсон, Турбинийг ширтэн ажсаар байлаа.

	Тайж нарын тэргүүн, гэрийн эзэн, тарган цулцгар, шүдгүй болсон өвгөн гүн рүү хүрч ирээд сугадан авч, хэрэв хүсвэл өрөөнд минь очиж тамхи татаж, архи дарс ууя гэж урив. Турбинийг гармагц Анна Федоровна танхимд хийх юм юу ч үгүй болсноо мэдээд өөрийн найз хорчгор хатагтай, эмгэнийг сугадан авч, гар нүүр угаах газар луу очив.

	— За ямархуу хүн бэ дээ? Эелдэг ялдам юм уу?

	— Нойтон хамуу шиг салж өгөхгүй л юм гэж толь руу хүрч очин, нүүрээ харах зуур Анна Федоровна хариулав.

	Царай нь туяаран, нүд нь инээмсэглэж, энэ сонгуулийн үеэр харсан бүжгэн жүжигчдийг дуурайн өрөөсөн хөл дээрээ эргэлдсэнээ царай нь гэнэт улайн, дараа нь хоолой шахсан, тэгэхдээ эелдэг ялдам дуугаар инээн, тэр байтугай өвдгөө нугалан дороо үсрээд авав.

	— Ямар байна? Тэр надаас бэлэг дурсгалын зүйл гуйсан гэж найз хөгшиндөө хэлснээ, — Тэгэхдээ түүнд би юу ч ө-гөх-гүй-ээ хэмээн сүүлчийн үгийг уянгалуулан өгүүлээд, тохойдоо хүртэл татсан урт илгэн бээлий бүхий гарынхаа нэг хурууг гозойлгов.

	Турбинийг авчирсан тайж нарын тэргүүний өрөөнд янз бүрийн архи, жимсний ундаа, зууш, шампан дарс байв. Тайж нар тамхины бөөн утаа суунаглуулан суух нь сууж, өрөөн дотуур холхих нь холхин саяын болж өнгөрсөн сонгуулийн тухай ярилцана.

	Шинээр сонгогдсон цагдаагийн газрын дарга зэгсэн шиг согтчихсон

	— Манай хошууны язгууртан бүх тайж түүнийг сонгосон хүндэтгэлээ илэрхийлсэн болохоор түүний бие нийт олны дунд хүрч ирэхгүй байх ёсгүй, хэзээ ч... яах ёсгүй байсан юм... гэж ярих ажээ.

	Гүнг орж ирвэл яриа тасалдав. Бүгд түүнтэй танилцан, ялангуяа цагдаагийн газрын дарга гарыг нь хоёр гараараа удтал атган, багт наадмын дараагаар шинэ дэн буудалд хүрэлцэн очихоос татгалзахгүй байхыг хэд дахин гуйв. Тэнд өөрөө тайж нарыг дайлж байгаа, цыган нар дуулна гэв. Гүн заавал очно гэдгээ амлаад, түүнтэй цуг хэдэн хундага шампан дарс уув.

	Турбин өрөөнөөс гарахынхаа өмнө

	— Ноёд оо, юунд бүжиглэхгүй байна вэ? гэж асуув.

	— Бид чинь бүжигчин хүмүүс биш л дээ гэж цагдаагийн газрын дарга хөхрөн байж хэлснээ, — Бид ч дарсыг илүү эрхэмлэдэг юм, гүнтэн... энэ далимаар хэлэхэд цаад хатагтай нар чинь миний дэргэд өсөж бойжсон улс, гүн гуай! Би ч заримдаа бас экосес бүжиг эргэчихдэг л юм, гүнтэн... дөнгөнө шүү, гүнтэн... гэв.

	— Тэгвэл одоо явж эргэлдье, цыган нар луу очихын өмнө жаахан цэнгээд авъя гэж Турбин хэлэв.

	— За яагаа вэ, явцгаая л даа, ноёд оо! Гэрийн эзний сэтгэлийг баясгая.

	Багт наадам бүр эхлэхийн энэ өрөөнд архи хүртэж байсан гурван тайж царай нь цас улайчихсан нэг нь хар, нөгөө нь нэхмэл торгон бээлий гартаа хийн, гүнтэй цуг танхимд орохоор хөдөлтөл царай нь хохимой цайн, нулимсаа арай чүү барьж ядсан, шарлах өвчин тусаж байсны ул мөр нүүр нь шаранга туяатай залуу Турбин руу хүрч ирэн тэднийг саатуулав.

	— Та гүн хүн болохоор зах дээр яваа юм шиг хамаа намаагүй түлхэж болно гэж бодож байна уу? Энэ чинь эелдэг даруу ёс биш шүү... хэмээн амьсгаагаа барьж ядан өгүүлэх ажээ.

	Дахиад л нөгөө тэгэхээс тэгэх гэсэн юм шиг чичгэнэж эхэлсэн уруул нь урсгах гэсэн үгийг нь тасалж орхив.

	— Юу гэнэ ээ? хэмээн Турбин гэнэт хөмсөг зангидан, — Юу гэнэ ээ? Муу нусгай жаал! Чи буудалцах гэж хүсээ юу? Тэгвэл би мэдэлд чинь бэлхэн байна хэмээн хашхирч гараас нь базан авбал залуугийн царай арга барагдсандаа биш, айсандаа час улайгаад ирэв.

	Турбин тас базаж байсан гараа тавивал хоёр тайж нөгөө залууг хоёр талаас нь сугадан авч, арын хаалга руу авч одов.

	— Та ч юу болж байна, солиороо юу? Та лав их согтсон байх Аавд нь хэлэх үү? Та яагаа вэ? гэж хоёр тайж ам амандаа дуугарна.

	— Үгүй, би согтоогүй байна. Цаад хүн чинь нударчхаад уучлал гуйхгүй байна. Гахай! Ёстой гахай! хэмээн залуу бүр усан нүдлэн уйлж гоншигнож эхлэв.

	Гэвч түүний үгийг дуулалгүй гэрт нь хүргэж өгөв. Тэд өөрсдийн зүгээс Турбинийг тайтгаруулан

	— Гайгүй гайгүй, гүнтэн! Цаадах чинь хүүхдээрээ юм, түүнийг зантайхан зодоод өгнө, арван зургаа ч хүрээгүй нялх амьтан. Өнөөдөр юу болоо юм, ойлгох юм алга. Юу болоод хэл ам нь загатнаа юм бол? Эцэг нь буурьтай суурьтай хүн, манайхаас сонгогдохоор нэр дэвшсэн хүн.

	— Чөтгөр авмар чамайг, хүсэхгүй юм бол яатугай нь...

	Тэгээд гүн танхимд түрүүчийн л нөгөө янзаараа орж ирэн бэлэвсэн гоё авгайтай экосес бүжиг баясгалантай бүжиглэн, тайж нарын тэргүүний өрөөнөөс өөртэй нь цугларч ирсэн ноёдын бүжиглэх хөлийн хөдөлгөөнийг харан үнэн голоосоо хөхөрнө. Бас цагдаагийн газрын дарга хамтран бүжиглэгсдийн дунд тэрийн ойчиход танхим дүүртэл тас тас хөхрөв.

	V

	Гүнг тайж нарын тэргүүний өрөөнд орохоор явсан хойгуур Анна Федоровна дүү рүүгээ очин, гүнг даан их сонирхохгүй байгаа царай үзүүлэх хэрэгтэй гэдгийг яагаад ч юм ухааран «Надтай бүжиг хийгээд байгаа энэ морин цэргийн дарга чинь юун хүн бэ? Дүү минь, хэлж өгөөч» гэвэл морин цэргийн дарга дүү хүү нь эгчдээ, морин цэргийн энэ дарга бол ямар мундаг лут хүн болохыг чадахын хэрээр тайлбарлаад, гүн энд үлдсэний учир бол мөнгийг нь замд хүн хулгай хийчихсэн юм, би өөрөө түүнд зуун рубль зээлсэн, гэхдээ энэ бол багадна, тийм болохоор эгч маань дахиад хоёр зуун рубль зээлж чадахгүй юу, гэхдээ би өөр хэнээс ч ингэж гуйгаагүй, тийм болохоор гүнд өөрт нь юу ч битгий хэлээрэй гэж гуйв. Анна Федоровна мөн одоохон хоёр зуун рубль ирүүлье, тэгээд түүнээ хэнд ч хэлэхгүй нууцална гэж амлав. Тэгсэн хэр нь гүнд хэр их мөнгө хэрэгтэй байна, түүнийг нь өгье гэж хэлэх сэн гэж экосес бүжиг хийж байх үеэр тэсгэлгүй бодогдоод болж өгөхгүй байлаа. Хэлэх гэж удтал зэхэн аман дээр нь гарч ирэн, царай нь улайж байснаа эцэст нь их зүрх гарган байж хэлээд тавьчихав.

	— Гүн танд замд чинь золгүй явдал тохиолдож, одоо мөнгөгүй болсон гэж манай дүү надад ярьсан. Хэрэв тэгээд мөнгө хэрэгтэй бол надаас авахгүй юу? Тэгвэл чинь би учиргүй их баярлах сан гэв.

	Анна Федоровна ингэж хэлснээ гэнэт яагаад ч юм хирдхийн айж, царай нь час улайчхав. Гүнгийн царай дахь хөгжил баясгалан агшин зуур замхран барсхийгээд явчхав.

	— Таны дүү ёстой тэнэг хүн юм даа! гэж эрс хэлээд, — Эр хүн эр хүнээ доромжилбол буудалцдагийг та эс мэдэх биш. Харин эмэгтэй хүн эр хүнийг доромжилбол яадгийг та мэдэх үү? гэв.

	Хөөрхий Анна Федоровнагийн хүзүү, чих бантсанаасаа болоод час улайн, уруу харан, юу ч эс хариулав.

	— Тэгсэн эмэгтэйг бүхний нүүрэн дээр үнсдэг юм гэж гүн бөхийн чихэнд нь хэлснээ хатагтайнхаа балмагдсаныг өрөвдөн удтал дуугүй байснаа дараа нь, — Ядаж гар дээрээ ч билээ, үнсэхийг зөвшөөр л дөө гэж сэмээрхэн нэмж хэлэв.

	Анна Федоровна тэгэхэд нь хүндээр шүүрс алдаад:

	— Одоо л битгий тэгж үзээрэй гэж гуйвал,

	— Тэгвэл хэзээ болох юм бэ? Би маргааш өглөө эрт явна. Та ч надад үнсүүлэх өртэй боллоо шүү дээ.

	— За тийм болж гэм үнсэж болохгүй нь дээ гэж Анна Федоровна инээмсэглэн байж хэлэв.

	— Гарыг чинь үнсэхийн тулд өнөө орой тантай уулзах бололцоог л та надад олго. Тийм бололцоог би олууз.

	— Та тийм бололцоо яаж олох юм?

	— Энэ бол таны хэрэг биш. Тантай уулзъя гэвэл надад юм бүхэн бололцоотой... За юу?

	— За,

	Экосес бүжиг дуусав. Дараа нь мазурк бүжиг бүжиглэн тэр үеэр гүн варшав маягаар давируулаа онцгой маягаар хавируулан байж нэг өвдөг дээр сөхрөн алчуур шүүрч авах зэргээр гайхамшгийг үзүүлсэнд өвгөчүүл танхимд болж буй зүйлийг харахаар тоглож байсан хөзрөө орхин хүрч ирцгээн, нөгөө шилдэг бүжигчин морин цэрэг давагдсанаа мэдрэв. Оройн хоол идэж, дахиад гросфатер бүжиг бүжиглээд тарж эхлэв. Гүн тэр бүх үеийн турш бэлэвсэн авгайгаас нүд салгасангүй. Түүний төлөө мөсний цоорхой руу үсрэн орохоос ч сийхгүй гэж ярихдаа гүн худал маяглаагүй бил ээ. Этгээд зан ч юм уу, хайр дурлал ч, зөрүүд ааш нь ч юм уу, энэ орой сэтгэлийн бүх хүч нь түүнтэй уулзан, янаглах гэсэн ганцхан хүсэл дээр төвлөрөх ажээ. Тэгтэл Анна Федоровна гэрийн эзэгтэйтэй салах ёс гүйцэтгэж буйг олж харангуут зарц нарын байр луу харайж очин, тэндээсээ сүйх тэрэгнүүд зогсож байгаа хашаа руу үстэй дээлгүй гүйж очив.

	— Анна Федоровна Зайцовагийн сүйх тэрэг! гэж гүн хашхирав.

	Урдаа чийдэн бүхий дөрвөн хүний суудалтай өндөр сүйх тэрэг байрнаасаа хөдлөн, довжоо руу хүрч ирэв. Өвдгөөр татсан цасан дундуур гүйсээр сүйх тэргэнд тулж зогсоод, — Зогс! гэвэл,

	— Яах гээ вэ? гэж хөтөч нь дуугарав.

	— Сүйхэнд суух гэсэн юм гэж гүн хариулаад үсрэн орох санаатай явуут дундаа хаалгыг нь онгойлгон, — Зогс гэж байна шүү, чөтгөр! Тэнэг ээ! гэж зандарвал,

	— Васька! Зогсоо! гэж тэргэн дээр суусан хөтөч нь морь унасан өмнөх хөтчидөө хэлэв. — Та хүний тэрэг рүү юу гэж зүтгээд байгаа юм бэ? Энэ чинь Анна Федоровна хатагтайн тэрэг болохоос эрхэм таны тэрэг биш гэв.

	— Дуугаа тат, чалчаа минь! Май нэг янчаан, буугаад хаалга хаагтун гэж гүн хэлэв. Тэгтэл хөтөч хүний урамд эс хөдөлсөн учир өөрөө довжоог нь олж гишгэн цонхыг нь нээгээд, үүдийг нь арайхийн хаав. Ялангуяа басон даавуугаар бүрсэн хуучин бүх сүйхний адилаар энэ сүйх тэрэгнээс ч шатсан хялгас, ялзмагийн үнэр ханхална. Гүнгийн хөл өвдөгтөө тултал нойтон цасанд дүрэгдсэн, нимгэн өмд, гуталтай их бээрсэн учир хамаг бие нь өвлийн хүйтэнд дагжин чичирч байлаа. Хөтөч урд талын суудал дээр амандаа юм үглэн, буухаар зэхэж буй бололтой байлаа. Гэвч гүн юу ч эс сонсов, юуг ч эс мэдэрнэ. Нүүр нь халуу оргин, зүрх нь түг түг цохилно. Тэгээд шар суран оосроос салганан барьж аваад хажуугийн цонхоор цухуйн, хамаг байдаг анхаарал нь ганцхан хүлээхэд төвлөрөв. Удаан хүлээх хэрэг гарсангүй. Довжоон дээрээс: «Зайцовагийн сүйхийг» гэж хашхирсанд хөтөч жолоогоо хөдөлгөн, өндөр нуман дээрх тэвш дэндэлзэн, байшингийн гэрэлтэй цонхнууд сүйхний цонхоор жирэлзэн өнгөрөв.

	Гүн өмнө талын цонхоор цухуйн хөтчид

	— Шулам минь, чи намайг энд байгаа гэж зарцад хэлэх юм бол арьсыг чинь хуулна гэж мэдээрэй, хэлэхгүй бол чинь арван рубль өгүүз гэж хэлэв.

	Цонхыг нь буулгав уу, үгүй юу тэвш дахин хүчтэй дэндэлзсэнээ сүйх зогсов. Гүн булан руу шигдэн, амьсгаагаа ч барин, тэр байтугай нүдээ онийлгов. Юу гэвэл ийнхүү тэсэж ядан хүлээсний нь хэрэг бүтэхгүй бол яана аа гэхээс айдас хүрнэ. Сүйх тэрэгний үүд онгойн байшингийн довжоо руу уруудах хөлийн чимээ гаран, эмэгтэй хүний даашинз шаржигнасаар эхүүн үнэртэй сүйх тэргэнд мэлрэг цэцгийн үнэртэй усны үнэр ханхийн тэрэгний довжоо өгсөн бяцхан хөл түргэн түргэн гишгэлсээр Анна Федоровна энгэр задгай пальтоныхоо хормойгоор гүнгийн хөлийг шүргэсээр дуу шүүгүй, тэгэхдээ амьсгаадсаар дэргэдэх суудал дээр нь лагхийн суув.

	Өөрийг нь харсан, үгүй юу бүү мэд, үүнийг хэн ч, Анна Федоровна өөрөө ч шийдэж эс чадах сан билээ; гүн гараас нь барьж аван «за, одоо харин гарыг чинь үнсэнэ дээ» гэж хэлэхэд нэг их айж цочсон ч үгүй, юу ч эс хариулан гараа өгвөл гүн бээлийнээс нь нэлээд дээгүүр зогсоо зайгүй үнсэж гарав. Сүйх ч хөдлөв.

	— Юм дуугараач дээ. Чи уурлаагүй биз? гэж гүн асуув.

	Тэрэгнийхээ буланд дув дуугүйхэн шигдэж байснаа гэнэт яасан ч юм мэгштэл уйлан, цээжин дээр нь толгойгоороо дэрлэн унав.

	VI

	Анна Федоровнагийн талийгаач нөхрийн эдэлж байсан хөх цэмбэн хажлагатай баавгай дээл өмссөн гүн тэдэн дээр ирж нийлэхэд шинээр сонгогдсон цагдаагийн газрын дарга анд нөхдийнхөө хамтаар, мөн морин цэргийн дарга, бусад тайж шинэ дэн буудалд аль түрүүний хүрч ирэн цыган нарын дуулахыг сонсож, ууж наргиж байлаа.

	— Эрхэм дээдэс минь! Таныг бүр хүлээж цөхрөнгөө бараад байцгаана! Лебельянийг хараагүй биз... Стеша бүр таны хүслэн болоод байна... хэмээн долир нүдтэй хар царайт цыган гялалзсан цагаан шүдээ яралзуулан байж үүдний өрөөнд угтан авч, үстэй дээлийг нь тосож авахаар ухасхийх зуур өгүүлэв.

	Хүрэн бор царайндаа тоосгон улаан туяатай, урт сормуус унжсан тормолзсон гүн хар нүдтэй гоолиг залуу цыган бүсгүй Стеша бас тосон гүйж ирэв.

	— Өө, гүнтэн! Хонгор минь! Алт минь! Бөөн баяр! хэмээн баясгалантай инээн шүдэн завсраараа дуугарна.

	Илюшка өөрөө маш баярлаж байгаа царай үзүүлэн өөдөөс нь угтан гүйж гарч ирэв. Эмээ, чавганц, охид бүгд суудлаасаа босон харайж, зочныг хүрээлэв. Түүнийг зарим нь загалмайлсан эцэг, зарим нь загалмайлсан ах гэж тооцно.

	Турбин цыган бүсгүйчүүлийн цөмийнх нь уруул дээр үнсэв. Эмгэд, эрэгтэйчүүл түүний гар, мөрөн дээр нь үнсэв. Зугаа цэнгэл ноён оргилдоо хүрээд одоо нэгэнт хөрж буурч байсан учир тайж нар ч зочин хүрч ирсэнд машид баярлав. Хүн бүхний сэтгэл ханаж гүйцээд байлаа, дарс сэтгэл хөдөлгөн сэргээх нөлөөгөө алдаад гэдэс хүндрүүлэхээс цаашгүй болоод байлаа. Хүн болгон хөгжин баясах цэнэгээ дуусгаад бие бие өөдөө л харна. Хамаг дуугаа дуулж дуусаад хүн бүрийн толгойг шуугиулан, зантайлгах мэт сэтгэгдэл төрүүлэн толгой манаран эрээлжилнэ. Хэн ч сонин, хачин юм хийлээ гэсэн тэнд хөгтэй сонин юу байх вэ дээ гэсэн бодол толгойд нь орж ирээд байлаа. Цагдаагийн газрын дарга нэг эмгэний хөлийн дэргэд шалан дээр тэрийн хэвтээд

	— Шампан дарс!.. Гүн ирлээ!.. Шампан дарс!.. Хүрээд ирлээ... Шампан! Шампан дарсаар онгоц дүүргэж, түүнд биеэ угаана... Ноёд тайж нар аа! Тайж язгууртан нарт би хайртай хүн шүү!... Стешка, «Зам» гэдэг дууг дуулаач гэж орилно.

	Морин цэрэг бас л хөгжилтэй, тэгэхдээ өөр маягаар хөгжилтэй байлаа. Тэрээр буланд диван дээр, өндөр гоолиг цыган хүүхэн Любашегийн яг дэргэд нь суугаад согтсондоо нүд эрээлжлэн манарч буйгаа мэдрэн нүдээ дарлан толгойгоо сэгсэрч, нэг л үгийг ахин давтан үглэж, цыган бүсгүйг өөртэйгөө цуг нэг тийш оргон босооч хэмээн шивнэн ятгана. Любаша түүний өөрт нь ярьж байгаа үг маш хөгжилтэйн дээр ялимгүй гунигтай байгаа мэтээр инээмсэглэн сонсох зуур өөдөөс нь харан түшлэгтэй сандлын цаана зогсож буй өөрийн нөхөр, долир Сашка өөд үе үе хяламхийн харж тэгээд морин цэргийн эрийн хайр дурлалаа илэрхийлэн буйн хариуд үсэнд уях торгон тууз, үнэртэй ус хоёр авч өгөөч дээ гэж бусдад харагдахааргүй тонгойн чихэнд нь сэмхэн шивгэнэнэ.

	Гүнг орж ирэхэд морин цэрэг босон

	— Ура! гэж хашхирав.

	Нэгэн гоё залуу өрөөн дотуур бодлогоширсон байдалтай өөдөө сөөргөө бат чийрэг, хичээнгүйлэн алхалж, «Сералийн бослого» хэмээх дууг дуулна.

	Өөрийг нь байхгүй бол бүгдийн урам хугарах тул явсны хэрэггүй гэж ятгах тайж ноёдын салж өгөхгүй гуйлтад сэтгэл хөөрсөн, өрхийн тэргүүлэгч өвгөн хүрч ирэнгүүт диван дээр онхолдон ойчсоныг одоохондоо эс анхаарна. Тэнд түрүүнд нь байж байсан нэг түшмэл гадуур цамцаа тайлаад, ширээн дээр хөлөө тавин сууж үсээ сөргөх нь маш их наргиж согтож байна гэдгээ түүгээрээ нотлох ажээ. Гүнг орж ирмэгц цамцны захны товчийг тайлаад, хөлөө ширээн дээр бүр ч ахиулан тавив. Ерөөс гүнг ирмэгц архидаан дахин сэргэв. Өрөөн дотор хий холхиж байсан цыганчууд дахин тойрон хүрээлж суув. Гүн дуучин Стешкаг өвдөг дээрээ суулгаад, шампан дарс дахин авчир гэж тушаав.

	Илюшка гитараа барин дуучны өмнө зогсоход товшоо бүжиг эхэлж, өөрөөр хэлбэл, «Би гудамжаар явж байна уу, үгүй юу?», «Ээ, морин цэргүүд ээ...», «Сонсож байна уу, ухаарч байна уу...» гэх зэрэг цыган дуу зохих дарааллаар дуулж гарцгаав. Стешка хачин сайхан дуулдаг ажээ. Түүний цээжний гүн дотроос уянгалан гарах эрдүү сайхан цээл хоолой, дуулах үедээ инээмсэглэх, тормолзон дүрэлзэх тачаангуй нүд, дууны айзамд нийцүүлэн өөрийн эрхгүй хөдлөх хөл, найрал дуу эхлэх үеэр онгод орон уухайлах тэр бүхэн нь тоотой өртөгдөх тэр нэгэн нарийн чавхдасыг сэтгэлийн гүнд өөрийн эрхгүй хөндөх ажээ. Түүний хамаг зүрх сэтгэл дуулж буй дуундаа байгаа нь илт байлаа. Илюшка дууны амь сүнсийг инээмсэглэл, хөл, нурууныхаа хөдөлгөөн, хамаг бие сэтгэлээрээ дүрслэн илэрхийлж, түүний аяыг гитар хөгжмөөрөө даган хөгжимдөж, тэр дууг анх удаагаа сонсож буй адил хүүхнийг цоо ширтэн харсаар дууны айзамд нийцүүлэн анхааралтай, санаа тавимхайгаар толгойгоо бөхөлзүүлэн гэдэлзүүлнэ. Дараа нь сүүлчийн уянгалуу нот дээр толгой цээжээ гэнэт гэдийлгэн, өөрийгөө энэ дэлхий дээр хамгаас мундаг хүн гэж мэдрэх мэт гитараа хөлөөрөө омог бардам зоримог чулуудаад эргүүлэн барьж авснаа дороо товшлон гишгэлж үсээ сэгсэлзүүлэн, найрал дуучдыг эргэн тойруулан хөмсөг, зангидан харсаар бүжиглэж гарна. Хүзүүнээсээ аваад тавхайгаа хүртэл хамаг биеийнх нь судас шөрмөс бүжиглэж эхлэв... Арван хоёр чадалтай, эрдүү цариун хоолой тус бүрдээ байдаг чадлаараа хичээн бие биеэ хачин, ер бусын өнгөөр түрэн, агаарт нийлэн хутгалдсаар хангинана. Эмгэд хөгшчүүл сандал дээрээ цовхчин өндөлзөж, алчуураараа далдчин, шүдээ яралзуулан байж айзам, аялгуунд нь нийлүүлэн нэг нэгнээсээ чанга гууглана. Баргил бүдүүн хоолойтнууд сандлынхаа ард зогсон толгойгоо гилжийлгэн, хүзүүгээ гүрдийлгэн байж дүнгэнэн дуулна.

	Стешаг хамгийн нарийн хоолойгоор өөд өргөхөд Илюшка түүнд туслахыг хүсэх мэт гитараа өөд өргөн түүнд ойртуулбал гоё сайхан нэг залуу одоо ая доошлуулах цаг боллоо гэдгийг мэдэгдэн баясангуй гууглав.

	Товшуур бүжгийн аяс хангинамагц Дуняша цээж, мөрөө чичрүүлэн гүнгийн урдуур эргэлдсээр цааш хөвөн өнгөрвөл Турбин суудлаасаа босон харайж мундирээ тайлан чулуудаж, дан ганц дотуур улаан цамцтайгаа үлдээд хүүхэнтэй цуг хөгжмийн айзамд нийлүүлэн эрэмгий бахархуу товшин бүжиглэж тойрон эргэлдэх зуур хөлөөрөө янз бүрийн хөдөлгөөн уран чадмаг үйлдсэнд цыган нар хоорондоо нүд ирмэлцэж, сайшаангуй инээмсэглэлцэх бүлгээ.

	Цагдаагийн газрын дарга завилан суугаад хэнхдэгээ балбан «Ухайс, ухайс» гэж хашхична. Тэгснээ дараа нь гүнг хөлөөс нь шүүрэн авч дэргэдээ аваачаад, өөрт нь хоёр мянган рубль байсан, одоо ердөө таван зуу үлджээ, гэхдээ гүнг л соёрхдог юм бол юу хүссэн бүхнээ хийж чадна гэж өгүүлнэ. Өрхийн тэргүүлэгч өвгөн сэрээд, явах гэсэн авч цаадуул нь явуулсангүй. Гоё залуу цыган хүүхнийг өөртэйгөө цуг вальс хийгээч гэж гуйна. Морин цэрэг гүнтэй анд түншээрээ гайхуулах гэж булангаас босон очиж Турбинийг тэвэрч аваад

	— Хонгор нөхөр минь! Яах гэж чи биднийг орхиод яваад өг өө вэ? Аа? хаашаа яваад ирэв? Зальтай хар шидэл, гүн чамайг хаашаа явсныг би мэдэж байна, гэвэл гүн өөр юм бодсон бололтой дуугүй байх ажээ.

	Турбинд яагаад ч юм энэ найзархал санаанд нь нийцсэнгүй тул инээж барилгүй, морин цэргийн өөдөөс дуугүй харж байснаа гэнэт яг улаан нүүр өөд нь харан аягүй муухай хараасанд морин цэрэг урам нь хугаран гонсойж, тэрхүү гомдлыг тоглоом тохуу гэж үзэх үү, хэрхэхээ удтал мэдэхгүй хэсэг гөлрөн зогсов. Эцэст нь тоглоом тохуу гэж үзэхээр шийдэн, инээмсэглэснээ, цыган хүүхэн рүүгээ дахин очиж, Святкийн дараа өөртэй нь заавал сууна гэж ятгаж гарав. Гурав дахь, өөр нэг дуу дуулцгааж, бас дахин нэг бүжиглэж, дахин бие биеэ өргөмжлөн дуудалцаж, бүгдэд нь хөгжил баясгалантай санагдсаар байлаа. Шампан дарс дуусаагүй л байлаа... Гүн их ч уулаа. Нүд нь чийг даан бүрхүүлтсэн мэт санагдах авч гуйвж дайвсангүй, улам ч илүү сайн бүжиглэн, бат нот яриа, найрал дуучдыг даган сайхан дуулж, Стешаг «Намуун долгионы үерхэл» хэмээх дуу дуулах үеэр нь өргөн түрж байлаа. Бүжгийн дунд үеэр дэн буудлын эзэн худалдаачин өглөөний гурван цаг болсон учир зочдыг гэр гэртээ харина уу гэж гуйхаар хүрч ирэв.

	Гүн худалдаачныг заамдан авч, явган суух бүжиг бүжиглэгтүн гэвэл худалдаачин татгалзав. Гүн тэгэхлээр нь шил шампан дарс шүүрэн авч худалдаачныг толгойгоор нь доош эргүүлэн ингээд байж байгтун гэж тушаагаад өөр лүү нь бүх дарсыг зугуухан юүлсэнд бүгдээр бөөн хөхрөлдөөн болов.

	Үүр цайж эхлэв. Гүнгээс бусад нь бүгд ядарч сульдан, цонхийж цайчихсан байлаа.

	Гүн гэнэт босон

	— Миний Москва явах цаг боллоо. Хүүхдүүд ээ, манай өрөөгөөр очицгооё. Намайг үдэж мордуулагтун... цай ч ууцгаая гэв.

	Нам унтан тэр дороо үлдсэн газрын эздээс бусад нь бүгд зөвшөөрөн, гадаа хаалган дээр зогсож байсан гурван чарганд пиг дүүрэн чихэж аваад зочид буудал өөд хөдөллөө.

	VII

	Гүн зочид буудлын нийтийн танхимд бүх зочид, цыган нарын хамт ормогц

	— Морьд хөллөөд! гэж зандраад, — Сашка! Цыган Сашка, биш ээ, миний Сашка! Муу морьд өгвөл балбана шүү гэж өртөөний байцаан өнгөрүүлэгчид хэлээрэй. Бидэнд бас цай өг! Завальшевский! Цай ундны ажлыг хариуц, би Ильин дээр ороод юу болж байна, хараад ирье гэж Турбин нэмж хэлээд гудамд гарснаа морин цэргийн даргын буусан өрөө рүү зүглэв.

	Ильин тоглоомоо дөнгөж сая дуусгаад, хамаг мөнгөө сохор зоосгүй болтлоо мөрийнд дуусан алдаад, үслэг уранхай даавуун бүрхүүл бүхий диван дээр уруу харан хэвтэж үсээ нэг нэгээр нь зулгаан амандаа хийн үмхээд буцааж нулимж байв. Хоёр өөхөн дэнгийн нэг нь цаасандаа тултал шатаж дуусаад, нөгөө нь цонхоор нэвтрэн орж ирэх өглөөний гэрэлтэй турь муутайхан тэмцэлдэн хөзөр, мөрийтэй тоглоомын ширээн дээр сүүмэлзэнэ. Морин цэргийн толгойд ямар ч бодох санах юм байсангүй, мөрийтэй тоглоомын шуналын өтгөн манан оюун санааны хамаг авьяас чадварыг нь хучаад тэр байтугай гэмшин харуусах сэтгэл ч үл төрөх ажээ. Одоо юу хийх, сохор улаан мөнгөгүйгээр эндээс яаж явах, мөрийд алдсан сангийн арван таван мянган рублийг хэрхэн төлөх, хороон дарга нь юу гэх бол, ээж нь юу гэдэг бол, нөхөд нь юу гэж хэлдэг бол гэдэг тухай нэг удаа бодож санах гэж оролдоод үзсэн чинь учиргүй айдас төрөн, өөрийн огиудас төрсөн учир өөр юмаар дүйвээн мартагнахыг хичээн босоод өрөөн дотуур холхин, шалны ганцхан ангал дээр гишгэн явахыг хичээсэн авч тоглоомын болсон бүх явдал нэгд нэгэнгүй дахин санаанд орж ирээд болдоггүй. Алдсанаа эгүүлэн авч байтал өстөн хөзөр сугалан, гилийн ноёныг хоёр мянган рубль дээр тавивал хатан баруун тийшээ, бундангийн тамга, зүүн тийшээ, бундангийн ноён баруун тийшээ харан хэвтсэнд бүх юм өнгөрөх нь тэр, хэрэв зургаа баруун тийшээ, бундангийн ноён зүүн тийшээ харсан бол алдсанаа бүрмөсөн эгүүлэн авч, дахиад бүгдийг нь хоёр ахиулсан мөрий дээр тавьсан сан бол цэвэр арван таван мянгыг хожих, хороон даргаас жороо морийг нь бас хос морь, буулгадаг аравчтай хөнгөн тэрэг худалдан авах байсан сан гэдгээ тодхон дүрслэн бодлоо. Тэгээд дараа нь юу болох байсан бэ?

	Ильин диван дээр дахин очиж хэвтээд үсээ мэрж эхлэв.

	«Долоодугаар өрөөнд юунд дуу дуулаад байгаа юм бэ? Энэ чинь нээрэн Турбинийд хөгжилдөж байгаа юм байна л даа. Тийшээ очиж, зантай сайн уудаг юм бил үү» гэж бодогдоно.

	Яг энэ үеэр гүн орж ирэв.

	— За яагаа вэ, тавиад тууж орхисон уу, өвгөн минь? гэж хашхирав.

	«Унтаж байгаа царай үзүүлье байз, тэгэхгүй бол түүнтэй ярих хэрэг гарна. Ер нь унтмаар санагдаж байх шиг байна» гэж Ильин бодов.

	Гэтэл Турбин дэргэд нь хүрч ирээд, толгойг нь илбэв.

	— За, хонгор минь, тавиад тууж орхисон уу, хожигдоо юу? Хэл л дээ...

	Ильин хариу дуугарсангүй.

	Гүн гараас нь угзрав.

	— Хожигдсон, тэгээд чи яах нь вэ? гэж Ильин хөдөлгөөнгүй хэвтсэн чигээрээ нойрмог, хайнга, дургүйцэнгүй өнгөөр бувтнав.

	— Цөмийг нь үү?

	— Тийм ээ, гайхаад байх юу байна вэ? Цөмийг нь. Чамд ямар хамаа байна?

	— Чи миний үгийг сонс, анд нөхөртөө адил яг үнэнээ хэлэгтүн хэмээн гүн уусан дарсныхаа нөлөөнд үсийг нь илсэн чигээр өрөвдөн хайрлах сэтгэл төрөн, — Би чамд хайртай болсон юм шүү, нээрэн. Үнэнээ хэлэгтүн. Сангийн мөнгөө мөрийд алдсан бол би чамд тус болъё. Эс тэгвэл өнгөрнө шүү... Сангийн мөнгө байсан уу? гэв.

	Ильин диван дээрээс босон харайгаад

	— Надаар яриулах гээд байгаа бол надтай ингэж бүү яригтун... яаснаас болоод надтай.. ингэж бүү яригтун... духандаа сум зоох - ганцхан энэ л үлдээд байна! хэмээн үнэнээсээ арга тасран гараа дэрлэн унаад, уг нь ганц агшны өмнө жороо морины тухай уужуу тайвуу бодож байсан ч гэсэн нулимсаа мэлмэртэл асгаруулж гарав.

	— Еэ хөөрхий дөө, эм хүн аятай харин! Хүнд ийм юм аль тохиолдохыг тэр гэдэг юм! Гай биш, засаж ч болох нь юун магад. Эндээ намайг хүлээж байгтун.

	Гүн өрөөнөөс гарч одлоо.

	Гудмын жижүүрээс

	— Газрын эзэн Лухнов аль өрөөнд буусан бэ? гэж асуув.

	Гудамжны жижүүр гүнг хүргэж өгье гэв. Эзэн өрөөндөө дөнгөж сая морилон, хувцсаа тайчиж байгаа гэж зарц нь анхааруулсан авч гүн түүнийг эс тоон өрөөнд нь оров. Лухнов ширээний урд халаадтай суун, урдаа байгаа хэдэн хэсэг бөөн мөнгийг тоолж суулаа. Ширээн дээр өөрийн нь машид дуртай шил рейнвейн дарс байж байв. Их мөнгө хожсон болохоор энэ зэргийн жаргал эдлэхийг өөртөө зөвшөөрсөн ажээ. Лухнов гүнг танихгүй байгаа царайтай нүдний шилэн дээгүүрээ хүйтэн царайлан ширүүн харав.

	— Та намайг танихгүй байна уу даа? гэж гүн ширээ рүү шийдмэг алхлан тулж очингоо асуув.

	Лухнов гүнг таниад

	— Танд юу хэрэгтэй вэ? гэж асуувал,

	— Тантай тогломоор байна хэмээн Турбин диван дээр суунгаа өгүүлэв.

	— Одоо юу?

	— Тийм ээ.

	— Дараа бол дуртайяа тоглоё, гүнтэн! Одоо бол би ядарч, унтахаар зэхчхээд байна. Дарс хүртэхгүй сэн болов уу? Сайн дарс шүү!

	— Би харин одоо л жаахан тогломоор байна.

	— Одоо ахиад тогломооргүй байна. Өөр бусад ноёд юу байдаг юм, би л лав үгүй, гүнтэн! Та намайг өршөөж үзээрэй.

	— Тэгвэл үгүй юм биз дээ?

	Лухнов гүнгийн хүслийг биелүүлэх бололцоогүйдээ харамссанаа илэрхийлсэн дохиог дал мөрөөрөө үйлдлээ.

	— Яагаад ч үгүй юм биз дээ?

	Дахиад л нөгөө дохиогоо үйлдэв.

	— Би харин танаас ихэд гуйя... За яах вэ, тоглох уу? 

	Дуу эс гарав.

	— Тоглох уу, үгүй юу? гэж гүн хоёр дахиа асуугаад, — Өөрөө л мэд! гэв.

	Дахиад л дуу эс гаран, гүнгийн барайж эхэлсэн царай өөд шилэн дээгүүрээ хялавхийн харлаа.

	— Тоглох уу, үгүй юу? гэж гүн чанга дуугаар зандраад, ширээ шаавал шилтэй рейнвейн дарс ойчиж асгарав. — Та ч шударга бусаар тоглосон биз дээ? Тоглох уу, үгүй юу? гэж гурав дахиа асууя.

	— Би үгүй гэж хэлсэн шүү дээ. Гүн та ч нээрэн хачин байна шүү! Ерөөс хүний хоолой руу хутгатай ирнэ гэдэг ч зохисгүй явдал даа гэж Лухнов өөдөө харалгүйгээр анхаарууллаа.

	Үүний дараа нэлээд чимээгүй байж азнавал тэр хооронд гүнгийн царай улам бүр зэвхий даасаар байлаа. Тэгтэл гэнэт Лухновын толгой дундуур тас буугаад явчхав. Лухнов диван дээр өнхрөн унаж, мөнгөө базаж авахыг оролдсоноо, хэзээ ямагт уужуу тайвуу байдаг, хэзээ ямагт буурь суурьтай, догирхуу харагддаг ийм хүнээс огт гарамгүй хачин дуугаар орь дуу тавин чарлав. Турбин ширээн дээр байсан бусад мөнгийг хумьж аван, эзэндээ туслахаар гүйж ирсэн зарцыг хойш түлхчхээд, түргэн түргэн алхалсаар өрөөнөөс гарч одох нь тэр.

	— Та хүслээ хангая гэвэл би өрөөндөө хагас цаг таны мэдэлд байж байна шүү гэж Лухновын үүдэнд эргэж ирэн гаднаас нь хашхирвал

	— Луйварчин! Дээрэмчин! Эрүүгийн шүүхэд өгнө дөө, гайгүй! гэх нь сонсогдоно.

	Ильин өөрт нь тус болно гэсэн гүнгийн амлалтыг огтхон ч эс анзааран өрөөндөө диван дээр хэвтсэн чигээр байвал бөөн гашуун нулимс хоолой руу нь тулж ирэн хоолойг нь аргуулав. Толгой дотор нь манаран хачин хутгалдах бодол, сэтгэлгээ, дурсамж нэвт ухаарагдах болсон бодит явдлын дурсамж нь гүнгийн оролцоо, энхрийллийг үгүйлсээр байлаа.

	Мөрөөдөл дүүрэн залуу нас, нэр төр, олон нийтийн хүндэтгэл, хайр дурлал, үерхэл нөхөрлөлийн мөрөөдөл, бүгд үүрд алдагджээ. Нулимсны ундарга ширгэж эхлэн бүх юм өнгөрчээ гэсэн дэндүү амгалан бодол улам бүр ихсэн, амиа хорлох тухай бодол айдас, гутамшиг төрүүлэхээ болиод, тэр бодол дээр анхаарал нь байн байн тогтох боллоо. Энэ үеэр гүнгийн хөлийн чанга алхаа сонстов.

	Турбиний царайд уурласны ул мөр байсан чигээр, гар нь ялимгүй салганасаар байсан ч гэсэн эелдэг дөлгөөн баяр хөөр сэтгэл ханамжтай байдал нүүрэнд нь тодрох ажээ.

	— Май, эргүүлээд хожчихлоо! хэмээн баахан бөөн мөнгө ширээн дээр чулуудаад, — Бүгдээр байна уу, үгүй юу, тоолоорой! Тэгээд нийтийн танхимд бушуухан очоорой, би одоо ингээд мордлоо гэж нэмж хэлэхдээ баярлан баясаж, бишрэн талархсандаа морин цэргийн сэтгэл аймшигтай их хөдөлснийг анзаараа ч үгүй юм шиг нэг цыган дууны ая амандаа исгэчсээр өрөөнөөс гарч одлоо.

	VIII

	Өргөн бүс бүсэлсэн Сашка морьд бэлхэн гэж илтгэснээ, захтайгаа нийлээд гурван зуун рублийн үнэтэй мэт гүнгийн шинелийг юуны урьд очиж авах, тайж нарын тэргүүнийд байх зуур шинелиэр сольж авсан тэр хөх дээлийг нь тэр өөдгүй амьтанд өгөх хэрэгтэй гэж шаардав. Гэтэл Турбин шинель эрсний хэрэггүй гэж хэлээд, хувцсаа солихоор өрөөндөө явж орлоо.

	Морин цэрэг цыган хүүхнийхээ дэргэд зогсоо зайгүй зогсон дуугүй суув. Цагдаагийн газрын дарга архи шаардсанаа, бүх ноёдыг өөрийндөө очиж өглөөний цай ууна уу? гэж уриад, хэрэв тэгвэл манай эхнэр цыган бүсгүйчүүлтэй заавал бүжиглэнэ гэж амлав. Гоё сайхан залуу төгөлдөр хуураар тоглоход сэтгэлийн хөдөлгөөн илүү их байдаг юм, харин гитараар болохоор доошлуулах ая гардаггүй юм хэмээн Илюшкад гүнзгий утгатай тайлбарлана. Түшмэл завхай зайдан загнасандаа өдрийн гэрэлд ичсэн бололтой буланд суугаад гунигтай царайлан цай ууна. Цыганчууд хоорондоо цыганаар маргалдан, ноёдыг барорей (цыганаар гүн юм уу ван, эсхүл яг онож хэлбэл том ноён) гэж өргөмжлөх хэрэгтэй гэж зүтгэнэ, гэтэл Стешка тэгж дуудвал уурлана хэмээн эсэргүүцэж байлаа. Ерөөс хүн болгонд зугаа цэнгэлийнх нь сүүлчийн оч унтарч эхэлж байлаа.

	Гүн аяны хувцас өмсчихсөн, танхимд орж ирэхдээ хэзээ хэзээнээс илүү хөгжил баясгалантай, гоё ганган, сэргэлэн цовоо болчихсон

	— За үдэж мордуулахын өмнө дахиад нэг дуулчих, тэгээд гэр гэр өөдөө хөдлөөд гэж хэлэв.

	Цыганчууд дахин дугуйран сууж, дуулахаар яг завдтал Ильин бөөн мөнгө барьсаар орж ирээд, гүнг дуудан хажуу тийш аваачаад

	— Надад албаны мөнгө ердөө арван таван мянга байсан юм, гэтэл чи арван зургаан мянга гурван зууг өгчээ. Ингэхлээр энэ нь чинийх болж таарч байна гэж өгүүлэв.

	— Аятайхан хэрэг байна! Алив!

	Ильин гүн өөд мятрангуй ширтэн мөнгийг өгөөд нэг юм хэлэхээр амаа ангайсан авч хэлж чадсангүй царай нь час улайж, тэр байтугай нүдэнд нь нулимс гүйлгэнэн, дараа нь гүнгийн гарыг шүүрч аваад, чанга чанга атгав. 

	— Арилж үз! Илюшка!... миний хэлж байгааг дуул... май энэ мөнгийг ав, харин намайг застав хүртэл дуу хөгжилтэй л гаргаж өгнө шүү гэж хэлээд Ильиний авчирч өгсөн мянга гурван зуун рублийг гитар дээр нь чулуудав. Тэгсэн атлаа гүн нөгөө морин цэрэгт өчигдөр зээлж авсан зуун рублийг нь өгөхөө тэртэй тэргүй мартаж орхижээ.

	Өглөөний арван цаг болоод байлаа. Баахан цыган, цагдаагийн газрын дарга, морин цэрэг, гоё ганган залуу Ильин, тэрчлэн баавгайн арьсан хөх дээлтэй гүн тэднийг зочид буудлын довжоон дээр гарч ирэхэд, нар байшингийн дээврээс дээш хөөрч, хүмүүс гудамжаар хөлхөлдөн, худалдаачид аль хэдийн мухлагаа онгойлгон, тайж, түшмэл нар гудамжаар унаатай давхилдаж, хатагтай нар зочдын өрөө байраар холхиж байлаа. Нарлаг сайхан өдөр болж дулаарав. Тоодойлгон богиносгож боосон сүүл бүхий гуравласан морьд хөллөсөн өртөөний гурван чарганы морьд шавхай дундуур шал пал хийлгэсээр довжооны дэргэд ирж зогсвол зугаатай бүх хүн хуваарилагдаж сууж эхлэв. Гүн, Ильин, Стешка, Илюшка, улаачин Сашка нар эхний чарганд суув. Блюхер хөөрөн сагсайж, сүүлээ сарвагануулан голын морь өөд хуцна. Нөгөө хоёр чарганд бусад ноёд бас эрэгтэй эмэгтэй цыган нартай суув. Зочид буудлаас хөдлүүт чарга зэрэгцэн цыган нар найрал дуу сунгаж гарав.

	Дуу хөгжим хангинуулан, хонх жингэнүүлсэн гуравласан морьд хот дундуур яв явсаар застав хүрэн хүртлээ замаар өөдөөсөө явагсад бүхнийг дайрчих шахан сандарган давхисаар байлаа.

	Гэгээн цагаан өдрөөр дуу дуулалдан, цыган хүүхнүүд, согтуу цыган харчуултай гудамжаар ийнхүү давхилдаж яваа язгууртан тайж нарыг хараад худалдаачид, замаар яваа танихгүй хүмүүс, ялангуяа таньдаг хүмүүс нь багагүй гайхжээ.

	Застав өнгөрөөд гуравласан морьд бүхий чаргануудын зогсоход бүгдээр гүнтэй салах ёс үйлдэв.

	Үдэж мордуулахад сархад зэгсэн сайн хөнтөрч зам туршид морьдоо өөрөө жолоодсон Ильин гэнэт уйтгар гунигтай болж, гүнг дахиад нэг өдөр өнжөөч гэж ятган, тэгээд тэгэхийн боломжгүй гэдэгт итгэмэгц огт санаандгүй гэнэт нулимс асгаруулан шинэ андаа тэврэн авч үнсээд, эргэж очмогцоо Турбиний алба хааж байсан яг тэр хороонд морин цэргийн даргаар шилжүүлж өгөөч гэж гуйна хэмээн амлав. Гүн бүр ч баяр хөөртэй байж, өглөө нь бүр чи би бололцсон нөгөө морин цэргийн даргыг хунгар луу түлхэн унагаж, цагдаагийн газрын даргыг Блюхер нохойгоороо турхиран айлгаж, Стешка хүүхнийг тэврэн авч, Москва авч одохыг хүсэж, эцэст нь чарга дээрээ үсрэн гарч, дандаа гол дунд нь зогсож явахыг хүсэж байсан нохойгоо хажуудаа суулгав. Нөгөө амьтнаас гүнгийн шинелийг салган авч үзээрэй гэж морин цэргийн даргаас аминчлан гуйж байсан Сашка ч урд суудал дээрээ үсрэн гарав. Гүн «Хөдлөөд» гэж хашхиран, саравчтай малгайгаа авч толгой дээгүүрээ эргэлдүүлэн дохиод, морьдоо улаач маягаар исгэрвэл гуравласан морьд хөллөн манаргаж одлоо.

	Нэгэн жигд дун цагаан цаст хөндий тэртээ алслан одож, түүн дундуур шалбааг шавар болсон шаргал зурвас зам мурийж тахиралдана. Хурц нар хайлмагтан хөлдсөн цасны тунгалаг мөсөн бүрхүүл дээр тусан гялтгануулаад ар нуруу, шүүрийг ээх нь тааламжтай.

	Морьдоос уур савсан манарна. Хонх нэгэн жигд жингэнэнэ. Ачаа ачсан гулсамхай чаргатай нэг тариачин эр хайлмаг цасанд норсон модон шаахайгаа шалчигнуулан олсон жолоогоо дугтачсаар яаран тэвдэн морио замаас гарган зай тавьж өгөв. Нөгөө нэг ачаа дээр нь нэхий өлгийтэй хүүхэд тэврэн суусан тарган улаан тариачин авгай яндан цагаан морио жолооныхоо үзүүрээр шавхуурдан шогшуулна. Тэгтэл гүн Анна Федоровнаг гэнэт санав.

	— Буцаад! гэж хашхирвал улаач дав даруй ойлгосонгүй.

	— Буцаад эргэгтүн! Хот орно! Бушуул!

	Гуравласан морьд заставыг дахин өнгөрч, хатагтай Зайцовагийн байшингийн банзан довжоо руу хар эрчээрээ давхин тулж зогсов. Гүн шатаар гүйн гарч үүдний өрөө, зочдын өрөөгөөр дамжин бэлэвсэн авгайтай унтаж байхад нь тааралдан, орноос нь тэврэн өргөж, нойрмог нүдэн дээр нь хэдэнтээ үнсээд, оронд нь буцааж тавин гэдрэг гүйн гарч ирэв. Анна Федоровна нойрмогоор уруулаа долоон «Юу бол оо вэ?» гэж асуугаад л хоцров. Гүн чарга дээрээ харайн гарч, улаач өөд хашхирсанд морьд хөдлөн, тэгээд Лухновыг ч, бэлэвсэн авгайг ч, Стешкаг ч дурсан саналгүйгээр гагцхүү Москвад юу хүлээж байгаа тухай бод бодсоор зогсолтгүй довтолгосоор К. хотоос үүрд гарч одвой.

	IX

	Тэр цагаас хойш хорин жил өнгөрчээ. Тэр цагаас хойш зөндөө ус урсаж, олон хүн насан өөд болж, олон ч хүн төрж, олон хүн өсөж бойжиж, олон хүн хөгширч, бүр ч олон бодол санаа төрж бий болон олон нь үгүй болон арилж, олон сайхан шинэ юм, олон муухай хуучны юм үрэгдэж үгүй болон, олон сайхан шинэ залуус төрж өсөн, бас эрэмдэг зэрэмдэг ухаан санаа дулимаг олон залуус энэ ертөнц дээр бий болжээ.

	Гүн Турбин гудамжинд тааралдсан гадаадын нэгэн хүнийг нохой цохих анчны ташуураар шавхуурдсан учир түүний дуудсан буудалцаанд алин дивангарын алагджээ. Эцэгтэйгээ усны хоёр дусал шиг ив ижилхэн төрсөн хүү нь хорин гурван нас хүрсэн гоё залуу болж, хүнд морин цэргийн гвардид алба хааж байлаа. Залуу гүн Турбин зан суртахууны хувьд эцэгтэйгээ огтхон ч төсгүй ажээ. Өнгөрсөн зууны үеийн гал цогтой, тэсгэлгүй зан, яг үнэнийг хэлбэл, завхай зайдан дур сониучирхлын сүүдэр ч түүнд байсангүй. Хурц ухаан, боловсрол, удмаасаа авьяас билигтэйн зэрэгцээ ёс баримхай амьдралын тохь тухад дуртай төрөлхийн зан, хүмүүс, нөхцөл байдлыг практик хар ухааны үүднээс үзэх үзэл, ухаалаг, хэрсүү зан бол түүний өвөрмөц зан чанар байлаа. Залуу гүн алба ажлын хувьд дээшээ алдартай ахиж явлаа. Бүр хорин гурван насандаа бага дарга болжээ... Байлдааны ажиллагаа эхэлмэгц цол тушаал ахихын тулд байлдаж байгаа армид шилжих нь ашигтай гэж шийдээд, хөнгөн морин цэргийн хороонд отрядын даргаар ирснээ түдэлгүй суман хүлээж авчээ.

	1848 оны тавдугаар сард С.-ын хөнгөн морин цэргийн хороо К. муж дундуур аяллаар өнгөрсөн нь залуу гүн Турбиний командалсан тэрхүү суман байлаа. Тэдний суман Мороковкт, Анна Федоровнагийн тосгонд хоноглох учиртай байлаа. Анна Федоровна амьд мэнд байсан авч нас сүүдэр залуу биш бил ээ. Анна Федоровна өөрийгөө залуу гэж тооцохоо больсон байсан нь эмэгтэй хүнд их учир холбогдолтой байлаа. Анна Федоровна маш их таргалж бүдүүрчээ. Ингэж таргалах нь эмэгтэй хүнийг залуужуулдаг гэлцэх бөлгөө. Гэхдээ энэ тарган цагаан цулцгар нүүрэн дээр том зөөлөн үрчлээс тодхон харагдана. Хот орохоо бүрмөсөн больж, сүйх тэргэнд ч арай ядан гарч сууна. Гэхдээ урьдын адил цайлган цагаан зантай хэвээр байж, урьдын нөгөө гоо үзэсгэлэнгээрээ сэтгэл булаахаа одоо нэгэнт больсон болохоороо эдүгээ үнэнийг яг хэлж болох болсон нь урьдын адил тэнэгдүү байсан хэвээр байлаа. Лиза охин, цайлган хөвсөргөндөө болоод хамаг эдлэн хөрөнгөө үрж дуусаад Анна Федоровнагийндаа ирж толгой хоргодон суух болсон ах хоёр нь цуг суудаг байлаа. Ахынх нь үс толгой дун цагаан болж, дээд уруул нь унжсан авч ооч сахлаа хар будгаар нямбайлан буджээ. Дух, хүзүү нь үрчлээгээр дүүрээд зогссонгүй, хамар, нуруу, хүзүү нь бөхийжээ. Гэлээ гэхдээ л майжгий тахигар хөл нь морин цэргийнхний барилаа тавиагүй ажээ.

	Нээгддэг хаалга бүхий тагттай хуучин байшингийн зочдын том биш өрөөнд бүх гэр орныхон, Анна Федоровнагийн зарц сэлт сууж байлаа. Байшингийн цонх урьд цагийн од маягийн хэлбэртэй суулгасан далдуу модон цэцэрлэг өөд харжээ. Цал буурал толгойтой болсон Анна Федоровна үстэй хамжаар бүхий богинохон ягаан хантааз өмсөн улаан зандан дугуй ширээний өмнөх диван дээр хөзөр дэлгэн сууна. Цэвэрхэн цагаан бариу өмд, хөх хантааз өмссөн өвгөн ах нь цонхны дэргэд суугаад цагаан цаасан нарийн утсаар ац ороон юм сүлжинэ. Зээ охин нь ингэж сүлжихийг зааж өгсөн агаад үүнээс өөр юу ч хийж эс чадах тул үүндээ хачин их дуртай байлаа. Сонин унших уг нь дуртай авч одоо нүд нь юм харахаа больжээ. Анна Федоровнагийн шавь Пимочка дэргэд нь суугаад Лизагийн удирдлага дор хичээл давтана. Лиза ямааны ноолуураар модон зүүгээр өвөг ахдаа оймс нэхэн сууна. Шингэж байгаа нарны сүүлчийн цацраг энэ үед хэзээ ямагт ямар байдгийнхаа адилаар захын цонх, түүний хавилдаа байгаа номын босоо тавиур дээр далдуу модны цэцэрлэг нэвт сарнимал ташуу туяа цацруулан тусгана. Цэцэрлэг дотор болон өрөөнд хачин нам гүм байх нь цонхны цаагуур алтан хараацайн далавчны шууг-шууг хийн өнгөрөх юм уу, өрөөнд Анна Федоровнагийн санаа алдах, эсхүл өвгөн хөлөө сэлгэн янцаглах нь тов тодхон сонсогдоно.

	— Үүнийг яаж өрдөг билээ дээ? Лизанька заагаад өгөөч. Би дандаа мартчих юм хэмээн Анна Федоровна хөзөр өрөхөө байж азнан асуув.

	Лиза юм нэхсэн чигээрээ ээж рүүгээ очоод хөзөр лүү нь шагайн харав.

	— Өө ээж минь, та бүр будилуулж гүйцэж л дээ! хэмээн хөзрийг сэлгэн тавих зуур өгүүлээд, — Ингэж өрөх байсан юм шүү дээ. Таны мэргэлсэн ямар ч байсан ёсоороо л бүтэх юм байна даа хэмээн нэг хөзрийг сэмээрхэн авангаа нэмж хэлэв.

	— Чи юунд дандаа намайг хуурдаг юм бэ. Яг ёсоор болжээ л гэх юм.

	— Үгүй, нээрэн санасан ёсоор тань болно. Ёсоор болжээ.

	— За сайн байна, сайн байна, эрх амьтан! Энэ чинь цайгаа уух болоогүй юм уу?

	— Би халуун данхаа тавь гэж хэлсэн. Би одоохон очлоо. Танд нааш нь авчрах уу? Пимочка, алив хичээлээ шалавхан дуусга, хоёулаа гүйе.

	Тэгээд Лиза үүдний цаанаас гарч ирэв.

	— Лизочка! Лизанька хэмээн өвөг ах нь ач руугаа харан, — Гогцоог нь дахиад л алдчих шиг бололтой. Олоод өгөөч, хонгор минь

	— Одоохон, одоохон! Домбон чихэр хагалуулаад орхиё

	Нээрэн л гурван агшны дараа өрөөнд гүйж орж ирээд, өвгөн ах руугаа очин, чихний нь омгоос барьж аван мушгимар боллоо.

	— Дахиад битгий гогцоогоо алдаж байгаарай, мэдэв үү? хэмээн инээмсэглэн байж хэлээд, — Бас сүлжиж дуусаагүй байдаг гэв.

	— За, болоо, болоо, засаад орхи, нэг зангилаа харагдаад байсан юм аа, тэгнэ ээ тэр.

	Лиза ацыг авч, толгой боосон алчуураасаа сүлбээр зүү авбал цонхоор сэвэлзэх салхи алчуурыг нь ялимгүй дэрвэлзүүлэв. Тэгээд Лиза нөгөө сүлбээр зүүгээрээ нэг хоёр удаа татаж гаргаад ацаа өвөг ахдаа эгүүлж өглөө. 

	— За хариуд нь намайг үнсээч гэж хэлээд ягаахан хацраа өгөх зуур сүлбээр зүүгээ буцааж хатган, — Одоо танд ром архитай цай өгнө. Өнөөдөр чинь баасан гараг шүү дээ гэв.

	Тэгээд цайныхаа өрөө рүү буцав.

	— Өвгөн ах аа, наашаа ирээд хар даа. Манай руу морин цэргийн дарга нар ирж явна! гэх цангинасан дуу тэндээс сонсогдлоо.

	Анна Федоровна ахтайгаа цуг морин цэргүүдийг харахаар цайны өрөөнд оров. Юу гэвэл тэндээс цонхоор нь тосгон харагддаг бил ээ. Цонхоор тойвтой юм эс харагдах агаад баахан бөөн хүн яваа нь тоосон дундуур бүүр түүрхэн харагдана.

	Өвөг ах нь Анна Федоровнад хандаж

	— Дүү минь манайх зай тун муутай, бас хажуугийн өрөөг барьж дуусаагүй нь тун тусгүй байна. Тиймгүй сэн бол офицеруудыг манайд буу гэж гуйхгүй юу. Морин цэргийн дарга нар гэдэг чинь цөм хөгжил баясгалантай, дандаа шижигнэсэн сайхан залуучууд байдаг юм байхгүй юу, ядаж барааг нь ч билээ харах юм сан гэвэл,

	— Тэгвэл би ч бас үнэн голоосоо баярлах л байна, гэтэл манайд хаана ч зай байхгүйг ах минь та өөрөө юу эс андах вэ дээ. Миний унтлагын өрөө, Лизагийн өрөө, таны энэ өрөөг гэхэд л хар даа, ингээд л гүйцээ шүү дээ. Тэднийг хаа оруулах вэ дээ, өөрөө бодоод үз дээ. Тэдэнд Михайло Матвеев ахлагчийн өрөөг суллаж өгсөн гэнэ. Цэвэрхэн юм гэлцэж байна.

	— Лизочка минь, бид чамд тэднээс хүнд морин цэргийн гоё даргыг хүргэн болгож авч өгөхгүй юу даа! гэж өвөг ах нь хэлбэл,

	— Үгүй, би хүнд морин цэргийнхтэй суухгүй хөнгөн морин цэргийнхтэй суусан нь дээр, яагаад гэвэл өвөг ах та өөрөө хөнгөн морин цэрэгт алба хааж байсан гэсэн биз дээ?.. Харин хүнд морин цэргийнхнийг би мэдэхийг ч хүсэхгүй. Тэднийг цөмөөрөө их бүдүүн хадуун улс гэж ярилцах юм байна лээ.

	Лизагийн царай яльгүй улайв. Тэгснээ өөрийн цангинасан инээдээр дахин хөхрөв.

	— Устюшка энэ гүйж байна, юу харсныг нь асууя гэж Лиза хэлэв.

	— Устюшкаг дууд гэж Анна Федоровна хэлэв.

	— Гэртээ хийх ажил алга уу, чамд чинь, цэргүүдийг харах гэж гүйж байх ямар хэрэг байна. За тэгээд тэр дарга нарыг хаа байрлуулаа вэ? гэж түүнээс Анна Федоровна шалгааж гарлаа.

	— Еремкинийд, эзэгтэй. Хоёр нь их гоё залуу байна билээ, нэгийг гүн хүн гэлцэж байна.

	— Овог нь хэн гэж байна?

	— Казаровч гэнэ үү, Турбинов ч гэнэ үү, тогтоосонгүй, миний буруу.

	— Тэнэг амьтан, юу ч ярьж чадахгүй юм. Овгийг нь ядаж мэдэхгүй дээ.

	— Би гүйж очоод ирэх үү?

	— Чамайг тэр талаар мастер гэдгийг чинь би юу эс андах бил ээ. Үгүй, хэрэггүй, Данило очиг. Ах та түүний тийшээ очоод, офицерууд энэ тэр юм хэрэгтэй үгүйг нь мэдээд ир гэж хэл дээ. Эзэгтэйг асуугаад ир гэсэн юм гэж намба төрхтэй яваад ир гээрэй.

	Хөгшчүүл цайны өрөөнд дахин сууж, Лиза бүсгүйчүүлийн өрөөнд хагалсан домбон чихэр аваачиж тавихаар явлаа. Устюша тэнд нөгөө морин цэргийнхний тухай ярьж байлаа.

	— Эзэгтэй, хонгор минь, тэр гүн нь ямар гоё хүн бэ? Ёстой л нөгөө жирвийсэн хар сахалтай, жимсэн улаан хацартай гөөгөө гэдэг чинь тэр байна билээ дээ. Та л тийм хүргэнтэй болмоор юм тэгвэл ч ёстой нэг таарна биз дээ гэж Устюша ярина.

	Бусад зарц сайшаангуй инээмсэглэнэ. Цонхны дэргэд суугаа, урт оймс өмссөн зарц эмгэн санаа алдсанаа дотроо сүслэн байж нэгэн мөргөл уншив.

	— Чиний санаанд ч морин цэргийн дарга нар учиргүй таарч дээ, тэгэхлээр. Чи ч ярихыг үзүүлээд өгдөг хүн хойно доо. Устюша, чи гараад сэрүүцүүлэх ундаа аваад ир. Морин цэргийн дарга нарыг эсгэлэн ундаагаар дайлъя.

	Лиза элсэн чихрийн саваа барин гарч одов.

	«Тэр морин цэргийн даргыг харах юм сан, ямаршуу хүн байгаа юм бол оо. Хар үстэй юм уу, шаргал үстэй юм болов уу? Бидэнтэй танилцвал тэр баярлах л байх гэж би бодох юм. Ингээд л яваад өнгөрчих юм бол намайг энд байсан, өөрийнх нь тухай намайг ийм юм бодож байсан гэж мэдэхгүй өнгөрнө шүү дээ. Ийм хүн манай хажуугаар хэчнээн ч өнгөрсөн бэ дээ. Өвөг ах, Устюша хэдээс өөр хэн ч намайг харахгүй байна шүү дээ. Үсээ би яаж ч гоё самнаад, ямар ч ханцуйвч өмсөөд намайг хэн ч харахгүй шүү дээ» хэмээн цулцгар цагаан гараа харан санаа алдах зуур Лиза бодлогошров. «Тэр хүн лав нуруу чилгэр, нүд дүрлэгэр, нээрэн л лав жирвийсэн хар сахалтай байх. Үгүй дээ, хорин хоёр жил өнгөрөөд байхад цоохор нүүрт Иван Ипатычаас өөр хэн ч надад дурлаж байсангүй, одоогоос дөрвөн жилийн өмнө би үүнээсээ ч гоё байсан даа, гэтэл хүүхэн хонгор нас минь хэнд ч баяр баясгалангүйгээр ингээд өнгөрөв өө, хөөрхий. Би гэж хөдөөгийн муу золгүй, аз жаргалгүй бүсгүй» гэж бодогдоно.

	Цай юүлж өгөөч гэж дуудсан эхийнх нь дуу хөдөөгийн бүсгүйг агшин зуурынх нь энэ бодлогошролоос гаргасанд Лиза үсээ хойш болгон толгойгоо сэгсрээд, цайны өрөөнд оров.

	Сайн юмс хэзээ ямагт аяндаа бүтдэг, хичээх тусам дорддог. Хөдөө нутагт хүмүүжил олгох гэж хичээх нь тоотой, тийм болохоор сайн сайхан юм дийлэнхдээ санаандгүй аяндаа бий болно. Ялангуяа Лизагийн хувьд тийм болжээ. Анна Федоровна ухаан хомс, зан төрх хэнэггүй хүн болохоор Лизад ямар ч хүмүүжил олгосонгүй, түүнд хожим ч туйлын ашигтай, франц хэл зааж сургасангүй, талийгаач нөхрөөсөө эрүүл саруул, сайхан үр, охин заяан төрүүлж өрлөг эх, асрагч хоёрт даатган өгч, тэжээж тэтгэн, эрээн даавуун даашинз, ямааны арьсан өмд өмсгөж, жимс, мөөг түүлгэх, зугаацуулахаар илгээн, семинар төгссөн залууг хөлслөн авч бичиг үсэг, тоо бодлого заалган, тэгэхдээ нэг л мэдэх нь ээ арван зургаан насан дээрээ гэхэд хэзээ ямагт баяр хөөртэй, цайлган цагаан сэтгэлтэй гэрийн ажилд хичээнгүй эзэгтэй, найз болсон байхыг олж анзаарчээ. Анна Федоровна өрөвч цайлган сэтгэлтэй болохоороо нэг бол хамжлагын, үгүй бол хаягдал зулбадас гаралтай шавь нар гэрээр нь цагийн дөрвөн улиралд үл тасарна. Лиза арван настайгаасаа тэдэнд тус болж, бичиг үсэгт сурган, хувцаслаж, сүмд дагуулан аваачиж, хэт дүрсгүйтсэн үед нь болиулна. Дараа нь зөнөж гүйцсэн, цайлган цагаан зантай өвгөн ах нь хүрч ирсэн учир түүнийг нялх хүүхэд адил харж хандаж бөөцийлж байх хэрэгтэй болжээ. Дараа нь зарц нар, тариачид залуу эзэгтэйд хүсэл зовлон, өвчин хуучнаа тоочих болсонд тэр өвчин хуучныг нь гандгарь, гаа, гаврын спирт сэлтээр анагаадаг байлаа. Тэгээд дараа нь гэр орны бүх аж ахуй гэв гэнэтхэн толгой дээр нь буужээ. Дараа нь хайр дурлалын цаг ирсэн авч байгаль шашин хоёроос өөр сэтгэлээ илэрхийлэх юм олдохгүй учир дур сэтгэлээр тувт гачигдах болов. Тэг тэгсээр Лиза санаандгүй учиргүй аж ахуйч, цайлган цагаан сэтгэлтэй, баяр хөөртэй, бие даасан, цэвэр ариун, туйлын сүсэг бишрэлтэй хүүхэн болж хувирав. Сүмийн хажуухантай байдаг К. хотоос авчирсан чамин бүрх малгай өмссөн хөршийн хүүхнээ харахлаар яльгүй атаархан шанална. Хөгшин болсон үглээ ээжийнхээ элдэв ааш араншин гаргахад арга барагдан нулимс гарна. Хайр дурлалынх нь мөрөөдөл маш учир утгагүй, заримдаа бүдүүлэг хэлбэрээр илрэх авч ашиг тустай агаад амьдралын хэрэгцээ болж хувирсан үйл ажил нь тэдгээр мөрөөдлийг сарниулан хөөж, хорин хоёр насан дээр нь гэхэд сэтгэл санаа, бие бялдар өөгүй, гоо, өсөж хөгжиж яваа залуу бүсгүйн гэгээн саруул, амгалан тайван сэтгэлд ганцхан ч хар толбо, сэтгэлийн сэв суулгасангүй. Лиза бол нуруу дунд хэрийн, туранхай гэхээсээ тарган нь дийлэх хүүхэн байлаа. Том биш хар нүдтэй, доод талын зовхи нь яльгүй хөхдүү судалтай, хонгор шар урт гэзэгтэй, алхах гишгэх нь хол, яльгүй дэндгэс дэндгэс гэж явах бөлгөө. Ажил төрөл хийгээд завгүй байгаа сэтгэл зүрх нь нэг их догдлоогүй байгаа үеийнх нь нүүр царайны байдал төрхийг харсан хэнд ч болов ийм хүн энэ ертөнц дээр баяр баясгалантай, жаргалтай сайхан амьдралгүй яах вэ, ийм хүнд хайр сэтгэлтэй хүн олдолгүй яах вэ, сэтгэл санаа нь хэчнээн ариухан бол оо? гэж өөрийн эрхгүй аяндаа бодогдохоор билээ. Арга барагдсан, бухимдаж, цухалдсан, сэтгэл түгшсэн, нулимс хуртлаа гунигласан, зүүн талынхаа хөмсгийг зангидсан, уруулаа жимийн дүмбийсэн тэр агшинд ч бүр тэгэхээс тэгэх гэсэн юм шиг түүний хүслэн нь хацрын хонхорхой, завж, амьдралд баясан бахдаж, инээмсэглэж дадсан тормолзсон хоёр нүдэнд нь гэрэлтэн туяарах нь өө суугаагүй саруулхан ухаан, шулуун шударга, эелдэг ялдам сэтгэл нь нэвт харагдах ажээ.

	X

	Морин цэргийн суманг Морозовкий орж ирэх үес нар хэдийгээр жаргаж байсан ч гэсэн агаар халуун чигээр байлаа. Тэдний өмнө сүргээсээ тасарсан алагч үнээ ердөө л замаасаа хажуу тийш эргэвэл болоо гэдгийг хэрхэвч үл гадарлан тосгоны тоостой замаар эргэж харан хааяа зогсон мөөрсөөр шогшино. Тариачин өвгөд хөгшид, авгай хүүхнүүд, хүүхэд шуухад, зарц нар замын хоёр талаар бөөгнөрөн хурж, морин цэргүүдийг шохоорхон шунагаар харна. Амгайгаа хэмлэн, хааяа хааяа тургих хилэн хар морьд унасан морин цэргүүд бөөн цагаан тоосон дунд товолзтол алхлуулна. Суман цэргийн баруун талд тарган сайхан хилэн хар морь унасан хоёр дарга эмээл дээрээ хазгай суун явна. Түүний нэг нь сумангийн дарга гүн Турбин, нөгөө нь дөнгөж сая бага даргаас дэвшсэн зав залуугаараа яваа Полозов ажээ.

	Цагаан китель өмссөн нэгэн морин цэрэг тосгоны аль шилдэг байшингаас гарч ирээд офицер нар луу хүрч очвол түүнээс гүн

	— Бидэнд гаргасан байр хаа байна? гэж асуув.

	Сууц бэлдүүлэгч бүх бие нь салганан

	— Эрхэм дээдэс танд уу? Энд тосгоны ахлагчийн байшинг суллуулсан. Зоогийн газрын хашааг суллагтун гэж шаардсан чинь өөрөө байхгүй гээд байх юм. Газрын эзэгтэй нь их ууртай юм гэв.

	— За сайн байна гэж хэлээд гүн мориноосоо буун, ахлагчийн байшингийн дэргэд хөлийнхөө чилээг гаргах зуур

	— Миний хөнгөн морин тэрэг ирээгүй юу? гэж асуувал сууц бэлдүүлэгч

	— Хүрч ирж амжсан, эрхэм дээдэс ээ! гэж хариулаад хашааны дааман хаалгаар харагдаж буй хөнгөн морин тэрэгний суудлын ширэн бүрхүүлийг саравчтай малгайгаараа зааснаа, офицерыг харахаар тариачин өрхийнхөн пиг дүүрэн хурсан, байшингийн үүдний өрөө өөд ухасхийн гүйж очих замдаа тэр байтугай нэг эмгэнийг дайран унагаж, сулласан байшингийн хаалгыг сүртэй ёсорхуу онгойлгоод хажуу тийш болон даргадаа зай тавьж өглөө. Өрөө зэгсэн том, уужим авч тийм ч цэвэр цэмцгэр биш ажээ. Өрөөний үйлчлэгч герман нь эзний адилаар хувцаслачихсан, өрөөнд төмөр ор тавин дэвсгэр дэвсээд чемоданаас цагаан даавуу гаргаж ирж байлаа.

	— Пэ, ямар муухай өрөө вэ? гэж гүн арга тасрангуй өгүүлээд Деденко, өөр арай дээр газрын эзний өрөө гаргуулж болсонгүй гэж үү? гэв.

	— Эрхэм дээдэс та тушаавал би яваад хэнийг ч хамаагүй өрөөнөөс нь хөөгөөд гаргая. Өөдтэй байшин ч байхгүй, үүнээс дээр ч юм харуулахгүй юм гэж Деденко хариулав.

	— Одоо хэрэггүй. Явж болно.

	Тэгээд гүн орон дээр очиж, толгойгоо салаавчлан хэвтэв.

	— Иоган! Дахиад л дунд нь овойлгочихжээ! Чи ч ор өөдтэй засчхаж ер чадахгүй юм даа гэж өрөөний үйлчлэгчээ зандрав.

	Иоган, орыг нь засах гэсэнд

	— Үгүй дээ, одоо хэрэггүй... Халаад хаа байна? хэмээн унтууцангуй хэлэв.

	Зарц нь халаад өгөв...

	Гүн түүнийг өмсөхөөсөө өмнө хормойг нь үзсэнээ

	— Тэгж л таарна даа, толбыг нь арилгаагүй хэвээрээ байна. Чамд ер нь үүнээс дор үйлчлэх гэж байх болов уу?! Чи ер нь зориуд ингээд байна уу, хэл дээ? Цай бэлхэн болсон уу? хэмээн халаадыг нь угз татаж авангаа өмсөх зуур нэмж хэлэв.

	— Би амжаагүй байна шүү дээ гэж Иоган хариулав.

	— Тэнэг!

	Үүний дараагаар өөрт нь бэлтгэж тавьсан франц романыг авч зэгсэн удаан дув дуугүй уншив. Иоган үүдний өрөөнд очиж халуун данх асаахаар гарав. Гүн замд ядарсан, нүүр царай шороо тоосонд дарагдсан, хувцас бие барьсан, гэдэс өлссөн зэргээс болоод зан муутай байгаа бололтой байлаа.

	— Иоган! гэж дахин хашхирав. — Чи түрүүчийн арван рублийн тооцоог үзүүл. Хотоос чи юу худалдаж авсан бэ?

	Гүн тооцоог үзсэнээ, худалдаж авсан зүйлс их үнэтэй байна гэж зэмлэлээ.

	— Цайнд ром архи хийгээрэй.

	— Ром худалдаж аваагүй гэж Иоганыг хэлбэл

	— Их сайн байна. Ромтой байгаарай гэж чамд би хэчнээн хэлсэн бэ!

	— Мөнгө хүрээгүй.

	— Полозовоос яагаад худалдаж аваагүй юм? Чи тэднийхнээс авч болох л байсан шүү дээ.

	— Бага дарга Полозов уу? Би танихгүй. Тэд чинь элсэн чихэр, цай л худалдаж авсан шүү дээ.

	— Май! Арил!.. Чи л ганцаараа ер нь хэзээд миний уур уцаар хүргэж байх юм аа даа... Чи намайг аяны үеэр дандаа ромтой цай уудгийг сайн мэднэ шүү дээ

	— Штабаас танд хоёр захиа иржээ гэж үйлчлэгч хэлэв.

	Гүн хэвтээ чигээр захиаг задлан уншиж эхэллээ. Суман цэргийг авч ирсэн бага дарга баясгалантай царайтай орж ирэв.

	— За юу болж байна, Турбин? Энд аятайхан юм байх шив дээ. Үнэнийг хэлэхэд, би их ядарсан байна шүү. Замд их халуун байлаа.

	— Энд сайхан байна. Өмхий, муухай өрөө. Чиний өршөөлийн буянд ром байдаггүй. Чиний чалчаа үхээр ч авсангүй, энэ ч бас.

	Тэгснээ захиагаа цааш нь уншиж гарав. Захиагаа дуустал уншсанаа базаад шалан дээр хаячхав.

	— Чи яагаад ром худалдаж авсангүй вэ? хэмээн энэ үеэр бага дарга үүдний пинд морин жолоочоосоо шивнэн асууж байлаа. — Чамд мөнгө байсан юм байгаа биз дээ?

	— Бид хоёулхнаа бүгдийг худалдаж явах хэрэг үү? Тэртэй тэргүй би бүх зардлыг хариуцаж байна. Гэтэл эд герман ганс татахаас өөр хийх юмгүй байна шүү дээ.

	Хоёр дахь захиа нь санаанд нийцэмгүй биш байсан бололтой. Юу гэвэл гүн түүнийг инээмсэглэсээр унших ажээ.

	— Цаадах чинь хэнээс ирээ вэ? хэмээн Полозов өрөөнд буцаж орж ирэн, зуухны хажуугийн банзан дээр өөртөө ор дэр засах зуур асуув.

	— Минээс иржээ хэмээн гүн захиаг өгөнгөө баяртай хариулаад, — Уншихгүй юу? Ямар үзэсгэлэн гоо хүүхэн гэж санана. Манайхны хатагтай нарын дотроос үнэндээ л хамгийн шилдэг нь шүү... Энэ захиаг ямар ухаалаг, бодолтой бич ээ вэ!.. Харин нэг л тусгүй юм байгаа нь мөнгө гуйжээ гэв.

	— Тэр ч нээрэн тусгүй шүү гэж бага дарга үг нэмэв.

	— Би уг нь ч түүнд амласан юм л даа, тэгтэл энэ аян, бас тэгээд... ингэхэд суманг дахиад гурван сар командалбал түүнд мөнгө явуулууз. Хайран биш, тийм ээ, ямар гоё вэ хэмээн захиаг уншиж байгаа Полозовын нүүр царайны хувирлыг ажих зуур инээмсэглэн байж хэлэв.

	— Алдаа гэж жигтэйхэн, гэхдээ их эелдэг бичжээ.

	— Яриангүй дурлаж байгаа бололтой гэж бага дарга хариулав.

	— Дурлахаар барах уу даа! Энэ эмэгтэйчүүл чинь нэг л дурлавал дурласан шиг дурладаг улс.

	— Нөгөө захиа нь хэнээс юм? хэмээн бага дарга уншсан захиагаа эргүүлж өгөнгөө асуув.

	— Тэр... тэнд нэг адгийн муу нэг ноён байдаг юм, түүнд би мөрийтэй тоглосны мөрий өгөх ёстой юм, түүнээ гурав дахин сануулж байгаа нь энэ... би одоо өгч чадахгүй... мангуу захиа! хэмээн гүн үүнийг дурссанд сэтгэл нь гонсойсон бололтой хариулав.

	Энэ ярианы дараа хоёр офицер нэлээд удаан дуугүй суув. Гүнгийн нөлөөн дор оршдог бололтой бага дарга цонх өөд гөлрөн ширтэж буй Турбиний таргалж эхэлж буй гоолиг бие бялдрыг үе үе харан дуу шуугүй цай уун яриа эхэлж эс зүрхлэн байлаа.

	Тэгтэл гүн гэнэт Полозов өөд эргэн, толгойгоо баясгалантай гэдгэсхийснээ

	— Хэрэв энэ жил бидний цол ахиулж бас тэгээд ажил үйлс бүтэмжтэй байх юм бол би гвардийнхаа сумангийн даргаас илүү гарч мэднэ, тэгвэл их догь юм болж мэднэ шүү гэж өгүүлэв.

	Хоёр дахь аяга цайны дараах яриа энэ сэдвээр үргэлжилж байтал өвгөн Данило орж ирэн, Анна Федоровнагийн зарлигийг уламжлав.

	Офицерын овгийг дуулж К. хотод талийгаач гүнгийн хүрч ирж байсныг сонссон Данило өөрийнхөө өмнөөс

	— Гүн Федор Иваныч Турбиний хүү биш биз гэдгийг асуугаарай гэж надад айлтгасан юм. Түүнтэй манай эзэгтэй Анна Федоровна их танил сайн байсан юм гэж нэмж асуув.

	— Миний эцэг байсан юм. Эзэгтэйдээ, маш их баярлалаа, юу ч хэрэггүй гэж хэлээрэй. Харин тэгэхдээ байна аа, тэднийд юм уу, өөр хаа нэгтэй үүнээс арай дээр цэвэр өрөө байна уу гэж асуулгасан гээрэй.

	Данилог гарсан хойно Полозов

	— Чи одоо яах нь вэ? Хаана ч хамаа юу байна аа? Ганц шөнө энд хоноход ялгаа юу байна? Эд чинь ичиж зовно шүү дээ гэвэл,

	— Мөн ярив аа! Бид чинь тахианы чингэлгээр бишгүйдээ нэг холхио биз дээ?.. Одоо харвал, чи чинь амьжирлагын ухаанаар муутай хүн юм аа даа... Ганц шөнө ч билээ хүн шиг баярлаж болох завшаан тохиолдоход түүнийг ашиглаж болохгүй нь юу бил ээ? Тэгвэл харин тэд чинь учиргүй баярлана шүү дээ.

	— Нэг л юм харин ёозгүй байна. Тэр хатагтай аавыг маань их сайн мэддэг байсан бол тоогүй... хэмээн үргэлжлэн ярих зуур инээмсэглэвэл дун цагаан шүд нь яралзан, — Талийгаач аавын өмнөөс дандаа ичиж зовох болдог юм. Юу гэвэл хаа явсан газраа хэзээ ямагт хэл ам, будилаан гаргаж, энэ тэр өр тавьж явсан байдаг юм. Түүнээс болоод аавын тэр танилуудтай уулзахыг хүсдэггүй юм. За ер нь ингэхэд, тэр зуун нь тийм байсан юм чинь дээ гэж буйралхуу нэмж хэлэв.

	— Өө, би чамд нэг юм яриагүй юм байна. Ильин гэдэг даргатай морин цэргийн бригадтай тааралдсан чинь тэр хүн чамтай уулзах сан гэж учиргүй хүсэж байна бил ээ. Аавд чинь ухаан жолоогүй хайртай юм байна билээ гэж Полозов ярив.

	— Тэр Ильин гэдэг чинь адгийн муу амьтан байх аа. Хамгийн гол нь миний эцгийг таньдаг байсан гэж надад үнэмшүүлэхийг оролддог тэр ноёдын маш сайхан явдал байсан мэтээр эцгийн минь тухай надад ярьдаг тэр зүйлс нь сонсохоос ч ичиж зовмоор тийм зүйл байдаг юм. Би юмыг яг үнэн мөнөөр нь үздэг, дэврээж дөвийлгөдөггүй хүн, тэгээд үнэнийг хэлэхэд, эцэг маань их халуун цочмог хүн байсан, заримдаа тун тусгүй явдал үйлддэг хүн байсан юм байна билээ л дээ. Ингэхэд ч цөм л цаг үеийнх нь үйл явдал л даа. Манай энэ зууны үед юм сан болж гэм, туйлын ажилсаг хүн болох ч байсан байж мэдэх юм. Яагаад гэвэл туйлын их авьяас билигтэй хүн байсан юм, юмыг шударгаар үнэлэх хэрэгтэй.

	Арван хэдэн агшны дараа зарц эргэн ирээд, гэртээ ирж өнжинө үү гэсэн газрын эзэгтэйн хүсэлтийг уламжилжээ.

	XI

	Анна Федоровна хүнд морин цэргийн даргыг Федор Турбиний хүү мөн болохыг мэдмэгц сүйд майд болон бөндгөнөж эхлэв.

	— Өө хөөрхий дөө! Хонгор минь!.. Данило! Шалавхан гүйж очоод: эзэгтэй ир гэж байна гэж хэлэгтүн хэмээн дуу шуу орон, суудлаасаа босон харайж, зарц бүсгүйчүүлийн өрөө рүү түргэн түргэн алхлан, — Лизанька! Устюшка. Лиза чиний өрөөг бэлтгэхээс. Чи өвгөн ахынхаа өрөөнд ор. Ах та харин... ах аа! Та зочдын өрөөнд унтагтун. Нэг шөнө давгүй шүү дээ гэв.

	— Давгүй ээ, дүү минь би шалан дээр хэвтүүз.

	— Хэрэв эцэгтэйгээ адил бол их л гоё хүн байх учиртай даа. Хонгор түүний нэг удаа ч билээ царайг нь харъя... Лиза чи хараарай! Эцэг нь их гоё хүн байсан юм даа, хөөрхий. Ширээгээ хааш нь аваачих нь вэ? Наанаа орхи хэмээн Анна Федоровна үймрэн хэлээд, — Хоёр ор авчир. Нэгийг нь орлон хөөгчийнхөөс авчир. Тавиур дээр байгаа болор суурийг авчир. Яагаа вэ дээ, нөгөө миний төрсөн өдрөөр ахын бэлэглэсэн, тэгээд түүнд лаа суулгагтун гэлээ.

	Эцэст, бүх юм бэлхэн болов. Эх нь хөндлөнгөөс элдвээр оролцсон ч гэсэн Лиза өөрийнхөө өрөөг хоёр офицерт зориулан жин тан заслаа. Ор дэрний даавуунд цэцгийн үнэрт үнэртэй ус цацаж, ор дэрийг унтахад бэлхэн болгов. Орны хажуугийн ширээн дээр шилэн гангар саванд ус хийж, лаа бас тавигтун гэлээ. Зарц бүсгүйчүүлийн өрөөнд цаас шатаан муухай үнэрийг арилгаад, өөрөө хөнжил дэвсгэрээ аван өвөг ахынхаа өрөөнд оров. Анна Федоровнагийн дотор яльгүй уужран суудал дээрээ дахин сууж хөзрөө барьж авснаа дэлгэлгүй, цулцгар тохойгоо тохойлдон шанаагаа тулан бодлого бодов. «Цаг хугацаа гэж, цаг хугацаа мөн ч амархан өнгөрч байна аа даа!» гэж амандаа шивгэнэн өөрөө өөртөө нотолно. «Сая л юм шиг санагдах юм? Гэтэл одоо хүүгийнх нь барааг харах гэж байдаг. Мөн ч зүггүй хүн байж бил ээ? » Ингэж бодсоноо нүдэнд нь нулимс гүйлгэнэж ирэв. «Гэтэл одоо Лизанька... Миний насан дээр байсантай огт адилгүй... Сайхан бүсгүй, гэхдээ миний тэр насных шиг биш ээ...»

	— Лизанька чи минь орой тийшээ нөгөө торгон даашинзаа өмсвөл дээрсэн дээ.

	— Та тэднийг гэртээ урих юм гэж үү, ээж ээ? Хэрэггүй юм биш үү дээ гэснээ Лиза офицеруудыг харна гэхээс зүрх нь өөрийн эрхгүй оволзон, — Хэрэггүй юм биш үү дээ, ээж ээ? гэв.

	Үнэхээр ч Лиза тэдний барааг харна гэж хүсэхээсээ илүү зүрх догдлуулсан аз жаргалаас айж байлаа. Юу гэвэл нэг л их аз жаргал ирэх гэж буй юм шиг санагдах ажээ.

	Өөрснөө танилцах гэж хүсэх ч юм бил үү, Лизочка! гэж Анна Федоровна хэлээд үс гэзгийг нь харангаа ийн бодсон нь «Миний тэр насан дээр байсан шиг үс биш дээ. Үгүй Лизочка, би чамайг яагаасай билээ гэж учиргүй хүсэх сэн...» хэмээн охиндоо нэгэн зүйлийг маш их хүсэх мэт байвч гүнтэй гэрлүүлнэ гэж бодож эс чадна, эцэгтэй нь өөрийнхөө ямар байсан шиг тийм харилцаатай байлгахыг бас хүсэж эс чадна. Гэлээ гэхдээ л охиндоо юуг ч юм, нэг л юмыг учиргүй хүсэх ажээ. Талийгаач гүнтэй өөрийнхөө хэрхэн амьдарч байсан тэр амьдралаар охиноо амьдраасай гэж хүссэн байж мэдэх юм.

	Гүнг хүрч ирсэнд хуучны морин цэрэг өвгөний сэтгэл ч яльгүй хөөрчээ. Өвгөн өрөөндөө орон үүдээ түгжин алга болсноо арван хэдэн агшны дараа хөндлөн судалтай морин цэргийн хүрэм, хөх өмд өмсчихсөн, анх удаа багт наадмын даашинз өмсөж буй хүүхэн шиг яльгүй зовонгүйрхсэн хэр нь их додигор гарч ирэн, зочдод зориулсан өрөөнд орлоо.

	— Одоо цагийн морин цэргийнхнийг харъя даа дүү минь! Талийгаач гүн ч ёстой нэг морин цэргийн хүн байсан юм даа. Эднийг харъя, тэгье байз.

	Офицерууд өөрсөд нь зориулсан өрөөнд арын довжоогоор орж ирлээ.

	Гүн бэлдсэн ор дэвсгэр дээр нь тоостой гуталтай чигээрээ хэвтээд

	— За харж байна уу, нөгөө жоомтой муу модон байшингаас дээр юм байна уу! гэв.

	— Дээр нь дээр юм аа, бас эзэгтэйн сэтгэлийг ч бодох хэрэгтэй...

	— Дэмий юм ярих юм! Юм бүхэн дээр хашир догь байх хэрэгтэй шүү дээ. Эд лав сэтгэл туйлын хангамжтай байгаа байх гэснээ, — Хөөе, хүн байна уу! гэж хашхираад, — Энэ цонхонд татчих юм гуйгаач, тэгэхгүй бол салхи аягүй үлээнэ байх гэв.

	Энэ үеэр өвгөн офицеруудтай танилцахаар орж ирэв. Өвгөн царай нь яльгүй улайсан хэр нь талийгаач гүнтэй анд сайн нөхөр байж, ивээлийг нь хүртэж байсан гэж ярилгүй өнгөрч мэдээж чадсангүй, тэр байтугай талийгаач надад нэг бус удаа тус болж байсан гэж өгүүлэв. Талийгаач гүн өөрөөс нь зээлсэн зуун рублийг эргүүлж өгөөгүй гэдгийг юм уу, аль өөрийг нь хунгар луу чулуудаж байсныг юм уу, аль эсхүл өөрийг нь харааж зүхэж байсныг ач буян болж байсан гэж өгүүлсэн юм уу, өвгөн түүнээ огтхон ч тайлбарласангүй. 

	Гүн тэгээд өвгөн морин цэрэгтэй нэн ч эелдэг ялдам ярилцаад, өрөө байр гаргаж өгсөнд нь талархав.

	— Дүүгийн минь байшин гоё биш, давчуу бяцханд уучлаарай, гүнтэн (эрхэм дээдэс гэж л золтой хэлчихсэнгүй. Юу гэвэл эрхэмсэг хүмүүстэй ярьж хөөрөхөө болиод удсан учир төсөөрч гүйцсэн байлаа). Энэ цонхыг одоохон нэг юмаар битүүлээд орхиё тэгэхлээр аятайхан болно гэж өвгөн нэмж өгүүлээд, хөшиг олуулах гэдэг нэрийдлээр, хамгийн гол нь офицеруудын тухай шалавхан ярихаар өрөөнөөс хөлөө чирсээр гарч явлаа.

	Эзэгтэйн ноосон алчуурыг нөмөрсөн хөөрхөн царайт Устюша хөшиг татахаар хүрч ирэв. Түүнээс гадна, эзэгтэй түүнийг ноёд цай уух нь уу, үгүй юу асуугаад ирээрэй гэсэн байжээ.

	Аятайхан өрөө тасалгаа гүнгийн зан аашинд таатай сайхнаар нөлөөлсөн бололтой байлаа. Юу гэвэл гүн баясгалантай инээмсэглэн, Устюшагаар тоглоом тохуу хийж байсан учир түүнийг Устюша тэр байтугай зүггүй толгой гэж нэрлэжээ. Гүн бас тэдний хатагтай охиныг хэр хөөрхөн бүсгүй вэ гэж асуун, тэгээд цай уух уу гэсэн асуултад “цай яах вэ, авчраг л дээ” гэж хариулаад гол нь бидний оройн хоол бэлхэн болоогүй байгаа болохоор одоо архи, бас зуушны зүйл, хэрэв байвал цагаан дарс авчирч өгч болохгүй юу гэв.

	Залуу гүнгийн эелдэг ялдам байсанд өвгөн баясан хөөрч залуу үеийн офицеруудыг тэнгэрт тултал магтан, одоогийн хүмүүсийг урьдын лут хүмүүстэй ч жишилтгүй сайхан гэж хөөрөв.

	Анна Федоровна энэ үгийг эс зөвшөөрөн, гүн Федор Иваныч шиг сайхан хүн нэг ч байгаагүй гэснээ бүр сүүлдээ үнэнээсээ уурлан «Ах таныг хамгийн сүүлд энхрийлсэн хүн л танд хамгаас сайн хүн. Одоогийн хүмүүс илүү их ухаантай болсон нь мэдээж. Гэлээ гэхдээ гүн Федор Иваныч экосес бүжиг бүжиглэхийг ёстой нэг үзүүлж өгдөг хүн, бүхнийг ухаангүй хайрлатал нь энхрий ялдам хүн байсан юм даа. Ингээд бодоход ч, урьдын цагийн хүмүүс сайн улс байжээ» гэж бүдүүн халуухан өгүүлэв.

	Энэ үеэр архи, зууш, цагаан дарс шаардсан тухай мэдээ хүрч ирэв.

	— За харж байна уу, ах та! Та дандаа буруу зөрүү юм хийх юм даа. Эхлээд оройн хоол захиалдаг байсан юм шүү дээ гэж Анна Федоровна хэлээд, — Лиза! Хонгор минь, янзалж үз гэв.

	Лиза дарсан мөөг, цөцгийн шинэхэн тос авчрахаар агуулах руугаа гүйж, тогоочид үхрийн мах шарагтун хэмээн захиалав.

	— Ах танд цагаан дарс үлдсэн үү?

	— Үгүй, дүү минь! Надад ерөөс байгаагүй.

	— Яагаад байхгүй байдаг бил ээ! Та цайтайгаа холиод л нэг юм уугаад байгаа харагдсан шүү дээ.

	— Тэр чинь ром байхгүй юу, Анна Федоровна.

	— Ялгаагүй юм биш үү дээ? Та түүнийгээ өг, ялгаа юу байсан юм. Тэднийг наашаа ир гэсэн нь дээр юм биш үү, ах аа? Та цөмийг нь мэднэ шүү дээ. Тэд гоморхохгүй байгаа?

	— Гүн сайн хүн болохоор татгалзахгүй, би тэднийг заавал авчирна гэдгийг батлан дааж чадна гэж урьдын морин цэрэг мэдэгдэв. 

	Анна Федоровна юмыг яаж мэдэх вэ хэмээн бүдүүн даавуу даашинз, шинэ овоодой малгайгаа өмсөхөөр өрөө рүүгээ одов. Лиза харин туйлын завгүй байсан учир өргөн халхгар ханцуйтай ягаан зотон даашинзаа тайлж амжсангүй. Тэр даашинз нь өөрт нь зохидог ч байлаа. Лизагийн сэтгэл учиргүй үймэрчихсэн байлаа. Юу гэвэл доогуур нүүх бөөн хар үүл толгой дээр нь нөмрөх адил нэг гайхамшигтай юм болох гэж буй шиг санагдана. Тэр морин цэргийн гоёхон дарга хүн өөрт нь үл ойлгогдох, ямар нэг цоо шинэ юм шиг атлаа гоё сайхан зүйл шиг санагдана. Түүний зан төрх, дадал заншил, үг яриа бүгд л хэзээ ч тохиолдоогүй тийм ер бусын зүйл байх ёстой. Түүний бодож, ярьж хэлж байгаа нь ухаантай, үнэн зөв байх ёстой, бүх гадаад төрх нь гоё байх ёстой шиг санагдана. Лиза үүнд үл эргэлзэнэ. Гүн зууш, цагаан дарс төдийгүй, үнэртэй ус бүхий мөгөв өвстэй халуун усанд орохыг шаардсан гэвэл хүүхэн гайхах ч үгүй, зэмлэж буруушаах ч үгүй, энэ тэгэх л ёстой гэдэгт бат нот итгэх байсан бил ээ.

	Дүүгийнхээ хүслийг урьдын морин цэргийн илэрхийлэхэд гүн тэр дороо зөвшөөрөн үсээ самнаад, шинелиэ өмсөн, төмөр хайрцагтай янжуураа авав.

	— Явъя гэж Полозовтоо хэлбэл цаад бага дарга нь, — Яваагүй нь дээр юм биш үү дээ гэж хариулснаа, — Тэд биднийг дайлах гэж бөөн зардал гаргана гэж францаар нэмж хэллээ.

	— Дэмий юм ярих юм. Тэр чинь харин тэднийг бөөн баяр болгоно. Би бас лавлагаа судалгаа хийчхээд байгаа, тэднийх их сайхан охинтой... Явъя хэмээн гүн францаар нэмж хэллээ.

	— Морилон орогтун, ноёд оо! гэж урьдын цэрэг өвгөн францаар мэддэг юм байна гэдгээ харуулахын тулд францаар хэлээд, офицеруудын францаар хэлснийг нь бас ойлгов.

	XII

	Офицеруудыг орж ирэхэд Лизагийн царай улайснаа, данханд цай дүүргэх ажилтай буй мэт царайлан уруу харав. Анна Федоровна харин яаруувтардуу босон харайж толгой мэхийснээ гүнгийн нүүрнээс нүд салгалгүй харсаар ярьж гарав. Тэгэхдээ нэг бол эцэгтэйгээ ер бусын адил юм гэж ярин, үгүй бол охиноо танилцуулан, үгүй бол цай уу, чанамал жимс, хөдөөгийн хөөсөн боов ид гэх ажээ. Харин даруу болсон байдалтай бага даргыг нь хэн ч эс анзаарах ба тийнхүү анхаарахгүй буйд нь бага дарга туйлаас олзуурхана. Юу гэвэл зүй зохисын хэрээр Лизаг ширтэн, гоо үзэсгэлэнг нь нэгд нэгэнгүй ажиглана... Лизагийн гоо үзэсгэлэн бага даргыг санаандгүй бишрүүлжээ. Өвгөн ах нь дүү, гүн хоёрыг ярилцахыг сонсон, морин цэрэг явсан дурсамжаа ярих эгзгийг хүлээн зэхэж суулаа. Гүн цайны дараа хатуу янжуураа татан, туйлын яриа хөөрөөсөг, эелдэг байж, эхлээд Анна Федоровнагийн зогсоо зайгүй ярих яриан завсраар яриагаа хавчуулж байснаа дараа нь бүх яриаг ганцаархнаа эзэгнэж авав. Лиз тэр тамхины утаанаас болж ханиалгах ханиадаа арай ядан барьж байлаа. Нэг зүйл л сонсогчдынх нь гайхлыг яльгүй төрүүлнэ. Үүнд: олны дунд ярьж эс зохих үгсийг яриандаа олонтоо хэрэглэх агаад тэгэхдээ бүр нэлээд зүрхтэй ярих тул Анна Федоровна яльгүй эмээн, Лиза чихнийхээ омгийг тултал час улайна. Лиза юм эс ярин шилэн аяганд цай хийн, зочдынхоо гарт бариулж өгөлгүйгээр дэргэд нь ойртуулан тавиад, үймэрч догдолсон сэтгэлээ тайтгаруулж чадаагүй чигээр гүнгийн яриаг шунагаар сонсоно. Гүнгийн цэцэн цэлмэг бус яриа, яриан дундаа түгдчих зэрэг нь хүүхний сэтгэлийг яльгүй тайтгаруулав. Өөрийнхөө сонсоно байх гэж бодож санаж байсан хурц цэцэн яриаг түүний амнаас сонссонгүй, түүнээс олж харна гэж бүүр түүрхэн хүлээж байсан бүх юм — гоё сайхан байдлыг олж харсангүй. Тэр байтугай гурав дахь аяга цайны дараа өөрийнх нь мятрамхай харц түүний харцтай мөргөлдөн гүн доош харалгүй яльгүй инээмсэглэн өөдөөс нь дэндүү хэнэггүй ширтсээр байсанд хүүхэн түүнд яльгүй хүйтэндүү хандлагатай буйгаа мэдэрсэн үед тэр хүнд гоц гойд юу ч үгүйгээр барахгүй, өөрийнх нь харсан үзсэн бүх хүнээс огтхон ч ялгагдах зүйлгүй, түүнээс айх юмгүй, гагцхүү хумс хуруу нь л цэвэрхэн уртаас бус, онцгой гоё юм түүнд үгүй болохыг олж мэдлээ. Лиза тэгээд өөрийнхөө мөрөөдлөөс дотроо яльгүй гунигтайгаар гэнэт салж, сэтгэл тайтгараад явчхав. Харин өөр лүү нь ширтэж буйг мэдэрч байсан дуу шуугүй бага даргын харц л сэтгэлийг нь зовоох ажээ. «Энэ нь биш, тэр нь юм болов уу!» гэж бодно.

	XIII

	Цайны дараа эмгэн зочдыг өөр өрөөнд урин, дахин суудал дээрээ сууж авав.

	— Та амармаар байна уу, гүнтэн? гэж эмгэн асуугаад үгүй гэсний дараа, — Эрхэм зочид та бүхнээ юугаар сатааруулдаг юм бил ээ дээ? Гүн та хөзөр тоглодог уу? гэж асуугаад, — Ах та эзэнтэй талцан тогломоор юм даа... гэвэл урьдын морин цэрэг

	— Та ч өөрөө тоглодог шүү дээ. Тийм болохоор хамт тоглоё. Тоглох уу, гүнтэн? Та бас тоглоно биз дээ? гэлээ.

	Офицерууд гэрийн эелдэг эздийн юу хүссэн бүхнийг хийхэд бэлхэн байгаагаа илэрхийлэв.

	Лиза нөгөө Анна Федоровнагийн буйлны хавдар харих нь уу, үгүй юу, хот явсан өвгөн ах нь өнөөдөр эргэж ирэх нь үү, үгүй юу, хөрш нь өнөөдөр буцаж ирэх нь үү, үгүй юу гэдгийг мэргэлдэг хуучин хөзөр өрөөнөөсөө авчрав. Энэ хөзөр хэрэглэгдээд хоёр сар болж байгаа ч гэсэн Анна Федоровнагийн мэргэлдэг хөзрөөс цэвэрхэн байлаа.

	— Та бүхэн яльгүй мөрийтэй тоглох уу, яах вэ? гэж өвгөн ах нь асуугаад, — Анна Федоровнатай бид тал мөнгөөр тоглодог юм... Тэгээд биднийг бүгдийг нь хожчихдог юм гэв.

	— Юм л гэнэ тэр ёсоор би маш дуртайяа зөвшөөрнө гэж гүн хариулав.

	— За тэгвэл, нэг мөнгөний мөрийтэй тоглоё! Хүндэт зочдын санаанд л таарч байв аа барж, эд эмгэн намайг хожиг л дээ гэж Анна Федоровна хэлээд хүнхэр суудалд халхайтлаа сууж аваад нөмрөгөө засан нөмрөв.

	«Би эднээс бүтэн янчаан хожчихож ч юуны магад вэ» хэмээн насныхаа шувтарга тийш хөзөр тоглох жаахан шуналтай болж буй Анна Федоровна бодов.

	Хэрэв таныг хүсвэл би хүснэгт хөтлөн яльгүй мөрийтэй тоглохыг зааж өгье. Ингэх их хөгжилтэй байдаг юм гэж гүн хэлэв.

	Петербургийн шинэ барил бүхний санаанд машид нийцэв. Өвөг ах нь, би энэ тоглоомыг мэддэг байсан, энэ бол бостон гэдэгтэй адил юм байгаа юм, одоо харин үүнийг яльгүй мартаж орхижээ, нээрэн шүү хэмээн үнэмшүүлэх гэв. Анна Федоровна харин юу ч эс ойлгон, одоохон би ойлгоно, бүгд тодорхой болж байна хэмээн инээмсэглэн, толгойгоо дохин байж батлан хэлэхээс аргагүй болтлоо тэгж удтал ойлгосонгүй. Анна Федоровна тоглоомын дунд хэрд цагаан хуудасны ноён, бундангийн тамга хоёрын мөрийтэй гэж хэлээд зургаатай үлдэхэд бөөн хөхрөлдөөн болов. Тэгээд тэр байтугай бантаж эхлэн, мятрангуй инээмсэглэн, шинэ маягаар тоглож огт нь дасаагүй л байгаа гэж яаравчлан үнэмшүүлэх гэж оролдов. Анна Федоровнагийн нэр дээр зөндөө тоо бичигдэж, тэр тусмаа их мөрийтэй тоглож дадсан гүн хашир тоглон дүнг нь маш сайн гарган, ширээн доогуур хөл нудрах бага даргын нудрааны учир, талцагчдадаа хортойгоор түүний бүдүүлэг алдаа гаргаад буйн учрыг огтхон ч эс ойлгоно.

	Лиза дахиад хөөсөн боов, гурван янзын чанамал жимс, онцгой том, амтлаг төрлийн угааж цэвэрлэсэн ердөө л үлдээд байсан алим сэлт авчран эхийнхээ ард зогсон, хөзрийг нь ажиглан, үе үе офицер нар өөд, ялангуяа гүнгийн их цэвэрхэн авсан, дугуй ягаан туяа бүхий нимгэн цагаан хумс бүхий гарыг харна. Гүн хөзрийг туйлын сурмаг, итгэл дүүрэн гоё чулуудан, хахуулыг авах ажээ.

	Анна Федоровна нэлээд шунагаар бусдын хөзрийг даран, долоо хүртэл нэмж аваад гуравгүй болтлоо залилуулаад, ахынхаа шаардсанаар ямар нэг тоо зэрэмдэг дүрсэлснээ бүрмөсөн бантан, тэгээд тэвдэж, яарч эхлэв.

	— Давгүй ээ ээж ээ, дахиад хожилгүй яах вэ!.. Та өвөг ахыг залилж үз, тэгвэл ах дийлдэнэ хэмээн Лиза инээмсэглэн хэлж, ээжийгээ хөгтэй байдлаас гаргахыг хичээв.

	— Ядаж чи ч билээ, над туслаасай билээ, Лизочка! гэж хэлээд Анна Федоровна охин өөдөө эмээнгүй харж, — Үүнийг яах юм мэдэхгүй юм би гэв.

	— Би үүгээр чинь тоглож мэдэхгүй гэж Лиза хэлээд эхийнхээ хөзрийн нүдийг аман дотроо тоолоод, — Та ингээд байвал зөндөө хожигдоно шүү, ээж ээ! Пимочкад даашинз авах мөнгө үлдэхгүй шүү гэж тоглоом хийн нэмж хэлэв.

	— Ингээд байвал арван мөнгөн рубль дорхон нь алдаж мэднэ шүү гэж бага дарга Лиза өөд харан, түүнтэй яриа үүсгэх санаатай өгүүлэв.

	— Бид чинь мөнгөн дэвсгэртээр мөрийцөөгүй юм гэж үү? гэж Анна Федоровна бүгдийг эргэж тойруулан харсаар асуув.

	— Би яаж тоглож байгааг мэдэхгүй, би харин мөнгөн дэвсгэртийг чинь тоолж чаддаггүй юм. Юу гэсэн үг вэ? Өөрөөр хэлбэл мөнгөн дэвсгэрт гэж юуг хэлж байгаа юм бэ? гэж гүн асуув.

	— Одоо мөнгөн дэвсгэртээр тооцоо хийдэг хүн нэг ч байхгүй хэмээн өвгөн ах нь тосож аван өгүүлээд, — Юу гэвэл цахиураар л тооцоо хийн тоглож, хожиж явлаа гэв.

	Эмгэн хийжүүлсэн дарс аль гэж шаардаад, хоёр хундага ууснаа царай нь улайн, тэгээд бүх юм өнгөрөв гэж бодов бололтой. Тэр байтугай овоодой дороос нь нэг туг үс унжсанд засаж янзалсан ч үгүй. Сая рублийн мөрий алдаж, бүр өнгөрч гүйцлээ гэж лав бодогдсон бололтой. Бага дарга гүнгийн хөлийг улам олон нударна. Гүн эмгэний алдсан мөрийг бичиж авав. Эцэст тоглоом дуусав. Анна Федоровна худал хэлэн, тэмдэглэснээ нэмэн, тооцоогоо эндүүрч буй, тооцоолж чадахгүй буй царай гарган маяглаж хэчнээн хичээлээ ч гэсэн хэдий хэр мөрий алдсан бол гэж хэчнээн айн зүрх нь балбалзсан ч гэлээ тооцооны эцэст есөн зуун хорин тоо алдсан байлаа. «Энэ чинь мянган тэмдэгтээр бол есөн рубль болж байна уу?» гэж Анна Федоровна ахин дахин асууж, тэгээд ах нь түүнийг гучин хоёр рубль тавин мөнгийг мөнгөн тэмдэгтээр алдсан байна гэж тайлбарлан, үүнийг заавал төлөх хэрэгтэй гэж хирдхийлгэн хэлэх хүртэл ямар их мөрий алдсанаа ухаараагүй л байлаа. Гүн хожлоо тооцсон ч үгүй, тоглоом дуусмагц Лизагийн зууш өрөн, оройн хоолонд зориулсан дарсан мөөгийг лаазнаас таваг дээр юүлж байсан тэр цонх руу очин, бага даргын оройжингоо хүсээд хийж чадахгүй байсан юмыг туйлын уужуу тайвуу, энгийнээр үйлдэн Лизатай агаар тэнгэрийн тухай ярилцаж гарав.

	Энэ үеэр бага дарга нэн ч таатай байдалд байж байлаа. Гүнг ялангуяа өөрийг нь баяр хөөртэй байхыг нь дэмжиж байсан Лиза өрөөнөөс гарч явмагц Анна Федоровна үнэн голоосоо уурлав.

	Полозов ямар нэг юм хэлэхийн тулд

	— Бид таныг ингэж хождог тун тусгүйеэ. Энэ бол ердөө л хайрлах сэтгэлгүй байгаа хэрэг мөн гэв.

	— Бас дээр нь яльгүй мөрийтэй хүснэгт гэдэг юм санаанаасаа зохиогоод уу! Би тэрийг чинь чадахгүй юм байна. Мөнгөн тэмдэгтээр тэгээд бүгд хэчнээн болж байна? гэж асуув.

	— Гучин хоёр рубль, гучин хоёр хагас гэж урьдын морин цэрэг хожсондоо булуу нь халан хөөрч, — Эгч ээ, мөнгөө аль, өгөөч! гэж шавдуулан өгүүлэв.

	— За гайгүй дээ та нарт цөмийг нь өгүүз, ганцхан учрыг нь ер ойлгохгүй юм, үгүй юм байна. Амьдралдаа дахиад үүнийг чинь тоглохгүй.

	Анна Федоровна найгалзан хурдан хурдан алхсаар өрөөндөө очсоноо арван рубль барьсаар эргэж ирэв. Ах өвгөнийхөө уйгагүй шаардсанаар мөрийгөө цөмийг нь төлөв.

	Анна Федоровнатай ярилцвал өөрийг нь харааж зүхнэ гэж бодогдон Полозов яльгүй эмээнэ. Тэгээд дуу шуу гаралгүй, сэмээрхэн босож түүнээс холдон, нээлттэй цонхны дэргэд ярилцаж буй гүн, Лиза хоёр луу очлоо.

	Оройн хоолонд зориулан ширээ зассан өрөөнд хоёр өөхөн дэн байлаа. Дэнгийн гэрэл зуны эхэн сарын шөнийн эрүүл, дулаан сэвшээ салхинд үлээгдэн үе үе сүүмэлзэнэ. Цэцэрлэг өөд харсан нээлттэй цонхоор гэгээ тусна, гэхдээ өрөөнийхөөс тэс ондоо ажээ. Бараг бүтэн хагас сар алтан шаргал туяагаа алдан өндөр өндөр далдуу моддын үзүүр дээгүүр нүүн, тэнгэрийг үе үе бүрхэх сэмжин цагаан үүлсийг улам улам тод гэрэлтүүлнэ. Нэг хэсэгт нь сарны гэрэл тусан мөнгөн өнгөөр туяарах цөөрмийн цэцэрлэг нэвт цэлийн харагдаж, тэндээс мэлхий гуаглах нь сонсогдоно. Чийг буусан цэцэг үе үе алгуурхан сэрчигнэн хөдлөх, яг цонхон дор байх голт борын анхилуун үнэрт бутан доор бяцхан бялзуухайнууд үл мэдэгхэн үсчин дэр дэрдхийлдэнэ.

	— Ямар сайхан шөнө вэ! хэмээн хэлэх зуур гүн Лиза руу хүрч очин, цонхны намхан тавиур дээр суугаад, — Миний бодоход, та их зугаалдаг байх аа? гэж хэлэв.

	— Тийм ээ, би өглөөгүүр долоон цагт аж ахуйгаа эргэж тойрч явдаг болохоор тэгэнгээ ээжийн шавь Пимочкатай жаахан зугаалдаг юм хэмээн гүнтэй ярилцахдаа яагаад ч юм өчүүхэн ч ичиж зовохгүй болсноо мэдрэн Лиза хариулав.

	— Хөдөө суух сайхан юм аа даа! гэж хэлээд гүн нүдэндээ шилээ хавчуулан нэг цэцэрлэг рүү, нэг Лиза өөд харан, — Харин шөнө сарны саруулд та зугаалдаг уу? гэв.

	— Үгүй. Харин уржнан жил өвөг ах бид хоёр сар гарсан үед шөнө болгон зугаалдаг байсан юм. Өвгөн ах нойр нь хүрдэггүй нэг хачин өвчнөөр өвчилсөн байсан юм. Арван тавны сар гармагц нойр нь хүрэхээ больчихдог байв. Түүний энэ өрөө яг цэцэрлэг өөд харсан, цонх нь намхан болохоор сар яг нүүрэн дээр нь тусаад байсан юм.

	— Хачин юм даа. Энэ чинь таны өрөө биш юм гэж үү? гэж гүн өгүүлэв.

	— Биш ээ, би ганцхан өнөө шөнө л энд унтана. Миний өрөөнд та нарыг оруулсан юм.

	— Нээрэн гэж үү?.. Еэ бурхан минь!.. Хүний амгалан тайван байдлыг алдагдуулсандаа өөрийгөө би үеийн үед өршөөхгүй, — Таны тайван байдлыг алдагдуулж буйгаа мэдсэн сэн бол уу... хэмээн гүн үнэн голоосоо хэлж буйн тэмдэг болгон нүднээсээ шилээ авав. 

	— Юуны нь тайван байдал алдагдах вэ дээ! Харин ч би бүр баяртай байна өвөг ахын өрөө гоё, аятайхан, цонх нь намхан, би тэнд унтан унтталаа сууна, эсхүл цонхоор гарч цэцэрлэг рүү орон шөнөдөө зугаалууз.

	«Ямар сайхан хүүхэн бэ!» гэж бодон гүн нүдэндээ шилээ дахин хавчуулаад хүүхэн өөд харснаа цонхон дээр сууж буй царай гарган хөлд нь хөлөө хүргэхийг хичээв. «Хэрэв би хүсвэл түүнтэй цонхных нь дэргэд цэцэрлэг дотор уулзаж болох нь гэдгийг над ямар мэргэн ойлгуулав аа». Тэр байтугай Лизагийн гоо сайхан нь буураад явчих шиг санагдав. Их амархан эрхэндээ оруулж авах шиг бодогдлоо.

	— Ийм сайхан шөнийг сэтгэлтэй хүнтэйгээ цэцэрлэгт өнгөрүүлнэ гэдэг ямар цэнгэлтэй байх вэ хэмээн харлан байх цэцэрлэг рүү ширтэн байж өгүүлэв.

	Лиза энэ үгнээс, бас санаандгүй мэх хөлд нь дахин шүргэснээс яльгүй зовов. Тэгээд сэтгэл зовсноо анзааруулахгүйн тулд юу хэлэхээ юуны урьд бодов. Тэгснээ «Тийм ээ, сартай шөнө зугаалахад сайхан шүү» гэж хэлэв. Хүүхний сэтгэл нэг л тавгүй болов. Дотроос нь мөөг авсан лаазныхаа амыг боогоод цонхноос холдох гэтэл тэдэн рүү бага дарга хүрч ирвэл ямархан хүн болохыг нь мэдмээр хүүхэнд санагдав.

	— Ямар сайхан шөнө вэ? гэж бага дарга дуугарав. 

	«Дандаа л цаг агаарын тухай ярьцгаах юм даа» гэж хүүхэн бодов.

	— Ямар сайхан байгаль вэ! гэж бага дарга залган хэлээд, — Харин танд бол ч эл дол болж гүйцсэн юм байгаа биз дээ! гэж өөрийнхөө сэтгэлд таалагдсан юмыг өөр хүнд яльгүй эвгүй болгон ярьдаг өвөрмөц сонин зангаараа нэмж хэлэв.

	— Та яагаад тэгж бодож байгаа юм бэ? Нэг янзын юм идээд, нэг янзын хувцас өмсөөд байвал ч уйдалгүй яах вэ. Харин зугаалах дуртай байвал ялангуяа сар хөөрөөд ирэх үед сайхан цэцэрлэгээс хүн хэзээ ч уйдахгүй шүү дээ. Өвөг ахын өрөөнөөс цөөрөм бүтнээрээ харагддаг юм. Би өнөө шөнө харна.

	— Танай энд чинь гургалдай байхгүй шиг бил ээ? хэмээн Полозовын хүрч ирэн хүүхэнтэй уулзах зохистой болзоо мэдэхэд нь саад хийсэнд нэн дургүйцсэн гүн тийн асуув.

	— Үгүй, манай энд дандаан байдаг байсан юм, ноднин жил гэхэд анчид нэгийг барьж авсан. Өнгөрсөн долоо хоногт донгодох шиг болсон, тэгсэн чинь хошууны цагдаа хонхтой морьдтой ирээд үргээчихсэн. Уржнан гургалдай донгодохыг бүтэн хоёр цаг орчим чагнаж өвөг ах бид хоёр дээвэртэй цэцэрлэг дотор суух үе ч байдаг байсан юм.

	Өвөг ах нь ярилцаж буй хүмүүс рүү хүрч ирээд

	— Юун дэмий юм та бүхэнд яриад байна даа? Юм идмээргүй байна уу? гэж асуув.

	Оройн хоолны үеэр гүн хоол ундыг магтан, амтархан идсэнээрээ гэрийн эзэгтэйн яльгүй эвгүйтсэн сэтгэлийг сарниулж, тэгээд офицерууд хоол идсэн дараагаа гэрийнхэнтэй гар бариад өрөөндөө очицгоов. Гүн өвөг ахынх нь гарыг бариад, Анна Федоровнагийн гарыг үнсэлгүй, зөвхөн барьж, бас Лизагийн гарыг зүгээр л барьсанд Анна Федоровна гайхав. Гүн Лизагийн гарыг барихдаа нүүр лүү нь эгцлэн хараад нүдэнд дулаахан инээмсэглэлээрээ инээмсэглэв. Энэ харц хүүхнийг дахин ичээв.

	«Маш гоё хүн, тэгэхдээ дэндүү өөрийгөө тоох юм аа даа» гэж Лиза бодов.

	XIV

	Офицерууд өрөөндөө орж ирсэн хойно Полозов:

	— Чи яасан ичдэггүй амьтан бэ? Би зориуд хожигдох санаатай, ширээн доогуур хөлийг чинь нудраад байхад. Сэтгэл чинь яасан зовдоггүй юм бэ? Муу эмгэн бүр урам нь хугарч орхино билээ гэвэл гүн элгээ хөштөл хөхрөөд

	— Хөгшин эзэгтэй! Ямар юмных нь гомдох бил ээ! гэснээ, дахин учиргүй ихээр хөхөрч гарвал өмнө нь зогсож байсан Иоган хүртэл уруугаа харснаа яльгүй жишүүлдэн мушилзав.

	— Энэ айлын андынх нь хүү гэж байгаа биз дээ энэ чинь!... Ха-ха-ха! хэмээн гүн хөхөрсөөр байлаа.

	— Үгүй, нээрэн, энэ чинь тусгүй. Би тэр байтугай эмгэнийг өрөвдсөн гэж бага дарга өгүүлбэл,

	— Шал дэмий юм ярих юм! Чи ч мөн нялхаараа байна даа! Чи чинь намайг хожигдуулах гэж хүссэн хэрэг үү? Миний хожигдох хэрэг юу бил ээ? Би чаддаг мэддэг атлаа хожигдох гэж үү. Хонгор минь, арван рубль гэдэг чинь хэрэг л болно шүү дээ. Амьдралыг хашир талаас нь үзэх хэрэгтэй шүү, эс тэгвэл дандаан тэнэгтэнэ гэж мэдээрэй.

	Полозов дуугүй болов. Тэгээд ч өөрт нь ер бишийн цэвэр ариун, сайхан эд шиг санагдах Лизагийн тухай ганцаархнаа бодохыг хүсэв. Тийнхүү хувцсаа тайлаад өөрт нь засаж бэлдэж өгсөн цэвэр зөөлхөн оронд орон хэвтлээ.

	«Энэ цэргийн нэр төр, алдар гэдэг ямар дэмий эд вэ» хэмээн бодож, ноосон алчуур татсан цонх өөд ширтэнэ. Сарны бүүдгэр гэрэл цонх нэвт тусна. «Зэлүүд нам гүм газар ухаантай, жирийн ялдам хүүхэнтэй амьдран суувал аз жаргалтайяа даа! Тэгвэл баттай, үнэхээрийн жаргал мөн дөө!»

	Гэтэл энэ мөрөөдлөө яагаад ч юм анд нөхөртөө дуулгасангүй, хүүхний тухай гүн бас бодож буй гэдэгт баттай итгэж байсан хэр нь нутгийн энэ хонгор бүсгүйн тухай ч дурдсангүй. Өрөөн дотуур холхиод байгаа гүнээс

	— Чи ч хувцсаа яагаад тайлахгүй байгаа юм гэж Полозов асуулаа;

	— Дэнгээ унтраамаар байвал унтраачих, би тэгээд хэвтлээ гэв.

	Гэтэл гүн хойш урагшаа холхисоор л байв. Өнөө оройн дараа гүнгийн нөлөөнд хэзээ хэзээнээс илүү дургүйцэн, түүнтэй үг сөрмөөр санагдаад буйгаа мэдрэх Полозов

	— Яагаад ч юм унтмааргүй санагдаад байх чинь юу билээ гэж ахин хэлэв. Тэгээд дотроо Турбинд хандаж «Чиний их гөлчийтөл самнасан толгойд ямар бодол эргэлдэж байгааг чинь би төсөөлж л байна! Чамд таалагдсаныг би харсан л даа. Гэхдээ чи тэр жирийн үнэнч шударга амьтны сэтгэлийг ойлгохгүй. Миний адил чамд ч хурандаагийн цацагт погоон хэрэгтэй л дээ. Санаанд нь хэр таалагдсаныг нээрэн асууя байз» гэж цэгнэн бодно.

	Тэгээд түүн тийш эргэн харснаа асуухаа болив. Хэрэв Лизаг өөрийнх нь үзэж буйтай гүнгийн үзэл бодол ижил байх юм бол түүнтэй маргаж барахгүй төдийгүй санал нийлж, хүч хүрэхгүй гэдгээ мэдрэв. Юу гэвэл өдөр ирэх тусам өөрт нь хүнд, шударга бус болж байсан тэр нөлөөнд захирагдаж дадаад байлаа.

	Гүнг саравчтай малгайгаа өмсөн, үүд рүү явахад Полозов

	— Чи хаачих нь вэ? гэж асуулаа.

	— Морины саравчинд очиж, зүгээр байна уу, үгүй юу үзээд ирье.

	«Хачин аа!» гэж бага дарга бодсоноо, дэнгээ унтраагаад, толгойд нь орж ирсэн урьдынхаа андыг хардан, зэвүү нь хүрэх мангуу бодлоо сарниулахыг хичээн буруу харан хэвтлээ.

	Анна Федоровна энэ үеэр загалмайлан залбирч, ердийн зангаар ах, охин, шавь нараа энхрий дотно үнсээд бас л өрөө рүүгээ явж одов. Аль хэдийнээс хойш нэг өдрийн дотор ийм зөндөө их сэтгэгдэл төрж байсангүй учир уужуу тайвуу залбирч эс чадан талийгаач гүнгийн тухай, өөрийг нь тийнхүү сүсэггүйгээр хожсон ганган залуугийн тухай тувт гунигтай тодхон дурсамж толгойноос эс гарах ажээ. Гэлээ гэхдээ ердийнхөө зангаар хувцсаа тайчин, орны толгой дахь ширээн дээр бэлдэж тавьсан хагас аяга квасыг уучхаад орондоо орон хэвтэв. Хайртай муур нь өрөөнд сэмээрхэн мөлхөн орж ирвэл Анна Федоровна түүнийг дуудан хүржигнэх чимээг нь сонсон илж эхлэв. Нойр нь хүрэхгүй л байлаа.

	«Энэ муур л саад болоод байна» гэж бодсоноо босгон хөөв. Муур шалан дээр зөөлхөн унаснаа сагсгар сүүлээ алгуурхан мушгиралдуулан, хэвтэр дээрээ үсрэн гарав. Тэгтэл өрөөнд нь шалан дээр унтдаг зарц бүсгүй гудсаа дэвсэх, лааг унтрааж оронд нь дэн асаахаар орж ирлээ. Хүүхэн хэвтэн түдэлгүй хурхирч эхлэв, гэтэл Анна Федоровнагийн нойр эс хүрч өгөн, сэтгэл уяраасан дурсамж нь үл тайвшруулна. Эмгэнийг нүдээ анивал морин цэргийн даргын нүүр царай тодхон дүрслэгдэн, тэгээд нүдээ нээн дэнгийн бүдэг гэрэлд шургуулга, ширээ, өлгөөстэй цагаан даашинз сэлт рүү харахад тэр хүн өрөөнд янз янзын хэлбэр галбиртай орж ирээд зогсож байгаа юм шиг санагдаад болж өгөхгүй байлаа. Эмгэнд нэг бол гудас нь халуу оргиод байгаа юм шиг санагдана. Тэгээд зарц бүсгүйг сэрээн, хурхирахаа болигтун гэв. Охиных нь тухай, хөгшин залуу хоёр гүнгийн тухай, хөзрийн тухай бодол толгойд нь хачин хутгалдана. Нэг бол хөгшин гүнтэн вальс хийж буй шиг, үгүй бол тарган цагаан дал мөр нь ил харагдах шиг болон, хэн нэг хүн үнсэх шиг санагдан, дараа нь охиноо залуу гүнгийн өвөрт буйгаар дүрслэн үзэх бөлгөө. Тэгтэл Устюшка дахиад л хурхирч эхлэв...

	«Үгүй, одоо ч тэр цаг биш болжээ, хүмүүс нь ч тэр үеийнх шиг биш болжээ. Тэр маань миний төлөөнөөс гал усанд орохоос ч буцахгүй хүн байж бил ээ. Би ч бас тэгүүштэй л хүн байсан даа. Гэтэл энэ тэнэг тэнэгээрээ унтан, хожсон нь яамай гэж бодон, юуны нь хүүхэн эргүүлэх мэргүүлэх сөгөө байх вэ. Нөгөө тэр маань бол өвдөг сөхрөн ойчиж «Чи юу л хүснэ, би тэгнэ, чамайг хүсвэл би өөрийгөө алахаас ч буцахгүй, юу л гэж хүснэ, хүслийг чинь биелүүлье» гэдэг сэн. «Тэгээд намайг л хэлбэл өөрийгөө ч алах хүн байсан даа» гэж бодно.

	Тэгтэл нэг хүний нүцгэн хөлийн чимээ гудмаар гарвал Лиза дан даашинз өмссөн, царай нь бүр цонхийн, бие нь салганасаар өрөөнд гүйж орж ирээд, эхийнхээ орон дээр бараг л сөхрөн унав.

	Лиза ээждээ үнсүүлээд өвөг ахынхаа суудаг байсан өрөө рүү ганцаар явж одлоо. Лиза цагаан цамц өмсөн, өтгөн хар гэзгээ алчуураар зангидан, лаагаа унтраан, цонхоо өөд болгон түшлэгтэй сандал дээр хөлөө нугалан суугаад, одоо туждаа мөнгөлөг өнгөөр туяарах цөөрөм рүү бодлогошрон ширтэж эхлэв.

	Түүний ижил дасал болсон бүх ажил, сонирхол сэлт нь өмнө нь цоо шинэ байдлаар дүрслэгдсэн нь: охиноо гэх хайр нь зүрх сэтгэлийнх нь нэг хэсэг болсон хөгшин, ааш аягтай эх, өтөлж зөнөсөн авч эелдэг өвөг ах, зарц нар, эзэгтэй бүсгүйгээ хүндэтгэн бишрэгч тариачид, саалийн үнээ, тугал энэ бүхэн бас дунд нь бусдад хайртай, бусдад хайрлагдан өсөж бойжсон, өвс ногоо нь олон олон дахин хагдран унаж, мөн төчнөөн удаа шинэчлэгдэн ургасан байгаль, санаа сэтгэлийг нь ийм амар амгалан амраан өгсөн тэр бүх зүйл, энэ бүхэн нь гэнэт хуучин яаж санагдаж байснаараа биш, тэр бүхэн нь уйтгартай хэрэггүй юм шиг санагдав. Хэн нэгэн хүн: «Тэнэг, тэнэгхэн минь! Хорин жил шал дэмий юм хийж, хэнд ч юм, юунд ч юм хүчин зүтгэн, тэгээд амьдрал, аз жаргал гэж юу юм гэдгийг мэдэхгүй явжээ!» гэж хэлэх шиг болов. Сарны туяа тусан саруулхан, хөдөлгөөнгүй харагдах цэцэрлэгийн цаад зах руу ширтэн, урьд өмнө бодож байснаасаа үүнийг одоо хавьгүй хурцаар бодох ажээ. Тэгээд юу ийм бодолд хүргэв ээ? Гүнд цочир дурласнаас болоод гэж бодож болмоор байсан авч үүнээс огтхон ч болсонгүй. Харин ч бүр гүн хүүхний санаанд таалагдсангүй. Харин бага дарга нь санаанд арай дүйцмээр байлаа, гэтэл тэр нь арчаагүй, хөөрхийлөлтэй, яагаад ч юм дуу шуу гарахгүй ажээ. Түүнийг хүүхэн өөрийн эрхгүй мартан, гүнгийн дүрийг эгдүүцэнгүй, арга барагдангуй төсөөлөн бодно. «Үгүй, миний бодсон тэр биш» гэж дотроо өгүүлнэ. Хүүхний эрхэмлэн биширдэг зүйл нь хачин гоё ажээ! Тэр эрхэмлэж биширдэг юм нь энэ шөнө энэ байгаль дунд өөрийнх нь гоо үзэсгэлэнг эвдэлгүйгээр, ямар нэг бүдүүн хатуу ч бодит зүйл болж хувирахын тулд нэг ч танигдаагүй эрхэм зүйл хайрлагдаж болох тийм хүн байж болох байлаа.

	Ингэж эхлээд ганцаархнаа суун, өөрийнх нь анхаарлыг татаж болох хүмүүс дэргэд байгаагүй нь бидний тус бүрийн сэтгэлд дээд тэнгэрийг бий болгож өгсөн хайр дурлалынх нь бүх хүч чадлын бий болгосон тэр зүйлийг хүүхний зүрхэнд бүхэл бүтнээрээ, хөндөгдөөгүй чигээрээ бий болгож өгчээ. Энэ нэгэн зүйлийн хүрч ирэхийг мэдрэх гэж тольт зүрхнийхээ ид шидэт тэр тосгуурыг үе үе нээн, голт зүрхний угт байсан тэр бүх зүйлийг бодож санах юмгүй юүлэхийн тулд зүрх сэтгэлийнхээ бүх баялгийг бясалган цэнгэх гэж гунигт аз жаргалыг хүсэн эдүгээ дэндүү удаан суув. Энэхэн хомс аз жаргалаар авсандаа орон ортлоо цэнгэн жаргаасай билээ, бурхан минь! Тэр аз жаргал нь хэр сайн сайхан, хэр бөх бат гэдгийг хэн мэдэх бил ээ? Тэр аз жаргал нь ганцхан юм уу, бүтэх ч юм уу?

	«Бурхан тэнгэр минь! Би гэдэг хүн чинь залуу халуун нас, аз жаргалаа талаар алдчихсан юм биш биз дээ? Хэзээ ч... ерөөс... яахгүй юм биш биз дээ, энэ чинь? Энэ нээрэн гэж үү?» гэж бодон, оддыг бүрхэн сар өөд ойртож яваа долгиот цагаан үүлэнд хучигдсан сар, хавийн цэлмэг тэртээ дээрх тэнгэрийг ширтэнэ. «Тэр дээд талын цагаан үүл сарыг бүрхэж авбал миний боддог яг үнэн болно» гэж бодно. Манантсан сүүмгэр зурвас цэлмэг дугаригийн доод хэсэг дагуу нүүн ногоо далдуу моддын орон, цөөрөм дээр туссан сарны гэрэл яльгүй бүүдийж ирэв. Моддын хар хар сүүдэр бүүр, түүрхэн болов. Байгалийг хучсан дүнсгэр хан сүүдрийг давтах адил сэвсээ салхи навчсыг сэрчигнүүлэн навчсыг сүүдэр, газрын чийг, цэцэглэж буй голт борын бутны үнэрийг цонхоор оруулж ирэв.

	«Үгүй, миний боддог үнэн биш юм байна» гэж өөрийнхөө сэтгэлийг тайтгаруулав. «Хэрэв өнөө шөнө гургалдай жиргэх юм бол миний бодож байгаа бүх юм оргүй худал, гансрахын хэрэггүй гэсэн үг» гэж бодно. Дахин сарны гэгээ тусаж бүх юм саруулхан болж, амилан, үүл дахиад хэдэнтээ саран дээгүүр нүүн өнгөрч, бүх юм бүрэнхий болж байсан ч гэсэн хүүхэн хэн нэгэн хүнийг хүлээн удтал дуугүй суув. Гургалдай байн байн жиргэж, жиргэх дуу нь доош цөөрөм тийш цуурайлан түгж, өөрийг нь сэрээхэд Лиза цонхны дэргэд суусан чигээр үүргэлчихсэн байлаа. Хөдөө нутгийн бүсгүй нүдээ нээн харав. Нүднийх нь өмнө ийм амгалан тайвуу, цайран цэлийх байгальтай нууцгай хослох хамаг сэтгэл зүрх нь дахин жаргалаар бялхан сэргэж ирэв. Хүүхэн хоёр гараараа эрүү тулан суувал гуниг шаналгаатай атлаа таатайхан бодол цээжийг нь барин багтрааснаа янаглан амраглахыг хүссэн учиргүй их хайр дурлалын цэвэр ариухан, дотор онгойлгон тайтгаруулсан таатайхан нулимс нүд бүрхэн мэлтэлзэж ирэв. Тэгээд цонхны тавиур дээр хоёр гараа зөрүүлэн тавиад түүн дээрээ дэрлэн хэвтвэл, өөрийнх нь дуртай мөргөлийн үгс аманд нь аяндаа орж ирэн тийнхүү нүдэндээ нулимстай чигээр зүүрмэглэж эхлэв.

	Нэг хүний гар биед нь хүрсэнд хүүхэн сэрэв. Тэр гар биед нь зөөлхөн, тааламжтай хүрэв. Тэр гар гарыг нь чанга атгасанд, хүүхэн гэнэт бодит учрыг ухааран чарлаад босон харайснаа сарны цэлийсэн гэрэлд гадаа, цонхон дор зогсож буй гүнг таньсангүйдээ сэтгэлдээ харууссаар өрөөнөөс гүйн гарлаа...

	XV

	Тэр бол үнэхээр гүн байлаа. Хүүхний чарлах тэр хашхирааны хариуд дуу гаран хашааны цаана манаачийн янцаглахыг сонссон гүн баригдсан, хулгайч шиг сэтгэл төрөн сүүдэртэй, нойтон өвсөн дундуур цэцэрлэгийн гүн рүү харайж одлоо. «Еэ, би муу тэнэг! Би түүнийг айлгаж орхилоо. Сэмээрхэн, дуугарч сэрээх хэрэгтэй байж. Еэ, муу дүйгүй мал!» гэж хар аяндаа аман дотроо үглэнэ. Хэсэг гүйснээ зогсон, эргэж чимээ сонсвол: манаач хашааны явган хаалгаар гаран, элс асгасан зам дагуу таягаа тулан доголсоор цэцэрлэг рүү оров. Нуугдалгүй болохоо байв. Тэгээд цөөрөм рүү бууж очсонд мэлхий хөл дороос үсрэн ус руу яаран тэвдэн пол полхийн ороход гүн цочин давхийнэ. Хөл нь норсон ч гэсэн энд явган суугаад юу юу болсныг санаж эхлэв. Үүнд явган хашаа даван орж, хүүхний цонхыг эрж олоод, сая нэг түүний сүүмийн цайрах дүрсийг олж харжээ, өчүүхэн ч билээ шорчигнох чимээг хэдэнтээ сонссоноо цонхон руу нь нэг очин, нэг буцна. Нэг бол хүүхэн өөрийнх нь удаан хөдөлж буйд арга нь яриагүй барагдан хүлээж байх шиг санагдана, үгүй бол хүүхэн уулзахаар тийм амархан зөвшөөрч таарамгүй мэт санагдана, тэгээд эцэст нь хөдөө буйд нутгийн бүсгүй хүний ичимхий зовомхой зангаасаа болоод унтаж буй царай гаргаж байна гэж бодоод зоригтой хүрч очин байгаа байдлыг нь тодхон харав. Тэгснээ гэнэт яагаад ч юм шившигтэйгээр зугтан, тэгээд өөрийнхөө аймхай хулчгараас учиргүй ичингүйрснээ хүүхэн рүү зоригтой хүрч очин гарт нь хүрэв. Манаач дахин янцагласнаа хашааны явган хаалгыг хяхтнуулан онгойлгоод цэцэрлэгээс гарч одлоо. Хүүхний өрөөний цонх хаагдан, дотроос нь хоёр хацартай модон хаалтаар хааж орхив. Гүн үүнийг хараад арга барагдан харуусав. Дахиад бүгдийг эхнээс нь давтдаг юм аа гэхэд гүн огт нь буцахгүй сэн бил ээ. Юу гэвэл түрүүчийнх шиг тэнэг загнахгүй сэн бил ээ... «Гайхалтай сайхан бүсгүй, ямар залуу занднаараа юм бэ! Ёстой л гоё амьтан! Ингэж хий алдах гэж байх уу... Би гэж ёстой тэнэг мал!». Одоо тэгээд унтах хүсэл огт эс төрөх тул аз таарч юу магад хэмээн бодож, цэцэрлэг доторх нарийн зөргөөр далдуу модод битүү бүрхсэн гудам тийш шийдмэг алхлав.

	Тэнд, түүний хувьд энэ шөнө бас сэтгэл тайтгаруулсан гуниг дурлал янаглахын хэрэгцээний ертөнцийг бясалгагч хишгээ хүртээв. Хаа нэгтээ ногоо, хуурай мөчир цухуйсан шаварлаг зөрөг дээр далдуу модны өтгөн саглагар навчис нэвт сарны цайвар гэрэл дугариг татан эгц тусна. Цагаан хагдаар хучигдсан нэг бөхгөр хожуулын хажуу бөөр дээр сарны гэрэл тусна. Мөнгөн цайвар өнгөөр гялталзах навчис үе үехэн сэрчигнэнэ. Байшинд гэрэл гэгээ унтран, дуу чимээ юу ч үгүй болов.

	Гагцхүү гургалдайн жиргэх чимээ л хязгааргүй мэт санагдах анир чимээгүй, саруулхан энэ уудам орчин зайг дүүргэнэ. «Бурхан минь, ямар сайхан шөнө вэ! Ямар гайхамшигтай шөнө вэ!» хэмээн цэцэрлэг доторх анхилуун сайхан агаараар амьсгалан байх зуур гүн бодно. «Нэг л өрөвдөлтэй санагдах юм. Өөртөө ч, өрөөл бусдад ч, бүх амьдралд гонсойн сэтгэл дундуур санагдана. Ёстой сайхан, ялдамхан хүүхэн. Лав урам нь хугарсан буй заа...» гэснээ мөрөөдөл нь хутгалдан, энэ цэцэрлэг дотор өөрийгөө хөдөө нутгийн энэ бүсгүйтэй янз янзын хамгийн хачин байр байдалтайгаар дүрслэн бодов. Дараа нь энэ бүсгүйн оронд хайрт хонгор Минатайгаа байгаагаар дүрслэн бодов. «Ээ, би гэж тэнэг муу шидэл! Ердөө л бүсэлхийгээр нь тэвэрч аваад үнсэж гардаг байсан юм шүү дээ».

	Гүн ингэж гэмшсээр өрөөндөө эргэж ирэв.

	Бага дарга унтаагүй л байлаа. Тэгээд гүнг орж ирмэгц орондоо нааш эргэн хэвтэв.

	— Чи унтаагүй байна уу? гэж гүн асуув.

	— Үгүй.

	— Юу болсноо чамд ярих уу?

	— За тэгээд?

	— Үгүй, яриагүй нь дээр байх... аль ярих уу?... Аль хөлөө атийгаач.

	Тэгээд гүн өөрийнхөө хий алдсан дурлалын атаа жөтөөг үл хайхран санаан дотроо гараа сэгсрээд нөхрийнхөө орны хөл дээр очиж царай сэргэн инээмсэглэн суув.

	— Тэр бүсгүй надтай уулзах болзоо тавьсан байсан юм гэдгийг чи ухаарч болно хэмээн болзоо гэдгийг нь францаар өгүүлэв.

	— Чи юу ярина вэ? хэмээн Полозов дуу алдаад орноосоо босон харайв.

	— За, сонсож бай л даа.

	— Яаж байгаад тэр вэ? Хэзээ тэр вэ? Тэгж таарахгүй!

	— Та нарыг хөзөр тоолж байх завсар тэр хүүхэн, шөнө цонхны дэргэд сууж байна, цонхоор орж ирж болно гэж хэлсэн юм байхгүй юу. Хашир догь хүн гэдэг ийм л байдаг юм шүү дээ! Чамайг эмгэнтэй тооцоо гаргаж байх зуур би тийм юм амжуулсан байхгүй юу даа. Тэр хүүхэн өнөө орой цонхны дэргэд суун, цөөрөм харна гэж тэр байтугай чиний дэргэд хэлэхийг чи өөрөө сонсоо биз дээ...

	— Тэгж хэлэх нь ч хэлсэн л дээ

	— Харин үүнээ санаандгүй хэлсэн, санаатай хэлсэн юм уу гэдгийг л би мэдэхгүй байна. Эхлээд шууд хүсээгүй ч байж мэднэ, гэхдээ хүсэж байгаа юм шиг байсан юм. Их хачин явдал болсон гээч. Би шал тэнэг юм хийж орхилоо! гэж нэмж хэлэхдээ, өөрийгөө зүхэн инээмсэглэв.

	— За тэгээд юу бол оо вэ? Чи хаа байгаад ирэв?

	Гүн нэг бус удаагийнхаа зүрх зориггүй явдлаас бусад болсон бүх явдлыг хамж ярив.

	— Би өөрөө өөрийгөө баллачихгүй юу даа, зоригтой хөдлөх хэрэгтэй байсан юм. Цочсондоо чарлаад, цонхны дэргэдээс босоод зугтчихлаа.

	— Тэгээд чарлаад, зугтчихсан юм биз дээ хэмээн өөрт нь удаан хугацааны турш, их хүчтэй нөлөө үзүүлж ирсэн гүнгийн инээмсэглэлийн хариуд бага дарга эв дүйгүй инээсээр өгүүлэв.

	— Тийм ээ. За одоо унтах цаг боллоо.

	Бага дарга дахин цааш эргэн, арваад минут хэртэй дуу шуугүй хэвтэв. Сэтгэлд нь юу болж байсныг бүү мэд, тэгээд дахиад нааш эргэж хэвтвэл нүүр нь шаналгаа, шийдмэг байдал хоёрыг илэрхийлэх ажээ.

	— Гүн Турбин! гэж тасалдсан дуугаар дуугарав.

	— Чи ч дэмийрч байна уу, яаж байна? гэж гүн уужуу тайвуу асуугаад, — Бага дарга Полозов, юу гээ вэ? гэсэнд

	— Гүн Турбин! Та бол өөдгүй новш! гэж Полозов хашхираад, орноосоо босон харайв.

	XVI

	Маргааш өдөр нь морин цэргийн суман хөдлөв. Офицерууд гэрийн эзэгтэй нарын барааг ч харсангүй, салах ёс ч үйлдсэнгүй. Өөр хоорондоо ч юм эс ярилцана. Эхний хоноглох газар хүрмэгц хоорондоо үзэлцэхээр төлөвлөсөн байв. Гэвч сайн нөхөр, мөрийд гарамгай сайн хорооныхны цөмийнх нь хайртай хүн, тэгээд гэрчлэн зуучлагчаар гүнгийн сонгож авсан сумангийн дарга Шульц уг хэргийг зохицуулж чадсаны ачаар тэр хоёр хоорондоо буудалцсангүйгээр барахгүй тэр явдлын тухай хороонд хэн нь ч мэдсэнгүй, тэр байтугай Турбин, Полозов хоёр урьдын найрсаг харилцаа нь үгүй болсон ч гэсэн «Чи, би» гэсэн хэвээр үлдэж, тоглоом наадам, дайллага, цайллага дээр уулзалдсан хэвээр үлджээ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	[image: бичвэр-г агуулсан зураг

Автоматаар үүсгэсэн тайлбар]



	




	1979 оны хэвлэл “ЛЕВ ТОЛСТОЙ : ГУРВАН ТУУЖ” номын гарчиг

	 

	ХАЖИ-МУРАТ (орчуулсан Б. Гонгоржав)

	ГАЗРЫН ЭЗНИЙ НЭГЭН ӨГЛӨӨ (орчуулсан Ц. Шүгэр)

	МОРИН ЦЭРГИЙН ХОЁР ДАРГА (орчуулсан М. Шатар)

	 

	[image: бичвэр-г агуулсан зураг

Автоматаар үүсгэсэн тайлбар]

	 

	Оросын агуу их уран сэтгэгч гүн ухаантан Лев Николаевич Толстой бол олон арван суут бүтээлүүдээрээ дэлхий дахинаа нэр нь цуурайтсан оросын алдарт зохиолч юм. Түүний «Дайн ба энх», «Анна Каренина», «Сэхээрэлт» зэрэг олон арван зохиолыг төрөлх хэлээрээ уншаагүй хүн ховор бил ээ.

	Лев Толстойн уран бүтээлийг В. И. Ленин маш өндрөөр үнэлж «Лев Толстой бол оросын хувьсгалын толь» гэж нэрлэжээ.

	Орчин үеийнхээ сэтгэл санааг догдлуулж байсан чухал асуудлуудыг зохиол бүтээлдээ гүнээ тусгаж, хаант оросын үеийн орос орны амьдралыг зохиол бүтээлдээ урнаар, үнэн мөнөөр нь, шүүмжлэлтэйгээр дүрслэн харуулснаараа уншигч олны сэтгэлийг догдлуулж, зохиол бүтээлийг нь амтархан, уншихад хүргэдгээрээ Лев Толстойн бүтээлийн нэг өвөрмөц онцлог юм.

	Монгол уншигчид их зохиолчийн бүтээлтэй дөчин хэдэн оноос эхлэн танилцах болсноос хойш түүний «Дайн ба энх», «Анна Каренина», «Сэхээрэлт» зэрэг олон роман, тууж, өгүүллэгийг нь эх хэлээрээ уншсан бил ээ. Эдүгээ бид уншигч олондоо «Хажи-Мурат», «Газрын эзний нэгэн өглөө», «Морин цэргийн хоёр дарга» гэдэг гурван туужийг нь хамтатган толилууллаа.

CymNaauMTr A3MXIX3A 33pUYYaraHa.

XaHAB eprex AaHC "XaaH 6aHK" 5027 8982 35 (terper) LLOTT OXVIH T3HT3P CAH

